
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Залуу насанд баярлана гутарна гэдэг амархан. Хүнд тоогдошгүй жаахан гавьяа байгуулаад өөрийгөө баатар болчихсон шиг санах өдөр байна. Сая хөлд орж яваа хүүхэд шиг ялимгүй юманд бүдэрчхээд түүнийхээ улмаас ертөнцийн хамаг гай гамшгийг ганцаараа эдэлж яваа үйлт хүн шиг өөрийгөө дэвэргэн бодож, бяцхан хүний том гунигаар гуньж гутарч явах үе байна. Үдээс өмнө далан долоон зовлон тоочиж толгойгоо ч өөд татах чадалгүй нулимс унагаан алдаж сууснаа үдээс хойхно баярлаж хөөрсөндөө царцаа дэвхрэг адил харайж цовхчиж явах өдөр ч бий. Залуу хүний амьдрал олон өнгөтэй, нэг өнгө нь нөгөөгөөр түргэн солигдож явдаг. Миний амьдрал ийм байв. Бусад хүний амьдрал минийхтэй заавал адил байх хууль байхгүй. Хэт залуу насандаа малын эмч нэр зүүж, зүүсэн нэрийнхээ чинээ хүч чадалгүйн харгайгаар магтуулж сайшаалгахаасаа илүү аашлуулж зэмлүүлж, нэг газар гологдон нөгөө газар шилжиж хөгшин залуу, үйлстэй үйлсгүй, малчин сэхээтэн зуу зуун хүнтэй нүүр учирч, буруу зөв түмэн бодол бодож баярлах, цөхрөх, мөрөөдөх, шантрах хослон явсаар гурван жилийг өнгөрөөсний эцэст санаа шуударч, "Би сургуульд явна аа” гэдэг ганц бодолтой боллоо.

	Энэ бол 1951 оны өвөл цаг. Тэр өвөл би Бумбатын өвөрт Палам, Чулуун, Чимид, Дүгэржав гэдэг дөрвөн айлтай өвөлжлөө. Алсаас харвал манай гэр оролцоод чулуун хашаа тойрсон таван гэр харагдана. Өндөр чулуун хорооны баруун талд хоёр гэр, зүүн талд гурван гэр. Өвөлжөөний баруун хойд талын жижиг бор гэр Палам гуайнх. Палам өөрөө өндөр туранхай хүн. Яльгүй бөгтөр нуруутай. Гэрээсээ цөөн гарна. Хааяа гарвал нуруугаа үүрэн үүдэндээ зогсож Бумбатын хөндий рүү жаал харж байгаад нэг чухал юм аа мартсан бололтой ухасхийн эргэж ороод дахин мөд гарч ирэхгүйгээр алга болно. Гэрт нь ороод үзэхэд голдуу орон дээрээ гэдрэг харж хоёр гараа зөрүүлэн гэдэс дээрээ тавиад нүд нь аниастай хэвтэж байдаг билээ. Унтаж байна уу гэхэд үгүй, юм асуухад нүдээ аниатай чигээрээ зөөлөн дуугарч ярина.

	Намайг ороход эднийх ихэвчлэн тогоон дээр цас хайлж хүүхэн нь цай ууж сууна. Хүүхэн нь мөн нөхөртэйгөө адил зантай. Хар хүн нь хэчнээн удаан хэвтэнэ, мөн эхнэр нь төдий чинээ цай ууна. Хэвтэх, цай уух хоёрт хэн хэн нь эцэж шантарна гэж байхгүй. Хэрэв хүн бүхэн энэ хоёр шиг хэвтэх уух хоёроос өөр ажилгүй байдаг сан бол энэ ертөнцөд амьдарна гэдэг чинь мөн их лай байна даа гэж бодмоор. Адилхан залхуу мөртөө хүүхэн нь нэг их ажилтай хүн шиг нөхрөө муу хэлж хар хүндээ дээрэлхэнэ.

	— Манай үүн шиг амьтан ертөнцөд байдаг болов уу? Залхуу гэдэг нь хувцсаа тайлахаас хүртэл залхуурч шөнө өмдтэйгөө унтана. Амьтны шившиг! гэж хэлээд данхтай цайгаа ширүүн сэгсчин аягалдаг байв. Тэгэхэд

	— Чи надаар юу хийлгэх гээ юм? гэж Палам гуай орон дээр гэдрэг харан хэвтсэн чигээр, дүнгэнэн үглэдэг байлаа. Гэвч сайн муу хэллээ гээд Палам гуай уурлана уцаарлана гэж байхгүй. Эхнэр нь айлынхаа улстай нийлээд газар дор ортол муу хэлж байхад Палам гуай тэр яриаг тасалдуулах вий гэсэн шиг дуу ч үгүй, хөдөлгөөн ч үгүй зөөлөн амьсгалан чагнаж хэвтдэгээр барахгүй хааяа муухан инээж бахархсан шинжтэй хэвтдэг билээ. 

	— Та яагаад ийм залхуу болсон юм бэ? гэж Чимид гуайн охин асуухад тэр том хүнтэй ярьж байгаа юм шиг:

	— Үхэхийн хооронд муу зовлогоо зовоож яваад юу хийнэ, аан? гэж тэр охины өөдөөс нүдээ нээж өхөөрдсөн янзтай хараад толгойг нь илэх нь гэмээр байснаа дахин нүдээ аньж хэвтэв.

	Палам гуай үргэлж гэдрэгээ харж хэвтдэг хүн үү гэвэл үгүй.

	Цоомойг гэрт орж ирмэгц түрүүлгээ харж хэвтэнэ. Эцэг ингэж түрүүлгээ харж хэвтмэгц Цоомой охин гутлаа тайлж хатавчинд тавиад оймстой хөлөөр эцгийнхээ нуруун дээр гарч, өрөөсөн гараараа унинаас барьж эцгийнхээ нурууг гишгэж эхэлнэ. Хүзүүнээс нь уруудуулан гишгэсээр бараг ахар сүүлийг нь хүртэл хүрээд дахин өгсөж хүзүүнээс нь доошлуулан түрүүчийнхээ явсан замаар уруудсаар дахин ахар сүүлийг нь хүрнэ. Охиныг ингэж гишгэлж байхад Палам толгой доороо гараа зөрүүлж буруу харан хэвтээд хааяа хэхэрч, "Арай дээш нь! Наанаа удаахан! Уухайс даа, Ээ мөн сайхан болж байна" гэж дуу алдана.

	Палам гуайн залхууг сум даяар шоолон ярилцана. Зарим хүн Палам гуайнд ирж эхнэртэй нь хамжин түүнийг баахан муугаар ярьчхаад тэндээс гарч дараагийн айлд ормогцоо Палам гуайн залхуу дээр эхнэрийнх нь залхууг нэмэн ярьж, "Таарсан таваг аяга хоёр. Тэгээд бас хэрээ хэрээнийхээ харыг гайхна гэгчээр нэгийгээ муу хэлэх дуртай. Ха... хаа..." гэлцэн, тэр хоёрыг чухам л олны доог зугааны амьтан байгаа юм шиг ярилцана. Нэгэнт л дөч тавь хүртлээ засарч сайжралгүй олон жил болсон амьтныг хэчнээн муу хэлээд ч яах юм билээ гэж бид дотроо зарим үед тэднийг өмгөөлөн боддог хэр нь бас заримдаа энэ хоёр л амьд байгаадаа энэ сумынхныг овоо инээд наргиантай байлгаж байгаа юм. Энэ хоёрыг байхгүй бол нэг хэсэг инээдэм дутагдана. Энэ хоёр шиг амьтан дахиад мөд төр өө ч бил үү, үгүй ч бил үү! Сонин содон юм амьдралд байж л байг гэж боддог байлаа.

	Палам гуайн гэрт ханынх нь толгойд нэг үлээсэн гүзээ байдаг байв. Амьтан муугаар ярих юм олж ядахдаа тэр гүзээг "ноднин намар алсан хонины гүзээ. Одоо хүртэл янзалж амжилгүй л байгаа юм" гэж хүртэл ярилцана. Энэ яриаг сонсоод "Үнэн үү?" гэж би Палам гуайгаас асуусанд:

	— Худлаа, худлаа. Амьтан намайг дандаа тэгж дэгсдүүлдэг юм. Би залхуудаа ийм залхуу байгаа юм биш шүү дээ. Би өвдөөд байдаг юм. Миний эцэг яг над шиг томоотой уужим хүн байсан.

	Сайхан л амьдарч яваад үхсэн. Чи битгий ингэж шөнө сууж өөрийгөө зовоож бай! Бие чинь хөөрхий болно. Залуу хүн биеэ бодолгүй явж байгаад нэг мэдэхэд бөөр нурууны өвчтэй болдог юм. Би залуудаа их гавшгай хүн байсан даа. Нутгийнхан мэднэ. Одоо бүр больж. Чи одоо нэг амгалан дөлгөөн эхнэр олж аваад гэртээ тогтвортой сууж жаал жаргал эдэл! Сайхан байдаг юм. За тэгээд эхнэр ч бас л зовлонтой доо. Уг нь болдог сон бол хүн наранд ээвэр дулаахан шиг газар л ганцаараа амьдарч явууштай гэж ярьсан билээ. Ийм юм ярьж байгаа хүнийг би яах юм билээ?! Эхнэр нөхөр хоёрын цай уух хэвтэх, хоёр л эздэдээ жаргал болж байгаагаас биш, бидэн шиг улсын бодол заншлаар бол амьдралын жаргал гэж юм эдэнд даанч байхгүй. Орон гэр нь уранхай, гэрийн дотор ямааны адасгаас өөр дэвсгэргүй, өмссөн хувцас нимгэн, салбархай. Хогшил гээд харвал буу нэр зүүснээс хойш ганц туулай цочоож үзээгүй болов уу гэмээр утаанд дарагдсан ганц цахиур буу, дотроо бараг хоосон хоёр жижиг модон авдар. Хэзээ хэзээнээс арчаагүй дорой заншсан ийм хүмүүсийг тэр хэвшсэн заншлаас нь гаргана гэхэд тун их хүч хэрэгтэйг би энэ үед ухаарсан. Хавар болж гэрийн цас хайлж дээрээс дусаал дусаад байхад гараад цасаа цэвэрлэчихийн оронд дэрээ зайлуулж хэвтчихээд унтаж байхыг нь үзсэн. Тэр ч байтугай гурван тэмээг нь нэгэн бузар амьтан бэлчээрт нь барьж аваад хамаг ноосыг нь хяргачихсан байхад "Одоо цагийн амьтан мөн ч жудаггүй болж. Бидэнд л битгий гай болтугай" гэж нэг муу чулуун бурханд мөргөөд өнгөрч байсан. Ийм нэг айл байлаа.

	Эдний тухай би шөнө орондоо ороод бодоход заримдаа нэг их уур хүрч, заримдаа нэг их өрөвдөж, өрөвдөх уурлах хоёр хутгалдан тархи эргэж, сүүлдээ бараг гэдэс базалмаар эвгүй санагддаг байв. Энэ хоёр ч яах вэ ингээд өнгөрч, ганц охин нь өөдтэй хүн болоосой гэж би дотроо залбирна.

	 

	* * *

	 

	Манай хотын баруун урд талын гэр Чулууных, Чулуун өөрөө гуч шахам насны хүн. Биеийг нь харвал жижиг, бараг арван хэдтэй байх гэмээр. Гэсэн мөртөө заль мэх ов овсгооны хувьд ямар ч том өндөр хүнээс илүүднэ үү гэхээс биш эс дутна. Хүнийг сайн ажигладаг хүн. Чулууны маш түргэн хөдөлгөөнтэй жижиг хар нүдийг харахад л ямар хүн болохыг нь гадарлаж болмоор. Ямар ч хүнтэй уулзахад нь тэр, барааны газраас ч хамаагүй нүдээ онийлгон зальтай инээмсэглэж ойртсоор мөрөн дээр нь гараа тавьж амрыг нь эрээд "За, арилжаа юутай вэ?” гэж асуун нүүр өөд нь инээмсэглэсэн чигээрээ ширтэнэ. Тэгээд хүнтэй ярилцаж байхыг нь ажиглахад тун аальгүй. "Монди минь" гэж хэлээд хүний чихнээс татаж шивнэнэ. Тэгснээ "Чи мөн хуцдаг цус аа!" гээд хавирга руу нь гэнэт нудран худлаа хөхөрнө. Хүнд ямар нэг юм амлавал "Анжгай нь аргалаад өгөмз! Чи харин сүүлчийг нь л даагаарай. Хойчийн өдөр, хожмын нөгөөдөр манай Пунсал гэрч шүү. Тийм биз, Пунсаал!" гэж эхнэр лүүгээ харна.

	Эхнэр нь том бор нүд эргэлдүүлэн маягтай инээмсэглэж "Яриа юу байх вэ. Тэгнэ ээ хөгшин" гэхчлэн дуу алдана. Пунсал залуу хүн. Чулуунтай суугаад удаагүй. Тиймдээ ч өөрийн нөхөрт хэт эрх юм шиг надад анх санагддаг байсан. Хожим миний мэдсэнээр, тэр залуухан бомбогор бор бүсгүй зөвхөн Чулуунд биш, ер нь эр хүнд тун эелдэгхэн сэтгэлтэй хүн байж. Чулуун ан хийх, адуу эрэх, өр нэхэх зэрэг ажлаар хэд хэдэн хоногоор тэнүүчлэн явна. Түүнийг эзгүй хойгуур эднийд хоног тааруулан ирж унтах дуртай хэд хэдэн залуус байдгийг нь би энэ өвөл ажиглав. Тэр залуусын явдал Пунсалд заримдаа зугаа болж заримдаа гай болж байсныг ч би мэднэ. Гадаа нимгэн хувцастай сууж байх байтугай дах нөмрөөд ч удаан тогтож суушгүй өвлийн үдшийн жаварт Чулуун Пунсалыг амьтнаас нуусан бололтой гэрийнхээ баруун хаяанд суран чөдрөөр хоёр гарыг нь хүлээд хошлонгоос уячихсан байхыг санамсаргүй хараад өрөвдсөндөө уяагийн тайлж өгөх гэж байж Чулуунд алгадуулж явсан удаатай. Чулууны тухайд муугаар санадаг хэд хэдэн бодол надад бий. Палам гуайн тэмээний ноосыг Чулуун л авсан байх гэж би санадаг. Бас Палам гуайн солбио улаан атыг алга болоход "Яах вэ, би газраар нь авъя. Олдвол миний аз. Олдохгүй бол миний хохь” гэж хоргоож байгаад нэг муу туранхай морин дээр тавин төгрөг өгөөд авчихсан байсан. Энэ их учиртай. Палам гуай алдсан тэмээнийхээ хойноос хол ойр эрэл сурал хийгээд явахгүй гэдгийг Чулуун мэдэж байгаа. Бас тэр шар ат гэнэт газар дор орчихсон мэт алга болчихсон байхад Чулуун үнийг нь төлсөн нэр авмагц ганцхан үд дээр яваад хаанаас ч юм туугаад ирсэн. Ер нь яваандаа Палам гуайнх олон хоног сараар эднийтэй айл саахалт явбал хоногийн хоолгүй болно байгаа гэж би дотроо зовдог. Бас энэ хавар хоршоонд тушаах малыг чинь би аргалж өгөмз гэж Палам гуайг хоргоож номгочлоод байгаа дуулдсан. Энэ явдал юугаар төгсөхийг бүү мэд! Нэг л мэдэхэд Палам гуай хэдэн тэмээ ч байхгүй, хонь ч байхгүй л хоцрох дог оо. Би тун сайн мэдэж байна.

	 

	* * *

	 

	Хотын зүүн талд ийм эсрэг, тэсрэг баян ядуу, залхуу овсгоотой хоёр өрх айл байхад хашааны зүүн талд мал эмнэлгийн гэр, өөрөөр хэлбэл миний гэр Дүгэржав гуайн гэртэй бараг бөөрөөрөө нийлж, хэн ч харсан энэ хоёр гэрийнхэн хоорондоо аргагүй л амь нэгтэй улс байх даа гэж бодогдохоор ойрхон байна. Дүгэржав гуайн манай хоёр (манайх гэдэг маань мал эмнэлгийнхээ тасгийг би хэлж байна) ийм амь нэгтэй айл хөрш болсон нь бага ч болов түүх намтартай. Ер нь энэ үед манай улсад мал эмнэлгийн мэргэжилтэн ховор байсан цаг. Гэхдээ хувьсгалын анхны үеийг бодвол мэргэжилтнээр баяжаад байсан цаг. Сум бүхэн мал эмнэлгийн бага эмчийн тасагтай болоод хөдөөгийн нүүдлийн тасгуудыг байгуулж эхэллээ. Хөдөөгийн нүүдлийн тасаг гэдэг бол нэг бага эмч, нэг санитар ийм хоёр орон тоотой. Энэ хоёр хүний мэдэлд ганц хоёр унаа өгөөд хоёроос гурван баг хариуцуулан хөдөө гаргана. Мал эмнэлгийн тасаг хөдөө гарч ирээд байж байгаа нь хөдөөгийн малчдаас байдлаараа ер ялгагдах юм байхгүй. Гэртэй бол гэртэй, яндантай бол яндантай яг л нэг айл шиг айл. Гэтэл дотор нь ороод үзэхэд айл биш гэдэг нь тэрхэн дороо танигдана. Ор байхгүй. Харин бичгийн ширээ ганц хоёр сандал, эм багаж, бичиг хэргээ хадгалах хоёр шүүгээтэй ийм л хогшилтой нэг гэр байдаг байв.

	Анх би энэ тасгийг аваад хөдөө гарахдаа албан газар байна, малчдын гэрээс эрхбиш ялгаатай байх хэрэгтэй гэж санаж, Жадамба гуайн гадна гэрээ онцгойдуухан бариад гадуур нь тойруулан чулуугаар тэг татаж, үүдэнд нь унины мод гозойлгон жижиг улаан дарцаг уяж, хэн ч харваас албан газар байна гэж танигдахаар болгоод унтсан билээ. Гэтэл маргааш өглөө нь босоход миний хийсгэсэн улаан дарцгийг үхэр идчихсэнээр барахгүй тэр тэнэг адгуус дотроо эзэнгүй гэр байна гэдгийг хэнээс ч илүү ухаалаг мэдэж баруун урд хатавчны туургыг тохмын чинээ газар өм зулгаасан байсан юм. Малын эмч хүн гэртээ сууж байх биш малчдаар хэсүүчлэн тасралтгүй явж байх ёстой. Гэтэл гэрээ орхиод явах гэхэд бүрээсийг нь үхэр идчих гээд болдоггүй. Би ганцаардан гурван хоног гэрээ сахилаа. Сумын төвөөс тун удалгүй санитар олж хойноос чинь явуулна гэсэн боловч ирдэггүй. Нутгаасаа санитар олж авахаар шийдэж томоотой сайн хүн сураглавал нутгийн нэгэн хазгар өвгөн надад эндүү ташаа болохоор юм хэлсэнгүй.

	Дүгэржав гуай анх уулзаад намайг:

	— Та манай санитараар ажиллах арга байна уу? гэж гуйсанд

	— Чадах юм болов уу даа. Надад эмнэлгийн ямар ч эрдэм ном байхгүй гэж сэтгэл нь зовсон янзтай татгалзаж байв. Надад эрдэм номтой хүнээсээ ажил хийе гэсэн үнэн сэтгэлтэй хүн илүү хэрэгтэй байсан юм. Дүгэржав гуайг санитараар ажиллуулъя гэсэн саналыг сумын захиргаа татгалзсангүй.

	Ингээд мал Эмнэлгийн тасгийн гэр ганцаараа айлын гадаа үхэрт шоовдорлуулан байхаа больж Дүгэржав гуайн нямбай гарт оров оо. Түүнийг санитараар авсан даруйдаа би хэд хоног эмнэлгийн ойр зуурын ном зааж өглөө. Тэгэхэд миний хэлсэн ярьсан бүхнийг анхааран чагнаж, төвөд судрын цаас мэт нарийхан урт зүссэн цаасан дээр хортой харандаагаар тэмдэглэн бичиж байв. Хуучин үсгээр бичнэ. Бичихдээ толгойгоо яльгүй гилжийж суугаад бичнэ. Бичиж дуусаад хичээлээ мөн төвөд номын баринтаг мэт дөрвөлжин шар алчуурт боож өвөртөлнө. Дүгэржав гуай өөрөө нэлээд ясархаг өндөр хүн боловч өөрөөсөө тун намхан нуруутай, жижиг цагаан эхнэртэй. Түүний нэрийг Одсор гэнэ. Одсор нөхрөө “Та” гэж авгайлан, шөнө унтахад нь хучлагыг нь хучиж, өглөө хэвтэртээ байхад нь цай аягалан өгч хүндэлнэ. Хоорондоо хэрэлдэж муудалцана гэж байхгүй. Энэ хоёр залуу насандаа хоёр хүү төрүүлээд нэг нь арван гуравтайдаа моринд чирэгдэн алга болжээ. Нутгийн улс ярихдаа цэрэгт явсан тэр залууг Дандар баатартай хамт, сүрхий байлдаж явсан хүн гэлцэнэ. Энэ яриа яагаад гарах болсныг би мэдэхгүй. Тэр ч байтугай "Дүгэржавын бага хүү тун сүрхий хүн байсан. Хаана юу ч хийж явж мэднэ.

	Аягүй бол тэр Дандар баатар гэдэг чинь ч тэр байж магадгүй" гэж хүн ярьж байхыг би сонссон. Харин Дүгэржав гуай хүүгийнхээ тухай надад юу ч эс дурсана. Энэ хоёр хүүгээс хойш Дүгэржав гуайнд дахин үр заяасангүй. Тэгээд ч үр хүүхэд байсан бол тэдэндээ өгөх хайрыг бие биедээ өгч, хоорондоо тийм эв найртай халамж асрамжтай байдаг бололтой. Амьдралаар мөн ядуу, Дүгэржав гуайнхыг анх нүүгээд ирэх гэж байхад нь "Том гэртэй айл байгаасай!" гэж би их хүсэж байлаа. Гэтэл жижиг дөрвөн ханатай гэрийг хамаг эд хөрөнгийнхөө хамт гуравхан тэмээнд багтаагаад ирсэн билээ. Миний орон гэр болох айл эднийх байв.

	Энэ жижиг гэрт ор дэр засаж тухлах арга надад үнэхээр байхгүй тул би шөнө нь ганц гудас дэвсэж тэрлэгээ дэрлэн, дээлээрээ хучиж унтаад өглөө нь дэвсгэр хучлагаа гэрийн баруун талын намхан хайрцаг дээр хураадаг байлаа. Дүгэржав гуайн эхнэр намайг "Манай дүрлэгэр хүү” гэж нэрлэдгээр үл барам үнэхээрийн өөрийн хүү гэж эндүүрээд байна уу гэж санагдахаар надад тийм элгэмсэг хайртай байдаг нь миний сэтгэлийг их уяраана.

	"Арга нь олдвол энэ хоёр хүний сэтгэлд нь сэв оруулалгүй, чадах ядахаараа тус болж явах сан даа" гэж би дотроо хичээдэг байлаа. Дүгэржав гуай санитар болоод нэг жил гаруй хугацаанд нэлээд юм сурч тасгийнхаа эд хэрэгсэл, хэдэн төгрөгийн төсөвт бүрэн эзэн болоод бас мал засах, үхрийн эргүү авах, тариа хийх дадлагатай болж ханиалгаад байгаа малд соодтой нашатыр, гэдэс ходоодны өвчтэй малд танин, танналбин, халуун ихтэй малд аспирин сульфидин өгөөд байхын хэр мэдлэгтэй болсон байв. Гэвч мэргэжлийн хүн биш болохоор дотор халуунтай хурга, давхар хүйстэй тугал, муу цустай морь, хамуу биш маагуу гэхчлэн болхи яриа ярьж хааяа миний нүүрийг улайлгана. Гэхдээ бид хоёр албан үүргийн хувьд Дүгэржав гуай намайг хүндэлж нас ахын хувьд би түүнийг хүндэтгэж, гэртээ бол эцэг хүү хоёр шиг бие биеэ битүү халамжилж, нэг тогооноос нэг хүний гараар хооллон нэг жил гаруй хамт амьдарлаа. Бид хоёрын хамгийн их гачигддаг юм уналга. Бид хоёр хойноосоо урагш бараг зуу, баруунаас зүүн зах хүртлээ тавь гаруй километр нутагт тархсан гурван багийн хорь гаруй мянган толгой малын эрүүл мэндийг хариуцсан улс. Сард ядахдаа хорь хоног морины нуруун дээр явж байгууштай. Гэтэл манай тасаг гуравхан морьтой. Нэг нь нуруу муутай. Амьтнаас л унаа гуйна.

	Гуймагц морь бариад өгдөг хүн бас ховор. Хаана нэг газар хүн өвдвөл "Ээ сүүд майд боллоо. Бадраа эмчийг залаад ирээрэй!” гэж аль тарган сайн морио эмээллэж хөтлөөд сумын төв рүү давхина.

	Гэтэл мал өвдөхөд эмч авчиръя гээд давхих байтугай эмч өөрөө ирээд байхад өвдсөн малаа зарим нь нуух гэж оролдоно.

	Хэрэв мал үхчихсэн байвал эмч ирэхээс өмнө шалавхан эрэг жалгад булахыг хичээнэ.

	Хөдөөгийнхний зан хачин. "Хорио карантин гээд сүйд болбол яршиг” гэлцэнэ. Ийм хүмүүс малын эмчид унаа өгөх гэж юундаа ч дурлах билээ. Бид хоёрт унаа унашийн хувьд тус болдог хүн гэвэл манай айлын Чимид гуайнх. Эднийх манай хот айлынхны зүүн хойд захад дунхайсан цагаан гэртэй айл бий.

	Чимид гуайн гадаад төрхийг ажиглавал ямагт ууртай юм шиг хөмсгөө зангидан магнайгаа атруулж, бодолд дарагдаж явдаг хүн.

	Сайн танихгүй хүн түүний их хөмсөгтэй хар нүд, өндөр донхгор бие, ертөнцийн хамаг хэргийг таньж мэдчихээд, түүнийгээ сэтгэл дотроо тунгаах мэт дүнсгэр бараан царай, урт чийрэг гар хөлөөс нь сэтгэл хирдхийн сүрдмээр. Эднийх олон хүүхэдтэй. Хүүхдүүд нь эцгээсээ айхгүй, гэхдээ цөм хүндэлнэ. "Самбуу! Адуу хураагаад ир!" гэхэд шагай шүүрч ухаан жолоогүй наадаж байсан хүүхдүүд эцгийн дуунаар зэрэг тоглоомоо хураана. Самбуу бол Чимид гуайн том хүү. Самбуугийн хоёр дүү сумын төвд сургуульд суралцана. Сургуулийн насанд арай хүрээгүй хоёр дэрсхэн охин аргал түүх, тугал услах, цас авчрах ойр зуурын ажлыг хэнээс ч дутуугүй хийнэ. Чимид гуайн эхнэр өнөө маргаашгүй нярайлах болсон боловч нярайлах өдрөө хүртэл ажлаа хийсээр явдаг монгол эмэгтэйн заншлаар бас ч зүгээр суулгүй хүүхдүүдийнхээ хувцсыг оёж утас ээрч, шөрмөс томно.

	Гал тогоогоо барина. Чимид гуайнх бол манай хотын дөрвөн айлын дотроос хамгийн тохилог миний боддогоор хамгийн зөв амьдралтай айл байлаа. Мал малын захтай, орон гэр нь төвхнүүн, хүмүүс нь ажилч. Чухал ажил гараад унаа малаар дутагдахад би баахан халгаж зүрхшээж байгаад ногтоо барин Чимид гуайнд орно.

	Чимид гуай намайг хоосон буцааж байсан удаа үгүй. Бас унаа өгөөд хариуд нь Чулуун шиг ямар нэг нэхэл дагал хийхгүй. Чулуунаас унаа гуйхад заавал юм нэхнэ. "За нэг хайрцаг калибрын сум олж өг. Би чамд нэг сэгэлзсэн алхаатай морь гурав хоног унуулъя. Надаас өөр хүн бол чамд ингэж сайн морио өгнө өө? нохойн гонж" гэж Чулуун хэлдэг бол Чимид гуай морио өгөөд "Бусгадаг юм шүү, мэдэж яваарай" гэж хэлэх жишээтэй.

	 

	* * *

	 

	Энэ өвөл өнтэй сайхан өвөл болж, мал сүрэг тарган тавтай өвөлжсөний ачаар өвчин ч бараг гарсангүй. Унаа унашаар дутагдалтайгаа дээр ярьсан. Энэ бүхний улмаас би өвлийн саруудын бараг тэн хагасыг нь гэртээ өнгөрөөв. Ямар нэг цочмог өөрчлөлт хувьсалт байхгүй, нэг нь нөгөөтэйгөө ижилхэн өвлийн богино өдрүүд хойно хойноосоо мөр даран өнгөрч, өвлийн жаварт царцан тогтсон мэт хөдөө нутгийн ноозгой амьдрал миний сэтгэлд ямар ч уй залхуугүй үргэлжилсээр байлаа. Энэ богино цагийн завыг аль болохоор сайн ашиглаж, мал төллөлт эхлэхээс өмнө их л зүйл хийж амжуулууштай байлаа.

	Дахиад ийм зав олдохгүйг би мэдэж байв.

	Би Дүгэржав гуайнд унтаад өглөөний цай уусны дараа, барагцаалбал нар ханын элэг рүү буух үеэр мал эмнэлгийнхээ гэрийг галлаж ном дэвтрээ дэлгэн суудаг байлаа. Надад зааж сургах багш байхгүйн дээр, ухаан хүрч ойлгошгүй хачин монгол үгсээр орчуулсан дунд сургуулийн хэдэн сурах бичгээс өөр хялбарчилсан ном зохиол байхгүй учир хими физикийн нарийн ухааныг сурч ойлгоно гэдэг бараг боломжгүй байв. Намайг авардаг ганц зүйл гэвэл "шинжлэх ухаан үнэн" гэсэн бат итгэл байв. Энэ номд бичсэн бүхэн үнэн. Үнэн юм заавал учир нь олдох ёстой гэдэгт итгэдэг байсандаа би тэр хэдэн бэрх номын бараг үг үсэг бүхнийг шимтгэн бодож хэд дахин уншиж, цээжилж зурж, зарим үед амьдралын бодит жишээтэй харьцуулан бодох гэж оролдоно. Ойлгож, овоо учир нь олдож байсан юмыг амьдралын жишээтэй харьцуулаад ирэхээр бүр учир нь олдохоо больж, төөрөлдөх нь олонтоо. Мал эмнэлгийн сургуульд хоёр жил суралцах хугацаанд ор нэр төдий заалгаж өнгөрсөн ерөнхий эрдмийн хичээл надад огт нэмэр болж байсангүй.

	Жишээ нь мод нийлмэл бодис гэдгийг ухааралгүй, төмрийн химийн томьёо гэж байхад модны томьёо гэж яагаад байдаггүй юм гээд бодоход тайлагдашгүй оньсоготой учирсан адил мухардана.

	Мал эмнэлгийн сургуульд байхад "Тэжээвэр гахай аятай идээд л байдаг. Сурсан юм юу ч байхгүй. "Төмөр хоёр валенттай гээд тогтоочих сүв та нарт алга уу?" гэж аашилдаг нэг багш байсан маань санагдаж байна. Гэтэл миний үзэж байгаа номоор бол төмөр хоёр валенттай ч байж болох, гурван валенттай ч байж болох байна. Өнөөх үнэн хаана байна. Синус, косинус гэдэг чинь юу юм? Орчин гэдэг монгол үг чухамдаа юу хэлээд байгаа нь хүртэл эс ойлгогдоно. Шинжлэх ухааны зам бартаатай гэдэг боловч миний хувьд бараг түгжээтэй юм шиг санагдаж заримдаа урам хугална.

	Хими физикийн ухааныг үнэхээр ойлгоё гэвэл хими физик биш харин алгебр, геометрийн ухааныг урьдаар судлах гэж миний оролдож байгаа маань их ширэнгэ дотор зүг чигээ алдсан гөлөгний явдалтай тун ойролцоо байв. Нэг алхаад нэг саад учирч, түүнээсээ гарах гээд дахин нэг саадтай учрах жишээтэй. Гэвч би зүг чигээ бүрэн алдаагүй надад нар харагдаж зүг чиг мэдэгдээд байх шиг санагдаж түр зуурын энэ балар их бэрхээс ямар ч болов гарах хэрэгтэй байв.

	Би өглөөний нарнаас үд хүртэл суугаад Дүгэржав гуайнд орж цай ууна. Тэгээд дахин гэртээ орж үдэш хүртэл сууна. Нэгэнт цаас ном дэлгээд суухаараа би гал түлэхээ хүртэл мартаж, цаг өнгөрөх, даарахыг эс ажин хоёр хөлөө зөрүүлж хавчаад нүд, нуруу давсаг хамаг эрхтнээ чилтэл суудаг байлаа. Энэ бол миний ажил хамгийн бүтэмжтэй байгаагийн тэмдэг. Хэрэв даарч, ядарч галтай газар ормоор санагдаж байгаа бол сэтгэл маань хийж байгаа юмтайгаа улам авцалдаж чадаагүй, бодол санааны маань нэг хэсэг дэмий холхиж байгаагийн тэмдэг болно. Иймэрхүү сэтгэлтэй уншсан ном ухаанд заавал дутуу, эсгүүл гүйхэн ойлгогдож хэд хоногийн дараа юм уу, хэдэн цагийн дараа дахин уншихаас аргагүйд хүрнэ. Заримдаа уншиж оролдож байгаа юмаа түр орхиод нүүрнийхээ урдуур тамхины цэнхэр утаа манаруулан түүнийгээ ажиглаж нэг хэсэг мэлэртэл юм боддог байв. Даяанч лам нарын тэсвэр хүлцэл нь надад биширмээр сүрхий санагдана. Би өөрөө амьд даяанч байтугай даяанч байсан хүнийг ч үзсэнгүй. Гэхдээ амьтны ярихаар бол тэд биеийн ямар ч зовлон алжаалыг дааж чадах тэсвэр тэвчээртэй хүмүүс байсан гэлцэнэ. Шашны номлолд автсан тэднээс төдий зэргийн хүч зориг гарсан байхад өнөөгийн залуу би, тэднээс илүү нь эс болтугай дутуугүй зориг тэвчээр гаргаж чадах ёстой. Хүний зориг хүнд өөрт нь байдаг юм хойно гэж надад дандаа бодогдоно. Зориг, тэсвэр, тэвчээр гэхчлэн өч төчнөөн сайхан үг бодож зохиосныг үзэхэд ч монгол хүн өөртөө байгаа юманд нэр өгөө дөө гэсэн санагдана. Цаашилбал хүнд байдаг л юм бүхэн өөрт минь бий, хэрэглэж л чадвал надад ч өч, төчнөөн чадал бий. Өөртөө байгаа хүч чадлаа хэрэглэж чадсан чадаагүйгээсээ болж ертөнцийн хүний амьдрал алаг цоохор байгаагаас биш эхээсээ төрөхөд цөм адилхан. Хүн хүч чадлаа янз янзаар ашиглаж байна. Палам гуай өөртөө байгаа чадлыг намагт живүүлсэн ган шиг зэврүүлээд, гаргуунд нь хаяж байхад Чулуун хүч чадлаараа жаргал зугаа хөөж, Чимид гуай айл гэрээ аятайхан бөөцийлж байна. Ертөнцөд хүн гэдэг содон ганц амьтан болж төрснийхөө хэргийг эдний хэн нь ч бүтээж чадалгүй яваад амьдралаа дуусгах дөхлөө. Хүн амиа сайн сайхнаар бөөцийлж яваад үхлээ ч гэсэн хүн гэж төрөхгүй сайхан амьдарч яваад үхэх адгуус амьтан, усны шувуу хэрэм, зурам аль олон байхыг тэр гэх вэ? Хүн гэдэг онцгой амьтан болж, юмыг эргэцүүлж бодох гэгээн саруул оюун бодолтой төрсний хувьд хүний гавьяа бол ертөнцийн дээд бүтээл байх ёстой. Хүн бол орчлон ертөнцийг бүхэлд нь баярлахаар л амьдрал ёстой.

	Ингэж хүнийг өргөмжлөн бодоход сэтгэл сэргэж, зориг хүч нэмэгдэх шиг санагдана.

	Хүн өөрөө өөрийгөө сайхнаар бодож өөрийгөө өөгшүүлж баярлуулж байх нь амьдралд их дэмжлэг болж өдөр тутмын явган бэрхшээлийн өмнө сэтгэлээр унах, сандарч тэвдэх, гуних цөхрөхөөс аварч байдгийг би ухаарав. Хэрэгтэй юм бүхэн дээр "Оролдоод үзье”, "Чадах байлгүй", "Болох байлгүй" гэж сайнаар бодвол амьдрал сайхан. Сэтгэлээр сайхан яваа хүний хөл нь бүдрэхэд жигүүр нь түшнэ. Өөдрөг сэтгэл бол хүний амьдралын гэрэл, гэгээ, хур бороо. Юм сурах гэж арга чаргаа баран, ядарч шантарсан цагтаа ийнхүү элдвийг бодон сэтгэлээ тайтгаруулж суухад нэгэнт оролдож хичээсний хариу шан болж, үзэж уншиж байгаа зүйлээс минь бага боловч ойлгогдоод, тэр нь хур гуйсан хүний алган дээр тэнгэрээс унаж байгаа бүлээн дусал адил урмыг минь сэргээж зүрхэнд минь гал дөл бадраадаг байлаа. Өвлийн богино өдөр төдхөн өнгөрнө. Нар шингэхийн өмнөхөн зэлнээс алдуурсан тугал мэт, муу гэрээсээ ухасхийн гарч морь аргамжих, аргал түүх, үхэр хурааж ирэх мэтийн аар саархан ажил хийж салхинд жаал явна. Аргал түүнэ гэдэг миний нэг дуртай ажил. Огтоно хөөж яваа үнэг шиг аргал хомоол харуулдан ийш тийш гавшгай алхалж, хуурай аргал дайралдахад явдал дундаа савардан араг руугаа дэрхийтэл хийж аваад яарах юмгүй мөртөө яаран, жавар салхийг нэг уруудаж нэг сөрж явсаар нэг мэдэхэд араг нэлээд хүндэрч бие дулаацан, нүүрнээс халуу дүүгж байна. Тэгэхэд хөдөлж гялалзаж явахын жаргалыг мэдэж, хийсэн дээрээ хиймээр санагдана. Арагтай аргалаасаа шуудайд хийж орхиод цааш явна. Аргал түүнэ гэдэг хөндлөнгөөс харахад огт завгүй ажил шиг харагдах мөртөө аргал түүж явахад хэчнээн ч юм бодож болно. Нэг бодол нөгөө бодлоор түргэн солигдож, муугаар бодогдож байсан бодол сайнаар эргэн бодогдоно. Урамшин дуулж, дуулан баясаж нэг хэсэг яваад араг дахин дүүрнэ. Гэрийн зүг буцах болно. Дүүргэж орхисон шуудайтай аргалаа буцах замд дайрч арагтай аргал дээрээ даруулж үүрээд алхаж явахад цээж цэнгэг, дотор уужим, нуруу өндөр болчихсон юм шиг санагддаг. Манай тасагт энэ жилийн түлшний зардал гэж зуун наян төгрөг олгосон боловч бид өөрсдөө аргалаа түүгээд байх боломжтой болохоор түүгээр нэгэн эсгий авч гэртээ давхарласан билээ. Тэгээд өөрөө аргал түүж яваа минь энэ. Ажилтай ажилгүй аль ч үед аргалд явах тун сайхан санагддаг нь миний бага насны амьдралтай холбоотой. Намайг бага байхад айл саахалтын хүүхдүүд тав зургаа, долоо арваараа нийлэн аргалд явцгаана. Ядахдаа дор бүрдээ гэрээсээ ааруул өрөм, ээзгий бэлдэж гараад, хээр гарч аргаа дүүргэмэгц бүгдээрээ нэг газар цугларан аргуудаа дугуйлан орж гэр болгоод дотор нь мөрнийхөө жийргээр дэвсгэр хийж хавтгай хадан дээр идээ цагаа дэлгээд айл болон тоглоцгооно. Зарим нь нөхөр эхнэр болно. Зарим нь мал адгуус болно. Эмнэг сургана. Нөхөр нь эхнэрээ аашилна. Үрээ засаж байгаа нь энэ гэж заримыгаа хөлийг нь боож алцайг нь ухан тонгочуулна. Аргийнхаа ёроолд унтацгаана. Бага насанд юу эс дуурайж явлаа! Тэр нас нэгэнт өнгөрөвч, тэр насыг эргэн бодогдуулах өчүүхэн ч атугай шалтаг хүний аль ч насанд дулаахан санагдаж явдаг бололтой.

	 

	* * *

	 

	Хөдөө нутагт байгаа албан хаагч сэхээтний хувьд өөрийнхөө хотынхонд сонин уншлага хийж бай гэж намын үүрээс даалгасан ёсоор би заримдаа өөрийнхөө хотынхныг нэг гэрт, голдуу Дүгэржав гуайнд цуглуулж, ном сониноос уншсан болон сумын төв ороод мэдэж ирсэн шинэ соргог зүйлс сум орны ажил байдал, зарим үед үлгэр хүртэл ярьдаг байлаа. Сонин уншлагыг манай төвийн нутагт өглөөгүүр хийдэг заншилтай боловч хөдөөгийн бид голдуу шөнийн цагт цуглаж хийнэ. Хэдийгээр намын даалгавраар хийж байгаа боловч энэ ажил надад өөрт минь их л бахархах сэтгэл төрүүлдэг байв. Арав гаруй хүн миний ам руу "юу гарах нь вэ" гэсэн шиг анхааран ширтэж суугааг өөдөөс нь харахад "Би эдэнд ийм л хэрэгтэй байгаа юм байх даа" гэсэн шиг бодогдож надаас хэрэгтэй юм чагнах гэж хүлээж байгаа энэ улсын өөдөөс алт шидэлж байгаа юм шиг сайхан ярих сан гэж дэвэргэн хүсэл төрнө.

	Юм ярьж байхдаа хүмүүсийн царайг харахад, хүн хүн ялгаатай боловч лааны гэрэлд нийтдээ баахан цайвардуу харагдаад чимээ гаргахгүйг хичээж дор бүрдээ дөлгөөн томоотой суух нь хүндэтгэл бишрэлийн газар цугласан сүсэгтнүүд шиг санагдана.

	Тэр дунд надаас юм асуугаад байгаа юм шиг над руу хурц харцаар гялалзах Цоомой охины дүрлэгэр хар нүд лааны бүдэг туяан дундуур гоц содон харагдана. Тэр надаас голцуу хол, үүдэнд ойролцоо аргалын дөрвөлж түшиж сууна. Айлын хоймор өөд гараад суухаар зоримог сэтгэлтэй хүмүүжээгүй нь харсаар илт. Амьдралаар ядуу зүдүүгийн улмаас өөрийгөө бусдаас арай дорд үзэж, нийттэй явахдаа хүртэл нэг алхам хоцорч олны хараанд өртөхгүй явахыг өөрийн хэр хэмжээ болгон заншсан, олны хараанд хэрэв өртвөл өмссөн хувцсыг минь шоолж байгаа болов уу гэж хүртэл ичиж зовж явдаг гунданги сайхан сэтгэлтэй хүн ийм байдаг. Гэтэл Чимид гуайн хүү Самбуу бол амьтан цуглахад хамгийн түрүүн яриа хөөрөөтэй гавшгай нүүр мэт орж ирээд миний дэргэд тулан сууж, инээхдээ инээж асуухдаа асууж, надтай өөрийн найз шиг өөрийн хүн шиг дотно байгаагаараа бусдад бахархах шинжтэй суудаг билээ. Заримдаа миний өвдгийг түшин сууна.

	Түүний нүүр царайг харахад гэнэн сайхан баярласан хүүхдийн зан, хаврын болжморын жиргээн, нарийн горхины урсгал мэт сэтгэл баясаах юм бодогддог бол Цоомойн наснаасаа ахадсан уйтгарт харц бүхий өргөн аньсагатай том алаг нүдийг харахад далавчгүй шувуу тэнгэр өөд хараад сууж байгаа юм шиг зүрх хөндүүрлэм, гэхдээ жавхаатай харагддаг билээ. Юм шударгаараа байдаг бол цугласан хүмүүс дотор Цоомой хамгийн цог жавхаатай, энэ ертөнцийн өмнө хамгийн нүүр бардам хүн байх ёстой. Эцэг эх хоёр залхуу зантайн буянаар орон гэрийн гадна дотнын хамаг ажлыг өсөж бэхжээгүй 17 насныхаа нуруун дээр ганцаар үүрэн, үүрсэн ачаандаа үүртэж мөхсөдөж, уурлах уцаарлахыг мэдэхгүй хөндлөнгөөс харсан хүнд ажилчийн хувьд ажилд налархай гавшгайн хувьд, дуу шуугүйн хувьд чухам л бурхан мэт санагдахаар сайхан хүн болж бойжих завшаан Цоомойд ноогджээ.

	Гэтэл өөрийнхөө сайхныг мэдэхгүй, хамгийн заяагүй царай гарган үүдэнд сууж байдаг!!!

	Хавчиг хөх царайтай, гозгор толгойтой Чулуун панзач яриа чагнаж суухдаа сонсгол нь над дээр, хараа нь эхнэр дээрээ байна.

	Гэвч хоёр чигийн аль алиныг анхаараагүй царай гарган шалны хажууд өрөөсөн өвдгөө бохирон доош харж суугаад тулганы зах руу, шүднийхээ завсраар шүлсээ байн байн хаялж заримдаа худлаа эвшээлгэнэ. Пунсал Чулуунаас нүүрээ нуусан юм шиг баруун гараа духан дээрээ саравчлан барьж хоёр нүдээ хаагаад, гарынхаа доогуур ойр зуурыг ажиглан үе үе чимээгүй инээж, инээснийхээ дараа хэлээ гарган уруулаа долооно. Хааяа санаа алдах мэт урт амьсгалаар хоёр талынхаа хүн рүү ээлжлэн харж, үсээ хойш нь илнэ. Энэ бүх байдлыг нь харахад энэ хүн амьхандаа тун их юм бодож ойлгож баясаж гайхаж суун аа даа гэж бодмоор. Чимид гуай ярианд орж ирэх нь ховор. Ганц нэг ирэхдээ том хөх дээл нөмөрч ирээд бараг хоёр хүн эзэлмээр зайд ганцаар завилж сууна. Ингэж суух нь ямаа цоройлж байхад хад цохио тохиромжтой байдаг шиг, өвдөг нуруу өөд нь цоройлж байхад хүүхдүүддээ Чимид гуай хүртээмж сайтай байдаг бололтой. Чимид гуайн эхнэр Юмчин “Пээ мөн хэцүүдэв ээ” "Үгүй ер өө!" "За тэгээд?", "Нээрэн хүн гэдэг мөн айхавтар амьтан юм" гэхчлэн яриан дундуур байн байн дуу алдаж, чанга чанга инээнэ. Хүүхдүүд эхлээд том нүд гарган сүрхий чагнацгааж байснаа сүүлдээ хол ойроос хурхирч эхэлнэ.

	Энэ яриа маань намайг яваа яваандаа сайхан юм ярих сан гэдэг хорхойтой болгож уран зохиолын ном руу амар заяа үзүүлэхгүй түлхэх боллоо. Би үдээс хойших цагийн ихэнхийг уран зохиолын ном уншиж өнгөрөөнө. Тэгж уншиж байхдаа хүнд ярихад аль сонирхолтой баймаар зүйлсийг аргал түүдэг шигээ бөөн бөөнөөр нь хамж тархиндаа хийж аваад яаж ярих эв зүйгээ сэтгэлдээ бодож, заримыг нь ганцаараа ярьж сургууль хийдэг байлаа. Хүнийг яриагаараа баясгаж бишрүүлж чадах өөрт хэчнээн сайхан санагддагийг ядаж ганц удаа ч атугай үзсэн хүн амьдралдаа хэзээ ч мартахгүй вий. Хотынхонд би зарим үед уран зохиол ярьж өгдөг болов. Уран зохиол ярина гэдэг үлгэр ярихаас огт өөр. Хүнд ярих зохиолыг урьдаар өөрөө сайн ойлгох хэрэгтэй болно. Өөрөө уран зохиолыг сайн ойлгоно гэдэг бас нэг жаргал. Дамдинсүрэн гуайн "Гологдсон хүүхнээс" эхлэн Цэвэгмид гуайн "Сурагч Ганбат"-аар дамжиж цааш ахин ахисаар Пушкинтай уулзлаа. Пушкины төрсний 150 жилийн ойгоор гарсан зузаан цагаан ном ямар ч азаар миний гарт орсон юм. Тэр өвөл сэтгэлд минь их л тэжээл болсон санагддаг. Тэр номд дунд сургуулийн хэдэн сурах бичгийг бодвол уншихад ухаанд буухаар аятайхан уран орчуулагдсан Белкиний хэдэн тууж бий. Тэр хэдэн туужийг би бараг цээжээр мэдэх болтлоо уншсан даг. Тэгж уншаад хүнд ярьж өгөхөд сонсож байсан хүмүүс тэр туужийг Пушкин биш би л өөрөө зохиочихсон юм шиг харсаар байтал Пушкинд биш надад биширч баярлаж байгаа нь намайг улам зоригжуулж урамшуулна. Гэхдээ би уран зохиолын номоос уншсан юмаа голдуу залуучуудад ярина. Хөгшид маань миний яриаг өвлийн урт үдэш өнгөрөөх зугаа болгож чагнадаг бол Цоомой, Самбуу, Пунсал гурав миний яриаг амьдралд тустай номлол сургаал сонсох янзтай чагнана.

	Тийм болохоор тэдэнд үлгэр ярьснаас уран зохиол яривал илүү урамтай. Бас уран зохиолд хүүхэн үнсэх мэтийн "үл бүтэх" явдлууд гарна. Тийм юмыг би хөгшдөд яагаад ч ярьж чадахгүй мөртөө сайх гурван залууд бол харин ч хөгжилтэй ярина. Тэр гурав ч миний яриаг чагнах тун дуртай.

	Хэрэв хөгшдөөс хүн байхгүй дөрвүүлхнээ манай муу гэрт цуглавал бүр ч хөгжилтэй. Би тэдэнд чихэр таваглана. Мэр сэр хөзөр даалуу тоглочихно. Уран зохиолын ном ярьж суухын хажуугаар амьдралынхаа тухай, бодож санаж явдаг юмныхаа тухай ярилцана.

	— Одоо манайхаас баруун тийш Говь-Алтай, Ховд, Увс, зүүн тийш Өвөрхангай, Архангай цаашилбал Хэнтий, Сүхбаатар, Чойбалсан гээд өч төчнөөн том нутаг байна.

	Энэ чинь бүгдээрээ бидний нутаг. Бид хаана ч очиж хэнтэй ч уулзаж мэднэ. Нэг л мэдэхэд аймгаас дээрээ туг хийсгэсэн ногоон машин давхиж ирээд Цоомойг сургуульд оруулах гэж аваад явж мэднэ. Эсгүүл Самбууг цэргийн дарга болгох гээд Улаанбаатараас гэнэт яаралтай дуудлага ирж мэднэ. Би ч гэсэн дээд сургуульд орчихсон кинонд гардаг шиг том танхимд олон оюутантай ном үзээд сууж байж болно. Пунсалыг ч Чулуун хардаад хол явуулахгүй байлгүй. Гэсэн ч бас тэргүүний малчин болчхоод хуралд явж Маршалтай гар барьж явах ч юм бил үү. Юмыг яаж мэдэх вэ. Бидний өмнө бид л мэдэхгүй байгаа болохоос биш, цэлийсэн урт зам байгаа юм шүү дээ гэхчлэн хөөргөж ярихад тэдний царай их л сэргэдэг байлаа. Ялангуяа Цоомой ам руу минь орчих шахан анхаарч "Сайхан аа" гэж баясах сэтгэл нүүрэн дээгүүр нь тунгалагхан инээмсэглэлээр нэг тодорч харагдаад дорхноо "Ээ дээ, юу л бол?" гэж эргэлзсэн янзтай зовхи нь бууж, хөмсгөө сүртэй зангидан бодол болно.

	— Миний тэгж явах маань ч гайгүй байх аа даа гэж Пунсал өөртөө итгэл алдсан уяхан дуугаар үглээд атаархсан харцаар Самбуу Цоомой хоёрыг ээлжлэн харах нь тэдний саналыг асуух мэт.

	Ингэж залуучуудтай нийлэн сайхан мөрөөдөл бодлоор сэтгэлээ хөгжөөж суух надад нэг жаргал байв. Тэдэнд хэчнээн сайхан юм зохион ярьж чадах тусмаа өөрийнхөө ярианд өөрөө итгэж, миний ирээдүйд урт сайхан зам бий, тэр сайхан замаар ямар янзтай хүн явахыг ганц би өөрөө л мэднэ, эзэн хичээвэл заяа хичээнэ гэж өөрийгөө сургамжилж өөрийнхөө чухам ямаршуу яс чанартай хүн болохыг танихаар өөрийгөө янз янзаар туршиж үздэг байлаа.

	Энэ маань мөн л завтай хүний явдал. Хажуудаа юм уу, орчин тойрондоо оролдоод байх юм бага бол хүн өөрийгөө оролдох дуртай болдог бололтой.

	Би шөнийн цагт гэртээ лаа асаагаад сууна. Амьтан дулаан хэвтэртээ налайтал жаргаж хэвтэх цагаар ор дэвсгэр ч байхгүй, эл хуль оргисон хөндий ханхай гэрт лааны шаргал дөл сүүмэлзүүлээд ганцаар сууж байна гэдэг нэг их хүсүүштэй зүйл биш. Гэтэл би өөрийгөө туршиж байгаа нь энэ гэж өвлийн тэсгим шөнө гэртээ зориуд гал түлэлгүй, эсгий гутал дах дэгтий өмсөж аваад "За өнөө шөнө үүр цайтал сууна. Тэгж чадахгүй юм бол би тэсвэртэй хүн биш, эр хүн биш болно” гэж өөртөө хэлж ном дэвтрээ дэлгэн суудаг байлаа. “Эр хүн” болно гэдэг тэр үед миний сэтгэлийг хамгийн их дэвэргэдэг бодол байв. Шөнө гэрт ороод суусан даруй нэг хэсэгтээ нойр хүрнэ. Тэгээд ертөнц мөхсөн мэт анир чимээ тасарч, тэнгэрт хүйтэн сар ёлтойн, хоточ сэргэлэн ноход хааяа хөв хөв хуцах ид шөнө хэрд ухаан санаа дээд зэрэг сэргэж уншиж суугаа номын үгс, утга учир нь анчин дээр өөрөө гүйгээд ирж байгаа хээрийн сэргэлэн амьтад шиг сэтгэл рүү цутган урсаж, хийж оролдож байгаа юм маань хамаг анхаарлыг сорон залгиад энэ орчлон дээр өндөр уулс, цасанд хучигдсан их тал өрх нь бүтээлэгтэй гэрүүд, дулаан хэвтэрт хивж хэвтээ хонь, үхэр тэр ч байтугай би өөрөө хүртэл байхгүй гагцхүү сэтгэлийн бөөн жаргал л байгаа юм шиг санагдах хэсэгхэн сайхан үе ирнэ. Хүн хайртай дуртай юмаа үнэ хайрлалгүй худалдаж авдаг л юм бол энэхэн зуурын жаргалын төлөө юугаа ч өгөхөөс буцмааргүй санагдах тийм цаг ирнэ. Гэвч сэтгэл гэгч бие мах бодиосоо салсан мэт дураар сэлгэн цэнгэх энэ түрхэн зуурын сайхан тааламж удаан тогтдоггүй нь харамсалтай. Шөнө дунд өнгөрч одод шуугдаж эхлэхийн хэрд ойр ойрхон эвшээлгэн нулимс цувж суудал дээрээ тэсэж тогтошгүй холхисоор үүр цайхын хэрд нойр дийлэн шил рүү мунаар цохисон ч эргээд хариу эсэргүүцэхийн оронд "Байзнаач! Би жаахан унтаад..." гэж гуймаар болтлоо тамир тасарна. Гэвч өөрийгөө туршиж байгаа шөнө бол "Ямар ч гэсэн санасандаа хүрнэ, би эр хүн!” гэж дуртай дургүй босож гадаа гарч, ийш тийш нь чулуу хаяж, нойроо сэргээж аргалж байгаад үүр цайж, уулын бэл тал хөндийд цагаан туяа татан холын бараа харагдаад ирэхийн хэрд "Шалгалтаа давсан хүн" гэсэн хангалуун бодолтойгоор зузаан дээл толгой дээгүүрээ нөмрөн нам унтдаг байлаа.

	Гэвч хүний тэсвэр зориг гэгч нэг шөнийн нойр юм уу, жаврыг дааж чадсандаа биш огт өөр зүйл байсныг хожим нь мэдэж билээ. Би ид томоогүй насандаа албан хаагч болж, болох болохгүй юмыг дуурайж саваагүйтэж явсны уршгаар нэгэн үед мөнгөн хэрэгсэлтэй тамхины уут ташаандаа зүүж явах гэж их дурладаг байлаа. Хүнтэй уулзаад мөнгөн сэтгүүр цохиур хангинуулан тамхилж суух сайхан санагддаг байлаа. Тамхилаад ярьж суухад өөрөө ч нэлээн том хүн болчихсон санагдана. Энэ маань яван явсаар намайг тамхинд оруулжээ. Тамхи татдаг болсноор ямар зам руу орж байгаагаа тэр үед боддоггүй байлаа. Гэтэл чухам ямар юм руу орсноо тамхи татаж явах цагтаа биш тамхинаас гарах гээд оролдож эхэлмэгцээ ойлголоо. Хүн аливаа муу зуршилд орно гэдэг амархан, гарна гэдэг бэрх. Тамхи татдагаа болих гэж оролдсоны улмаас би хэчнээн юм бодсоноо энд өгүүлж баршгүй нь. Тамхи гэгч анхандаа надад хөнгөн сэтгэлийн зугаа болж гарт минь ороод мах цусны хань болж биед минь шингэжээ. Тамхинаас гарна гэдэг бодол анх надад баяр байв. Өөрийнхөө тэсвэр тэвчээрийг шалгаад үзэх нэг сайхан зүйл надад байгаа юм байна гэж би баярлалаа.

	Тамхи татаж сурсан маань аз боллоо гэж хүртэл бодож байлаа. Сэтгэлийн хүч анхандаа эрчимтэй байлаа. Гурав хоног тамхи татсангүй. Дөрөв дэх өдөр нь огт санамсаргүй татлаа. Тав дахь өдөр нь татлаа. Зургаа дахь өдрөөс нь гутарч эхэллээ. Гутарсан, өөртөө гомдсондоо ганс тамхиа хүртэл галд хийж шатаалаа.

	Биеэ баръя гэж бодлоо. Зориг орлоо. Мөн хоёр хоног татсангүй. Гэтэл сүүлд нь "За яадаг юм" гэсэн санагдаж Дүгэржав гуайн ганс тамхийг аваад татлаа. Өөрийгөө ажиглалаа. Шунаг татаж байна гэж жигтэйхэн. Жаахан ч утаа гаргалгүй залгиж, хэд татаад ганс тамхиа ширээн дээр тавьж харлаа. Толгой яльгүй эргэж зүрх түргэн цохилон судас лугшиж байна. "Би гэдэг ийм хүн байж" гэсэн шиг бодогдлоо. Миний дотор талд ходоод ч юм уу, элэг ч юм уу чичрэн цохилж хэрэв огиулбал огиулмаар санагдаж байна. Би амьдралд ямар ч хэрэгцээгүй хүн болно байх гэж бодон бодон гутарч сүүлд нь, амьдралын хамаг сайхан юм надад огт хамаагүй, би бол энэ ертөнцийн хамгийн хэрэггүй, арчаагүй дорой муу хүн ямар ч сайхан юм бодоод би бодсондоо хүрч чадахгүй юм байна гэж гутарлаа. Хүний зориг тэсвэрийн хүчин гэдэг харвасан сумтай адил ойр тусгалтай байдаг юм байна. Миний сум их бодохдоо гурав хоног яваад эрч нь барагддаг байна. Угаасаа л миний чадлын хэр хэмжээ тэр ч юм бил үү. Үүнийг бодоход даанч харамсмаар. Цааш нь бодоход тамхи таталгүй байлаа гээд бие рүү хутга шааж байгаа юм уу, шорон гянданд хоол ундгүй хоригдохтой адилтгаж болох тийм зовлон шаналгаа алга байна. Гэтэл тэсвэрлэж болдоггүй хаашаа юм бэ? Дайн болж би дайсанд олзлогдлоо гэж бодъё. Намайг эх орноосоо урва! Хамаг нууцаа хэл! гэвэл би яах вэ? Тэр дайсан намайг тарчилгаж зовооё гэвэл тамхи татуулахгүй байхаас арай ч илүү шаналгаатай зовоох арга ямар ч болов олж чадна. Шөрмөсийг минь сугалаг! Галаар төөнөж арьсыг минь түлэг! Тамхи байтугай хоол унд гэрэл гэгээ үзүүлэхгүй гянданд хориг. Би яах вэ? Зовж шаналсаар сэтгэлийн тэвчээр дуусна. Ингээд бодоход тун аймшигтай! Хөнгөмсөг юм уу, ул суурьтай юм уу гэдэг хүний чухал нэг чанарыг өсвөрийн насандаа архи уух, тамхи татах мэт хөнгөн зугаа руу хэр зэрэг амархан орж байгаагаар нь шалгаж сэтгэл санаа, ухаан бодол, тэсвэр хатуужлын хувьд хүн хэр зэрэг өсөж чийрэгжсэнийг сурсан муу заншлаа хэр зэрэг амархан хаяж чадаж байгаагаар нь шинжиж болно. Үүнийг би нэлээд юм үзэж бодож, хожим нь ухаарч дүгнэснээрээ хэлж байгаа юм. Тэр цагт надад ингэж бодох сөгөө байсангүй. Хоёр гурав хоног тэсвэрлээд тамхи таталгүй явж чадвал нэг өдөр ч атугай өөртөө баярлаж, тэсвэр алдаад нэг өдөрт тамхиа татчихсан бол, тэр өдрийг тэмдэглэлдээ хараар бичиж, хоёр гурав хоногоор гутран шаналж явдаг байлаа. Тэсвэр тэвчээр гэдгийг сэтгэлийн удаан шургуу тэнхэл шаардах ийм зүйл дээр ярина уу гэхээс биш миний хийдэг шиг нэг шөнө нойргүй суух юм уу, тарианы зүүгээр арьсаа цоолж үздэгтэй адил аар саархан зүйл дээр ярьдаггүй байна. Хэрэв би эмэгтэй хүн байгаад нэгэн тамхи татдаг хүн надтай учирч "Чамд үүрд үнэнч ариун сайхан явж чадна” гэж ам алдах юм бол "Тамхи татахаа болихыг чинь урьдаар үзье" гэж хэлнэ. Энэ бол бас бага шалгуур. Их л бодоход хоёр гурван сар юм уу, нэг жилийн тэсвэр хэрэгтэй. Ийм яльгүй юман дээр ганц жил биеэ барьж чадаагүй хүнийг, амьдрал гэгч насан туршийн төвөгтэй хэрэг дээр бие бариад явж чадна гэж итгэхэд хэцүү. Гэхдээ миний энэ яриа бол өөрийгөө өөрөө шинжин бодож явдаг хүмүүст хамаатай зүйл.

	Амьдралд өөрийнхөө тухай бодож явах сөгөөгүй юм уу өөрийнхөө тухай нягтлан бодож заншаагүй хүмүүс бас байдаг.

	Өдөр тутам амьсгаа давхцуулаад байх их ажилд шахагдаж түүртээгүйн ачаар энэ өвлийн улирал миний хувьд өөрийгөө юм уу хүмүүсийг ажиглан бясалгаж суух боломжтой, тэрнийхээ улмаас гадна биш "дотооддоо” ажил хийж ухаан сэтгэлээ урвуулж хөрвүүлж ухаж тонгочуулж бодол болсон баахан явцуувтар улирал болж өнгөрлөө.

	Цагаан сар болох гэж айл бүр нойроо хагаслан бууз чимхэж гэр бүр халуу дүүгэн боов хайрч байх цагаар сумын төвөөс надад нэг бичиг ирсэн нь "Өөрийн санитар Дүгэржавт ажлаа хүлээлгэж өгөөд яаралтай ир!" гэсэн сумын захиргааны бичиг байлаа.

	Нэгэнт ажлаа хүлээлгэж өгөөд ир гэснийг бодоход энд мөд эргэж ирэхгүй нь илт болж, би хамт өвөлжиж зан аашаа авалцсан энэ дөрвөн айлд бүгдэд нь орж, хөдөөгийн ёсоор цайлуулан түр салах ёс хийгээд тэнгэр цэлмэг нэг өглөө сумын төв рүү мордлоо.

	Өвөлжөөнөөс нэлээд холдсон хойно эргээд харахад айл бүрийн тооноор шингэвтэр утаа суунаглан хотын дотроос уур манарч Палам гуайн үүдэнд бараан хувцастай ганц хүн зогсож байгаа харагдав.

	 

	* * *

	 

	Намайг хөдөөгөөс яаруу дуудах болсны учрыг би сумын төвд ирмэгц сонслоо. Манай сумын төвийн тасгийн эмч Сундуй гэнэт нас барсан байв. Би төвд шөнө амьтан унтахаас өмнөхөн ирж хоноод өглөө нь захиргааны контор луу шууд очлоо.

	Ширээн дээрээ баахан цаас дэлгээд сампин цохиж суусан сумын орлогч дарга Борхүү намайг хармагц, хийж байсан юм орхиод

	— За чи сайн ирэв үү? Цаана чинь сүйд болж байгааг сонсоо биз. Сундуй эмчээ алдчихлаа шүү дээ гэв. Би үг ч дуугарч амжилгүй сууж байтал:

	— Аймгаас Сундуйн оронд чамайг ажиллуул гэсэн шийд ирсэн. Чиний оронд хөдөө тасаг дээр ажиллах эмчийг мөд өгч чадахгүй гэсэн байна. Мал төллөлт эхлээд байдаг, баларч байна.

	Өнөөдөр ажлаа хүлээж ав. Сумын захиргаа комисс томилчхоод байгаа. Сум хариуцана гэдэг гуравхан баг хариуцаад суухтай адилгүй гэдгийг чи надаар хэлүүлэлд юу байх вэ дээ гэв.

	Би шинэ ажилдаа орлоо. Малын эмч хүн бүтэн нойртой хонож чаддаггүй ид ажлын цаг болов. Сум гэдэг маань 11 баг, 100-гаад мянган толгой мал. Сая төрсөн нялх мал энд тэндгүй үхэж хорогдоно. Баг бүрд нэг санитар байдаг боловч тэд маань хийдэг ажлаар дульхан. Зарим нь зөвхөн нэр. Богцтой эм ганзагалж туранхай морь унаж нэг айлаас нөгөө айл, нэг хотоос нөгөө хот дамжин хэд хэд хоногоор хэсүүчлэн явах боловч ганц би хааш ч эс хүрнэ.

	Сумын баруун нутгаар явж байхад зүүн талын нутгаар хурга ишиг үхэж л байна. Зүүн талын нутаг руу гараад явахад баруун тал нь эзгүйрнэ. Зөвхөн эм хэрэглэлээ л сэлбэх, аймаг руу мэдээ өгөх хэргээр хаяа нэг сумын тов орохдоо сумын захиргаа намын үүрт баахан зэмлүүлж аваад дахин гарна. Өнөөх сургуульд орох гэж ном уншиж, бэлтгэл хийж, залуучуудтай сайхан мөрөөдөн ярьж суусан цаг маань үлгэр шиг санагдаж гагцхүү богцон дотроо орос монгол хоёр ном хэдэн лаа хийж аваад шогшиж явдаг боллоо. Шөнө хаана хоносон газраа лаа асааж, орос монгол хоёр ном тулган хэсэг үг бичиж аваад түүнийгээ маргааш нь морины нуруун дээр цээжилнэ. Ноднин хавар ажиглахад Сундуй эмч арай ч над шиг хувцсаа ч угааж чадалгүй үүртэж зутарч яваагүй шиг санагдан заримдаа гайхдаг байлаа. Аргаа барахад аймгаас эмч нэхнэ. Түр эмч ч бол ажиллуулж өгөөч гэж гуйна. Намайг хайхардаг хүн байдаггүй. "Нэг эмч өгөхөд л өгнө дөө. Одоохондоо эмчийн хүрэлцээ "алга". Ийм л үг хэлэхээс биш "Аа аргагүй. Чи хэцүүдэж байгаа” гэж сэтгэл засах аятайхан үг хэн ч эс хэлнэ. Яаж цөөвтөрхөн төлийн хорогдолтой гарах вэ?

	Ядахдаа өвчилсөн зуун төлөөс тавыг нь аварч хоцрох сон гэхээс өөр бодол надад байсангүй. Иймдээ ч ядрах, нойр алдах, унаа дутагдах хамаг бэрхийг юмны тоонд бодохоо больж шөнө бол шөнө, өдөр бол өдөр унаатай унаагүй хамаагүй явдаг байлаа.

	 

	* * *

	 

	Ингэж явсаар бог малын төллөлтийг ганцаараа өнгөрөөлөө. Тэнгэр ч дулаарлаа. Гэхдээ хаврын хар шуурга тасраагүй. Зарим үед өвлийн улирал шиг жихүүн салхи сэнгэнэж, өдөрт нь хайлж байсан цас шөнөдөө дахин царцаж, өглөө нь хөлийн дор мөсөн чихэр шиг тас няс хагарч бутарч байв.

	Яг энэ үеэр би нэгэн удаа сумын төвд, мал эмнэлгийнхээ конторт ганцаараа дуу аялсаар эм боож суутал нэгэн дүрлэгэр бор хүүхэн орж ирлээ. Урьд нь огт үзэгдээгүй залуухан хүүхэн байна. Би ширээн дээр баахан эм дэлгэчхээд сууж байснаа тэр хүүхнийг өдөж:

	— За наашаа энд суу! Эм боолц гэлээ.

	Хөдөөгөөс эм авахаар ирсэн бололтой. Тэр хүүхэн миний дэргэд ирж суугаад эм боолцож эхэллээ.

	— Нэр хэн гэдэг вэ? гэж намайг асуутал:

	— Мөнхөө гэв.

	— Чийрэгхэн нэртэй бүсгүй байна. Нутаг хаана вэ? гэж асуув.

	— Нутаг энд ээ. Таны нэр хэн бэ? гэж тэр дөлгөөхөн асууж байна.

	— Чи одоо хүртэл сумынхаа эмчийн нэрийг мэдэхгүй ээ? Муу байна. За энэ хоёр хэсэг эмийг нийлүүлээд боочхоорой. Сайн хүн санаагаараа гэж би чамайг ирж эм боолцож өгөөсэй гэж хүлээж байсан юм. Ашгүй хүрээд ирж. Тун сайн байна. Миний нэрийг Хашбат гэдэг дээ гэж намайг хэлтэл Мөнхөө:

	— Та намайг нээрэн хүлээж байсан гэж үү? гэв. Үнэртэй ус ханхлуулдгаар барахгүй бас сүрхий яриа хөөрөөтэй хүүхэн байх нь гэсэн шиг санагдаж:

	— Хүлээлгүй яах вэ, гэснээ би, — Харин таныг хаана үзсэнээ нэг л сайн санахгүй байна гэж нэмж хэлэв. Мөнхөө инээмсэглэн миний нүүр өөд харж:

	— Огт санахгүй байна уу? гэв.

	— Би угаасаа ой муутай шүү дээ. Доктор намайг мэдрэл муутай, тэр ч байтугай цагаан солиотой болох хүн гэсэн гэж намайг хэлтэл тэр доошоо харсан чигээр инээгээд:

	— Та яагаад ухаан муутай болсон юм гэв.

	— Уг удмаараа ухаан муутай, урьд насандаа би үнээ явсан юм. Энэ насандаа эмэгтэй хүн болж төрөх байсан. Харин эрэгтэй болоод төрчихсөн юм! Ертөнц хүртэл бас л будилж бурууддаг юм байх нь гэв.

	Ингэж ярихдаа би яг үнэн юм шиг доог тохуу наргиан инээдэмгүй ярив. Урьд эмэгтэй хүнтэй ярихдаа би хэзээ ч өнөөдрийнх шиг нүүрмэг марзан ярьж байгаагүй. Өнөө өглөө яагаад ч юм тун зоригтой хэлэмгий байгаадаа өөрийгөө гайхаж суув. Манай өрөөнд чөлөө зөвшөөрөлгүй орж ирсэн, орж ирмэгц надаас бишүүрхээгүй эм боолцож надтай эрх тэгш хүн шиг ярьж суугаа Мөнхөөгийн энэ эршүүд байдал надад тун аятайхан санагдлаа. Ээжээсээ өөр хүнтэй үг сольж чаддаггүй ялангуяа сум орны ямар нэг албан хаагч хүнтэй уулзвал гэм хийчихсэн хүн шиг дуу нь чичирч нүдний нь харц газар луу гөлөрчихдөг хүүхнүүд манай нутагт даан ч олон. Албан хаагч л гэвэл заавал хүн айлгадаг юм уу, хүүхдээр жишээлэхэд өнөөх хадны мангаа гэгч шиг санаж түүнээс айж сандардаг хүнд би дургүйгээр барахгүй гомддог. Би хүн айлгах муу юм юу ч хийгээгүй, хийе гэсэн санаа ч алга. Харин ч хүн надад санасан бодсоноо яриасай, арга нь олдвол тус нэмэр болох сон гэж бодож явахад надаас хүн нүүрээ буруулж айж сандраад байвал би гомдохоос биш яах вэ. Гэрийн боол эрийн зарц болж явсан цагийн зан манай хүүхнүүдэд үнэндээ их. Эмэгтэй хүн аймхай ичимхий, бүрэг дорой байвал ёстой монгол зан гэж бахархдаг эрэгтэй хүнийг би яагаад ч юм, гэртээ эхнэрээ сэмхэн зоддог хүн гэж санадаг. Бусдыг ноёрхох дуртай хүн л номхон хүлцэнгүй байхыг хүний ганц шилдэг чанар гэж бахархдаг юм.

	Мөнхөө эм боож сууснаа хурууныхаа үзүүрээр хоёр хэсэг эмээс амсаж үзээд:

	— Энийг чинь хольчих юм уу, хоёр өөр эм байна шүү дээ. Нэг нь аспирин, нэг нь антипирин байна гэв.

	— Чи бас эм танина аа?

	— Би эмч хүн шүү дээ. Та намайг дэндүү голж байна гээд Мөнхөө өврөө уудлан бичиг гаргаж ирэв.

	— Аа чи чинь... Чи чинь ийм хүн юм бий гээд юу ч хэлж чадсангүй. Манай суманд ажиллах эмч хүрээд ирсэн нь энэ байж. Болгоомжгүйгээсээ болж миний аль шарагдаж явахыг тэр гэх вэ. Урьдынхаа ярьж суусан болгоомжгүй ярианаас сэтгэл баахан зовж тэр талаар үг солихгүйн тул шууд ажлаа ярьж эхэллээ.

	— Чи морь унаж чадах уу? гэж би асуулаа. 

	Морь унахдаа муухан гэнэ.

	— Айрагт дуртай юу? гэж асуулаа. Дуртай гэв. Жаал ярилцаж суугаад,

	— Би практик муутай гэж гомдол мэдүүлж байна. Би түүнийг нь зэмлэсэнгүй.

	— Хийе бүтээе гэсэн санаа байвал бололгүй дээ. Би ч гэсэн дадлага муутай. Одоо яая гэх вэ. Улсын ажил байна, болгоно чадна гэж бодож явах хэрэгтэй. Дадлага муутай энээ тэрээ гэж элдэв дорой юм бодож явснаас гялалзуулаад л явбал болдог хэрэг. Чиний байдлыг харахад ямар ч болов хүний адагт орчихооргүй хүн шиг санагдана. За ийм байна. Мөнхөө минь. Юм болгон сайн сайхан болно. Ажилдаа орж үз! Хамгийн гол нь сэтгэл санаагаар л өөдрөг явах хэрэгтэй гэж би хэллээ.

	Ингээд сум маань хоёр эмчтэй болж би "би" гэхийнхээ оронд "бид" гэж ярьж явах ханьтай боллоо. Өглөөгүүр хоёул мал эмнэлгийн шургааган хашааны хаалгаар бараг зэрэг орж ирнэ.

	Орой хамт гарна. Бид хоёр хэн хэн маань орон байр байхгүй, нэг нэг айлд сууна. Бидний суудаг айл хоорондоо бас ойролцоо, ажилдаа явах, ажил дээрээ байх хугацаанд ярилцсаар гуравхан хоног өнгөрөхөд би Мөнхөөг хэзээний таньдаг хүн шиг, таньдгаар барахгүй үргэлж хамт байсан юм шиг санагддаг болсон байв.

	Манай сумынхны зарим нь юмны учрыг ойлголгүй "Хашбатын эхнэр нь ирсэн" гэдэг яриа гарчээ. Энэ яриаг Мөнхөө ч сонсоо байлгүй. Гэвч ийм яриа гарснаас бид хоёрын хэн хэн маань ичсэнгүй, огт дуулаагүй царай гарган явлаа. Бид хоёр хоорондоо ажлаас өөр юм бараг ярихгүй. Хувийнхаа амьдралын талаар бол би сургуульд явах хүсэлтэйгээ ярина. Мөнхөө дадлага муутай гэж биеэ их голно.

	 

	* * *

	 

	Майн баяр дөнгөж өнгөрөөгөөд улсын бэлтгэлийн мал авч эхлэв. Улсын бэлтгэлд дундаас доош тарга, хүчтэй, хээлтэй өвчтэй мал оруулахгүй байхыг малын эмч хариуцна.

	Мал авч эхэлсэн анхны хоёр өдөр Мөнхөө бид хоёр хамт ажиллав. Гэтэл гурав дахь өдөр нь "Сүмбэрийн голд хонины цэцэг өвчин гарсан" гэдэг мэдээ ирж бидний нэг маань тийшээ явах болов.

	"Одоохондоо тэнгэр дулаараагүй байна. Энэ хүйтнээр эмэгтэй хүнийг морь унуулж хөдөө явуулаад яах вэ. Эрхбиш төвдөө байх нь Мөнхөөд дээр" гэж бодоод би өөрөө хөдөө явлаа.

	Тэнгэр бүрхэг, зүүн урдаасаа хүйтэвтэр салхитай, хааяа хааяа ширүүсэн хоршооны хашааны ёроолоор шороо манарч, мал тушааж байгаа хүмүүсийн ихэнх нь даарч зэвэрсэн царайтай, улцан хүмүүсийн нүднээс нулимс нуух цувсан тун тавгүй өдөр байлаа.

	Сумын төвөөс гарахад миний сэтгэл нэг л түгшүүртэй эргэн хоргодож, "явахгүй байвал хэчнээн сайхан" гэж дахин дахин бодогдлоо.

	Жаахан яваад л эргэж харна. Эргэж хэд хэд харсан хойноо "Чадвал нөгөөдөр давхиад ирнэ дээ. Хоёр хоног юу байх вэ" гэж гэнэт бодоод би жолоогоо чангахан дугтарч хатиргалаа. Түргэхэн буцаад ирнэ гэж миний бодож явсан маань өвчин гарсан газар очоод үзтэл лав л гурав хоногоос нааш амжихгүй шинжтэй болов.

	Малын эмч хүний ажил гэдэг чирэгдэл ихтэй. Нэг айлын малд өвчин гарлаа гэхэд тэр малтай бэлчээр нийлж байсан бүх малын эрүүл мэндийг шалгаж үзнэ. Хорио карантин тогтооно. Эмчилнэ. Тарилга хийнэ. Ингэсээр явтал хоёр хоног өнгөрч гурав дахь өдрөөс нь цас орж эхэллээ. Өдөржин орлоо. Шөнөжин орлоо. Зуны эхэн сар гарчхаад байхад ийм их цас орчихно гэж хэний ч санаанд орсонгүй. Бараг хоёр өдөр нэг шөнө тасралтгүй оров. Хур цаснаас арайхийн салж байсан газар нутаг нэлийж цайтал цасанд дарагдлаа. Мал бэлчээрт гарч чадахаа болилоо... Тамирдаж доройтсон мал өлдөж үхэж эхэллээ.

	Малчид уруу царайлан, гэр гэртээ цухалдаж гаран орон тэнгэр ажиглаж, хараал зүхэл тавьж сууцгаах боллоо. Цас арилж нар гарсан анхны өглөө гараад харахад хаврын цагаан нарны хурц туяа нүд сохортол гялбуулж, саахалтын хооронд яваа ганц морьтой хүний морь гэдсээ тултал цасанд шигдэж, сүүлээ хойноос нь чирээд хөлгүй усан дунд яваа юм шиг хөдөлж цөхөн гэлдэрч яваа харагдлаа. Хөгшдийн ярихыг сонсвол ойрын дөч тавиад жилд ийм цас орж байгаагүй гэлцэнэ. Энэ зуд манай сумынханд тэр аяараа бөөн гай боллоо. Хавар орой цас ороход "Ногоо идэх, нохой идэхийг” шийднэ гэж аз үзэх дуртай манай малчид хөрөв нялх өч төчнөөн малаа үзүүлж үнэхээр нохдын баяр болов. Малын зовлогод цадсан хаврын тарган нохдын зан авир ширүүсэж зэрлэг араатан мэт үсчин дүүлэн давхицгааж, туранхай морьтой хүнийг айлын гадна байтугай, хээр явахад хүртэл боорлон дайрч унасан морийг нь сүүлдэн гуйвуулж дайвуулж угзачдаг байлаа.

	Цагаа тулахад байгаль ертөнцөд өршөөх өрөвдөх сэтгэл гэж байдаггүйг малчид дахин нэг ухаарлаа. Бид ч энэ зудын аюулд нэрвэгдэж амьдралын чухал сургамж авлаа. Улсын бэлтгэлд авсан малаас үхэж хорогдсон малыг зарлагад гаргах акт тогтоож, үнэхээр хүч тарга хэт муугийн улмаас үхсэн хорь гаруй үхрийг хариуцах эздээр нь төлүүлэх боллоо.

	Эдний нэгэнд Мөнхөө хамрагдаж оров. Урьд нь төдийлөн хал үзээгүй Мөнхөөгийн эмнэг сэтгэл энэ үед хэчнээн шаналгаатай байсныг би хэлж чадахгүй байна. Гэдгэрдүү нуруутай тод хар хөмсөгтэй, өөд нь зориуд өргөөд яваа юм шиг богино хамартайдаа л түүний сэргэлэн бардам гадаад төрх хэвээрээ харагдаж явснаас биш, ойртоод үзэхэд өргөн аньсагатай том хар нүд нь гадагшаа биш дотогшоо харцтай юм шиг дуниарч, үг яриа нь цөөрөн, алхаж гишгэж явах нь хүртэл жирэмсэн хүн шиг дөлгөөн алгуур болсон байв. Гадаа явааг нь харахад хоёр гараа ханцуй дотроо зөрүүлээд хүнд ажиглагдахгүйг хичээсэн бололтой ийш тийш харалгүй доош ширтэн амаа жимийж явна.

	Үхсэн малын акт тогтоох комиссын бүрэлдэхүүнд би орсон байв. Үхсэн малыг шалгаж үзэхэд зарим нь туранхайн дээр бас хээлтэй мал байв. Пайзаар нь шалгавал тэдний ихэнх нь Мөнхөөгийн шинжилж авсан мал байна. Түүнд дадлага туршлага аргагүй дутагджээ. Хариуцах эздээр нь төлүүлэх ёстой малын дотор миний шинжилсэн малаас ганцхан хөгшин үнээ орсныг бодоход хэрэв би Мөнхөөг орхиж хөдөө яваагүй бол, өдийд ийм хэрэг гарахгүй, малын эмч нар сэтгэл амар өнгөрч бараг болохоор байсан байна.

	— За Мөнхөө минь би чамтай анх уулзахдаа "Сэтгэл санаагаар өөдрөг яв!" гэж захисныг санаж байгаа биз. Ийм дутагдал хэн дээр ч гардаг юм. Чиний дадлага туршлагагүйг мэдсээр байж орхиж явсан миний буруу боллоо. Надад ч ийм дутагдал гарч байсан.

	Сургууль төгссөн жилээ бас л улсын бэлтгэлийн малд буруу тарилга хийж гучин зургаан үхэр үхүүлчхээд шүүхэд дуудагдаж бүр сүйд болох дөхсөн. Тэгээд яасан гэж санана. Яагаа ч үгүй төлөөд өнгөрсөн. Ийм явдал зөндөө байдаг юм. Тэгэхэд, найман зуугаад төгрөг төлөөд өнгөрөх юу байх вэ дээ. Хоёулаа хуваагаад төлчихнө. Сэтгэлээр өөдрөг явбал учир их бий шүү гэж би ярилаа.

	Гучин зургаан үхэр төлж явсан гэдэг маань ч худлаа.

	Мөнхөөгийн сэтгэлийг өөд татахын тул би юу ч ярихаас буцахгүй байв. Гэтэл Мөнхөө миний үгэнд ер тайтгарсангүй, чимээгүйхэн уйлав.

	Энэ үед надад нэр хэрэгтэй байсан юм. Нэр төр. Өөрийгөө сайн сайхнаар хэлүүлж магтуулах гэсэндээ биш. Тусгай мэргэжлийн дунд сургууль төгссөн хүн хөдөө гарсан хойноо дээд сургуульд орно гэдэг онцгой аз, бараг бурхан тэнгэрийн хишиг мэт санагддаг байсан цаг. Миний хувьд дээд сургуульд суралцаж чадах эсэх нь өөрөөсөө л болно гэдэгт би бат итгэж байв.

	Үүнд хоёр л зүйл хэрэгтэй. Нэгд мэдлэгийн хувьд дунд сургуульд шалгалт өгч чадахаар биеэ бэлдэх хэрэгтэй. Энэ талаар хангалттай бэлтгэлгүй ч "Болгоно", "Чадна" гэсэн итгэл байсан болохоор би төдий л санаа зовохгүй байлаа. Миний сэтгэлийг хамгийн их зовоож байсан зүйл бол нэр төр. Ажил дээрээ сайн нэр дуулаагүй хүн дээд сургуульд суралцъя гэж ам ангайх арга байхгүй. Тийм болохоор "Сайн ажиллагаатай эмч" гэдэг нэр олж авахын тулд би ямар ч бэрхээс буцахгүй байв. Сүүлийн хоёр жил би ажилдаа муугүй байсан. Гэвч дээд сургуулийн болзол хангахын тул дундаж биш сайны тоонд орж чадахаар онцгой ажиллах хэрэгтэй байсан юм. Тиймдээ ч гуравхан баг хариуцсан ажлаас ангижирч бүтэн сум хариуцаж ажиллах болсноо аз гэж баярлаж хамгийн бага юман дээр хүртэл хичээж, гишгэсэн алхам бүрээ эргэж харж өөрийгөө дүгнэж бодож явсан юм.

	Гэтэл улсын бэлтгэлийн мал авах ажил эхнээсээ малын эмч бидэнд ийм базаахгүй өнгөтэй болсонд цухалдахын хажуугаар ажилд туслалцах ганц хань минь болж явсан Мөнхөө сэтгэлээр гутарч эхэлмэгц миний хамаг сайхан найдвар алдагдаж, сэтгэл догонцож эхлэв.

	 

	* * *

	 

	Манай сумын зургаадугаар баг малын толгой тоогоор сумдаа хамгийн баян гэгддэг. Баяны зэрэгцээгээр энэ багийнхан их заргач гэж алдаршсан улс. Үүнийг өөрийн биеэр үзэх ийм нэгэн явдал боллоо.

	Хоршооны хашааны үүдээр хүн мал овооруулж, уурлуулахыг нь уурлуулж, баярлуулахыг нь баярлуулж, бид хийдэг ажлаа хийх ёсоор нь хийж яваад нэгэн их заргач хүнтэй учирдаг байна. Энэ нь Намжилжав. Бид энэ хүний авчирсан нэг үхрийг шинжилж үзээд хээлтэй гэж тогтоосон юм. Үнэнийг хэлэхэд бидэнд ч хэцүү байлаа. Хээлтэй гээд илт хэлж болмоор юмгүй мөртөө хээлгүй гэхэд сэтгэлд бас нэг хар буугаад байв. Болдог сон бол эсгүүл хээлтэй, эсгүүл хээлгүй гэж л хэлмээр. Гэвч малын эмч хүнд ингэж бөөрөнхийлөх байтугай удаахан бодох ч цаггүй ажил тулчхаад байгаа болохоор хоёрын нэгийг шийдвэртэй хэлэхээс өөр арга байсангүй.

	Би "Хээлтэй!” гэдэг ганц үг хэллээ

	— Энэ үнээ хээлтэй байвал нар хойноос гарна даа гэж Намжилжав хэллээ. Ингээд бид хоёр маргалаа. Намжилжав угаас их хор шартай, зоримог шийдмэг бололтой хүн юм.

	Хэсэг маргасны дараа:

	— За би энэ үнээг алаад савыг нь та нарт үзүүлье дээ. Хэн нь үнэн, хэн нь худал байхыг энэ олон түмэн нүдээрээ үзэг! гэдэг байна.

	Би түүний энэ үгийг нэгд сүрдүүлэг гэж бодлоо. Нөгөө талаар би нэг хэлсэн үгнээсээ буцвал дараа нь энэ мэтээр сүрдүүлэх хүн олон гарна гэдгийг бодлоо. Ингээд би түүний хэлсэн үгийг хориглож ятгасангүй.

	— Та өөрөө мэд дээ. Энэ чинь таны өмчийн мал гэж хэлэв.

	Гэтэл энэ үг сүрдүүлэг биш болж. Намжилжав хутга сур төхөөрч аваад, ууртаа цагаан үнээг сур дээсээр шавхчин туусаар сумын төвийн баруун булаг руу явлаа. Тэнд аваачиж алах гэнэ. Мал тушааж байсан бүх хүн морьтой нь мориороо, морьгүй нь явгаар тэр цагаан үнээ, Намжилжав хоёрыг хошууран дагаж явав.

	Хөдөө нутагт хүн оршуулахад ч ийм олон хүн ёс төр болон дагаж явахыг би үзээгүй билээ. Өч төчнөөн хүн шаваастай байсан малын пүүний орчмын газар огт хүнгүй болов.

	Мөнхөө бид хоёр алуулах үнээг дагалдсан мэт олон хүний хойноос харсаар бараг хоёулхнаа хоцроод, хөшөө чулуу шиг үг дуу ч үгүй, хөдөлгөөн ч үгүй хэсэг зогссоноо, хүмүүс далд орж чимээ намдмагц үдийнхээ цайг уухаар гэр лүүгээ явлаа. Бидэнд хийсэн хэрэг байхгүй гэсэн нэг бодол байвч, сэтгэл маань тун эвгүй байв. Бид хоёр замдаа юу ч ярьсангүй, Мөнхөө над руу нэг ч харахгүй, доошоо газар ширтээд, шанаа руу нь унжсан хэсэгхэн үс салхинд сэрвэлзэн хийсэж явав. Би гудамжинд тамхи татаж заншаагүй боловч махир хар гансаа амнаас салгалгүй сорж, Мөнхөөгийн царай руу байн байн харж явлаа. Салхитай боловч бүгчим халуун байсан тул шанаа руу маань хөлс тасралтгүй урсана.

	Гэртээ ирээд би хоёр аяга хүйтэн цай уулаа. Юм идэх дур байсангүй. Жаал амарч хэвтэх санаа байсан боловч хэвтсэнгүй, гаран орон бужигналдах хэдэн хүүхдийн шуугианыг сэтгэлдээ тээршээж, орны ирмэг дээр сандайлж жаал сууж байгаад гарлаа. Хашааны үүд хүрсэн хойно, хавтастай юмаа мартсаныг санаж буцаж гэртээ ороод цаг харвал дөнгөж хоёр хагас болж байна. Ажил гурван цагт цугладаг журамтай. Тамхи татаж бас жаал суулаа. Хоёр цаг гучин таван минут болов. Гэрээсээ гарч хашааны ёроолд хураасан түлээн дээрээс баруун булгийн зүг харвал тийшээ явсан хүмүүс ганцхан газар бөөгнөрч овоороод, огт хөдөлгөөнгүй бараантан байгаа харагдана. Наанаас нь бас гурван морьтой хүн очиж яваа бололтой. Урд хөндийгөөр хачин сайхан зэрэглээ мяралзаж тэр зэрэглээн дотор байгаа бэлчээрийн мал чухам ямар мал болох нь танигдахгүй, том том бараан дүрс болон хоорондоо нийлж салж туналзсаар байв. Саяхан бөөн гай тарьж их зуд болоод өнгөрсний тэмдэг ч алга. Цагийн сайхан ирдэг жамаараа иржээ.

	Салхины урсгал дэндүү халуун байна.

	Буцаад гэртээ орж иртэл миний суудаг айлын эзэгтэй Цогзол хүүхдээ хөхүүлэхээр ирэв. Би өнөөдрийн болсон явдлыг яриад, гэрээсээ гарахын өмнө ”За тэр үнээ хээлтэй байх болтугай!" гэж дүрэмдэн залбирснаа "Цогзол гэгч минь та ч гэсэн цагаан үнээ хээлтэй байх болтугай! гэж хойд ууланд гурав мөргөөрэй!” гэж хэлж түүнийг инээлгэн гарлаа.

	Ажлын газар хүрээд иртэл надаас өөр хүн бараг алга. Тушаатай, уяатай, хүлээтэй баахан эзэнгүй мал л байна. Би малын хээлийг тун муу мэдэж байгаагаа бодож ганцаар хоёр гурван үнээ шинжилж үзлээ. Хээлгүй болох нь харсаар илт мэдэгдэхээр сүүлнийхээ дотор талд хатсан цус наалдсан нэг хар үнээ зогсож байна.

	Очоод гэдсийг нь дараад үзтэл бараг тугалах дөхсөн жигтэйхэн том хээлтэй юм. Андуурах арга алга. Дараад үзэхэд тугалынх нь хошуу гарт тэмтрэгдэж, саван дотроо хөдөлж байгаа нь гаднаасаа харагдаад, чагнахад зүрхний нь цохилт бүр тод сонсогдож байна. Ингэж хээлтэй үнээг хүртэл сүүлэнд нь цус түрхэж хатаагаад ирснийг үзэхэд хүмүүс биднийг их басамжилж байгаа бололтой.

	Зориуд хууран мэхэлсэн арга хэрэглэж байгаагийн хувьд энэ хар үнээний эзнийг ямар боловч мэдэж авах хэрэгтэй байлаа.

	Би энэ хар үнээг сайн нүдэлж аваад эргэтэл:

	—Хашбат аа! гэж миний араас хүн дуудав. Хартал хоршооны дарга Балжин, мал пүүлэгч Жанчив хоёр ирчихсэн байна. Хар үнээний тухай тэдэнд хэлэх гэснээ больж би

	— Юу гээ вэ? гэсээр өөдөөс нь тосож очлоо.

	— Гурван цаг болоод байна. Амьтан ирдэггүй яан аа гэж Жанчив баруун тийшээ харуулдаж жаал зогссоноо "Би нэг очиж үзээд ирье" гэсээр мордон давхилаа. Түүнийг явсан даруйхан Мөнхөө ирлээ.

	— Чи тэр хар үнээг үзээд ир! Хээлтэй юм уу? гэж би Мөнхөөг нөгөө хар үнээ рүү явууллаа.

	Мөнхөө дөнгөж сүүлийг нь сөхөж харснаа

	— Хээл хаячихсан юм байна гэж хашхирав.

	Би юу ч хэлсэнгүй. Гэтэл өнөө цагаан үнээг ид бад хийж дууссан бололтой, баруун талаас морьдын төвөргөөн пижигнэж, хүмүүсийн шуугилдах чимээ ойртон ирлээ. Мөнхөө энэ чимээгээр над руу хүрч ирээд:

	— За одоо юу гэж дуулддаг бол? гэж бүсээ чангалж, дээлийнхээ атираасыг засаж, нүүрээ тольдов. Гоёж гоодох гэхээсээ илүү сандарч догдолсондоо нүүрээ тольдож байгаа бололтой. Хашааны хойгуур бор морьтой хүн давхисаар гарч ирлээ. Түүнийг хармагц Мөнхөө толио өвөртлөөд:

	— Хашбат аа, тэр хүн ирлээ. Чи угтаж асуугаач! Би хонины хашаан дотор ороод зогсож байя! гэв.

	— Чи битгий галзуураад байгаач! Амьтан ичсэндээ нуугдлаа гэхгүй юу? Дороо зогсож бай! гэж би хэллээ.

	Хамгийн түрүүн гарч ирсэн бор морьтой хүн, хашааны ёроолд зогсож байсан биднийг огт ажигласангүй, шууд давхисаар, сүүлэндээ цустай хар үнээний дэргэд бууж тушаагийн тайлан суллаж тавилаа.

	Бидний зөв байсныг би дорхноо ухаарч:

	— Алуулсан үнээ хээлтэй байж гэж хэлэв. Ингэж бидний заргалдсаны уршгаар нэгэн залуу үнээ золиосонд гарсан боловч би их л баяртай байлаа. Би баярлахдаа хүний мууг өршөөх уучлах дуртай. Биднийг мэхлэх гэж оролдоод зориг нь хүрээгүй хар үнээний эзэнд ч муу санасангүй. Гэмээ өөрөө мэдэж шалавхан зугтаасанд нь баярлав.

	Орой ажлаасаа гараад Мөнхөө бид хоёрыг гэртээ харьж явтал нэгэн морьтой хүн согтуу ч юм шиг морины хар гүйхээр давхиж ирсэн нь "талийгаач" цагаан үнээний эзэн Намжилжав байв.

	Бид хоёрын хажуугаар зэрэгцэж ирээд эмээл дээрээ хазгайхан сууж:

	— Докторууд минь өршөөж үзээрэй! гэв

	— Харин би танд их баярлалаа. Таны цагаан үнээнээс хойш бидэнтэй маргадаг хүн байхгүй болж бид хоёр гялайж байна. Гэтэл тэр, нүдээ анин гарынхаа алгаар хөлсөө арчаад:

	— Би нээрэн л сувай гэж санаж явсан юм даа. Одоогийн бух чинь хүн шиг болж, шөнө л зэлэн дээр ирээд харайчихсан бололтой юм гэж дахин хөлсөө арчлаа. Бид хоёр хөхрөлдөв. Намжилжав:

	— Мөн ч цусаар бантагнасан юм болж байна аа. Манай эхнэр гэж нэг балай амьтан. Одоо дөч хүрчихсэн гэж үглэсээр өврөө уудлан хорин тавтын дэвсгэр гаргаж Мөнхөөд өгөх гэв. Мөнхөө авсангүй. Гэтэл тэр

	— За байг! байг! Надад л сайн биз. Өршөөж үзээрэй! Өнөө муу орилоо хар хаачив аа! гээд морио гуядан давхиж одлоо.

	Дээлээ шуучхаад морины гүйхээр давхиж байгааг нь харахад цээжээр нь хий дүүрчихээд яг л үлээсэн тулам шиг хүлхгэр улаан юм нэвсэлзсээр хашаа тойрон далд оров.

	Яах вэ, бодсоноо л зөв гэж санасан хүн. Шамдлагатай л хүн байна.

	 

	* * *

	 

	Мал бэлтгэл гэгч цөөн хоногт шуурхайлж өнгөрдөг ажил. Өглөө эртнээс орой болтол малын тоосонд дарагдаж, борви бохисхийх завгүй явавч үдэш нь би, аймгийн мал эмнэлэг рүү гүйх зав олдог байлаа. Ер нь дуртай юманд зав олдохгүй гэж байх биш.

	Тэнд намайг Лхамаа, Чойжилсүрэн хоёр хүлээж байна. Лхамаа нь аймгийн эмийн сангийн бага эмч, Чойжилсүрэн нь манай сумын эвлэлийн үүрийн дарга. Хоёулаа мөн л сургуульд явахын хүслэн болсон улс. Бид гурав нийлээд Галданжамцаар хичээл заалгадаг байсан юм. Галданжамц дөнгөж ноднин дээд сургууль төгссөн ганц бие хүн. Уг мэргэжил нь тооны багш. Гэвч бидэнд хими, физик, орос хэлнээс эхлээд шалгалт өгөх, хүүхэн эргүүлэх, толь цайрдах зэрэг юм бүхнийг зааж өгнө гэж амладаг хүн билээ. Амлахаар барахгүй заана. Овжин сэргэлэн зантай болохоороо түүний зааж байгаа хичээл нь ойлгомжтой, бас сонин.

	Миний зөндөө бодоод учрыг нь олоогүй юмыг "Наадах чинь ингээд боддог юм байхгүй юу" гэж хэдхэн үгээр хэлж, бодлого бол мойногхон бор хуруугаа можгонуулж хэд эрээчээд л хариуг нь гаргаж ирнэ. Бодлого бодно гэдэг түүнд ухааны биш зугааны ажил. Хөдөө ганцаараа хэдэн номтой зууралдан мунгинаж суусныг бодвол төвд орж ирснээс хойш, сургуульд бэлдэх ажил маань багштай, урагштай, цэгцтэй болоод байсан юм.

	Ганц дутагдал гэвэл бид зарим орой дэмий ярина. Ярихгүй юмгүй ярина. Амьдрал, ирээдүй, сайн морь, төвийн хүүхнүүд, урьдын түүх юм юмнаас ярина. Үүнд би их харамсавч ”Чи хичээлээсээ өөр юм битгий ярьж бай!” гэж Галданжамц хэлж чаддаггүй байв.

	Энэ хүн миний орон тооны багш биш. Бид гуйж юм заалгаж байгаа улс. Гэхдээ дэмий яривал төвөгшөөгөөд байдгийг минь Галданжамц мэддэгтээ “Би чамайг ганцхан сарын дотор их сургуульд шалгалт өгөх чадалтай болгож дөнгөнө. Чиний толгой тун сайн байна" гэж намайг тайтгаруулдаг байлаа.

	Галданжамцын яриа заримдаа мөн сонирхолтой. Амаа халаад ирэхээр сайхан ярина. Түүний яриаг чагнахад энэ хүн энэ ногоон цэмбэн бүтээлэгтэй ширээний ард сууж, биднээр сонсогч болгоод уран илтгэгчийн сургууль хийж байна даа гэж надад санагддаг.

	Хүний хүслийн тухай тэр тун дуртай ярьдаг байлаа.

	— Хүний хүсэлд хязгаар байж болохгүй гэж ярина.

	— Үхвэл яах вэ? гэж намайг асуухад

	— Үхэхдээ хүртэл хүн хүсэж мөрөөдөж байдаг юм.

	Та нарт сургууль соёлд явах сан, юм сурах сан, газар үзэх сэн гэж одоогийнхоосоо илүү юм хүсэж мөрөөдөөд яваа сэтгэл байгаагүй бол би та нарыг тооно оо, гонж! Та нар сайхан байна. Манай хөдөөгийн сэхээтэн залуучууд ийм байгаа нь надад их сайхан санагдаж байна.

	Зарим улсыг ажиглахад дунд сургуульд байхдаа юм уу, ер нь хорь, хорин тав хүртлээ элдэв юм сонирхож, сэтгэл нь овоо сэргэлэн дэрвэлзэж яваад, хаана нэг газар ажилд орж эхнэр аваад хүүхэд гараад ирэх дээр тэр түймэр шиг дүрэлзсэн сэтгэл нь гутарч зүтгэлтэн болж дуусах юм. Та нар одоохондоо эхнэр хүүхдээс тун хол яв. Эхнэр авна гэдэг чинь хоол цай хийх түлээгээрээ түүдэг шатааж зугаална гэсэн үг. Намайг оюутан байхад манай найз нар годгор шодгор охид эргүүлж, бүжиг кинонд мөн ч завгүй харайцгааж байсан даа. Тэгэхэд би бол муу санаатай. Хүн чинь аав ээжээс заяасан энэ муу цогцсыг их хуваарьтай эдлэх ёстой юм. Биеийг чинь дээрээс нь эхэлж ашигладаг юм. Толгойноос эхэлж. Ухаан санаа хамгийн сэргэлэн байх насанд хүний нүдэнд харагдахгүй хогшлоо базааж юм сурч сэтгэлдээ нэлээн сайн нөөцтэй болж авах хэрэгтэй. Эрдэм ном сурна гэдэг эмнэг хангал адуутай ноцолдох нэг хэрэг. Хамгийн чадмаг соргог байгаа цагтаа тэрэнтэй сайн ноцолдож аваад ухаанаа жаал мохоод ирэхээр толгойныхоо ажлыг жаал хөнгөлж бусад ажлаа хийгээрэй. Тэр цагт яаж амьдарч явах дурын хэрэг.

	Бөндгөр дотроо хогшилтой хүн гэрт хогшил төхөөрөх амархан. Эхнэр авна гэдэг эрдэм сурахтай адилгүй. Ядарсан эр номхон морь эмээллэдэг шиг нэг намбагар авгай гэртээ авчирч суулгачхаад хар шөл хийлгэнэ үү, эрт унтана уу, хов хөөцөлдөнө үү, юу дуртайгаа хийнэ биз! Намайг дунд сургуульд байхад "Хүмүүн төрөлхтөн" гэж нэг багш байсан. Тэгж хочилдог юм. Тэр багш юм л бол "Хүмүүн төрөлхтний ирээдүй та нарын гарт байгаа шүү, пионер багачууд аа, хувьсгалт эвлэлийн гишүүд ээ!" гэж хашхирдаг байсан. Балчир насанд хүний юу хэлж байгааг эргэцүүлж бодох биш дээ. "Хичээлээ сайн давт! Цонхны шил хагалдгаа боль!" гэж аашлахын оронд л биднийг худлаа онгироож байгаа юм гэсэн шиг санагддаг байсан. Одоо ажиглахад бас ч дэмий үг биш байж. Хүмүүн төрөлхтний гэж ярихаа болъё. Ямар боловч "Монгол” гэдэг энэ нэг улсын хэрэг явдал яваа яваандаа бидний л мөрөн дээр ирж байна. Бид ямар байна, улсын ирээдүй яг л тийм байна "Монгол орны хойч ямар байхыг бид хариуцна” гэж бид биеэ бэлдэж байгаа улс. Бид муу байж болохгүй. Бид юманд их амархан дасдаг. Сайн ч юманд тэр, муу ч юманд тэр! Сайн юманд бол хүн заавал бие зовоож байж дасдаг. Дассан хойноо гэр нь хүнд жинхэнэ жаргал болно. Харин муу юманд бол аяндаа дасдаг. Биеийн амар хардаг, биеэ зовохоос бэрхшээдэг хүн муу юманд дасчхаад түүнийгээ жаргал гэж эндүүрч сэтгэлээ хуурна. Архичин, тамхичин, завхай хүмүүс цөм адил. Сэтгэл амар, өөртөө жаргалтай явъя гэж бодсон хүн өөртөө байгаа дутагдлыг эсгүүл огт мэдэхгүй явбал нэг амар. Мэдвэл огт үлдэгдэлгүй арилгаж авбал бие амар. Энэнээс өөр зам байхгүй. Дутагдлаа мэдээд засаж чаддаггүй хүн сэтгэлийн там. Тийм хүн өөртөө байгаа дутагдлыг мэдэж засах гэж жаал оролдоод болохгүй бол санасан бодсоноосоо ухарч шантарч сурдаг. Энэ бол бүр муу зан.

	Харин дутагдлаа бага багаар ч болов засаж чадаад яваа хүн, тэрэндээ урамшиж, ахисаар яваад сүүлдээ хэнд ч юунд ч дийлдэшгүй сэтгэлийн зоригтой, жинхэнэ сайн хүн болж хүмүүждэг.

	Галданжамцын энэ мэт сургамжийн яриа миний сэтгэлд их юм бодуулдаг байлаа. Галданжамцын ярианы улмаас бид маргацгаана.

	Маргаан маань заримдаа "маазрах" гэгч болно. Өрөөн дотроо ноцолдоно. Дуулна. Галданжамц мэтийн самбаатай нэг нь Мөнхөөг муухай чарлуулан үнсэнэ. Үүнд Мөнхөө гомддоггүй байсныг бодоход бас ч дургүйцдэггүй байсан бололтой. Бидний энэ шуугиан хэр хэмжээнээсээ хэтрээд ирэх үед, аймгийн мал эмнэлгийн манаач Осор гуай "Та нар юу болж байна? Тарцгаа!” гэсээр буугаа барин орж ирдэг байв.

	Осор гуайд хөөгдөж гараад мал эмнэлгээс жаал холдож аймгийн төвийн хоёр хэсгийн хоорондох хашаа байшингүй уужим зайд гарсныхаа дараа барилдаж байгаа нь энэ гэж амьсгалаа давхацтал ноцолдон инээлдэнэ. Ногоон дээр хэвтэж ярьцгаана. Гэвч бидний энэ цэнгэл түр зуурын хэрэг байлаа. Мал бэлтгэлийн ажил дуусмагц би сумын төлөөлөгчөөр багт явах болж, нэг шөнөжин шахам семинар хийгээд, маргааш нь Мөнхөөг дагуулж гарлаа.

	 

	* * *

	 

	Анир чимээгүй байдаг нь хөдөө нутгийн нэгэн үзэсгэлэн билээ. Ургац хэдийгээр тачирхан ч зуны уур амьсгал бүгчим хуурай ч энэ нөхцөлдөө идээшиж зохицож ургадаг цэцэг ногоо жигдрээд ирэх үед нутгийн хүмүүсийн нүд сэтгэл өегшиж, униар татан сүүмийх уужим урт тал хөндий, хол ойроос бараа сүрээрээ өрсөлдөх өндөр нам уул, толгод, нарийхан боловч ширгэж татардаггүй гол горхи цөм хослон зохицоод, зуны нарлаг тунгалаг өдөр, хөдөө газрын тааламжит анир чимээгүй дунд ганцаар бодол бодож явах нь ээ ч хоёул дөрөө харган ярилцаж явах нь ээ ч сайхан байдаг.

	Мөнхөө цэнхэр тэрлэгэн дээр ногоон бүс бүсэлж толгойгоо ороосон улаан алчуурын үзүүрийг баруун шанаандаа тааруулж зангидсан нь өөрт нь их л аятайхан зохиж, хөдөөгийн дэгжин бүсгүйн шинж ороод, дөрөө жийх тоолон гутлынх нь ул шажигнан дуугарч явав.

	— Чи ер нь гоё хүүхэн болох нь байна гэж намайг хэлтэл

	— Угаасаа гоё юм чинь... гэж хариулаад

	— Чиний гоёыг би одоо л ажиглаж байна гэхэд тэр:

	— Эртний л ажиглах байсан юм даа гэж эр хүн шиг эмээл дээрээ хазгай сууж надад үнэхээр бардамнах янзтай толгойгоо өргөсхийн алсын зам ажиглаж явав.

	Үргэлж хөдөөгүүр явж дасчхаад, мал бэлтгэлийн улмаас хэд хоног сумын төвд суурин байсандаа сэтгэл минь нэлээд уйдсаныг би ажиглав. Морины нуруун дээр гараад хөдөө ингэж явна гэдэг нэлээд эрт мартагдсан жаргал гэнэт эргээд ирсэн шиг санагдаж явлаа.

	Би Мөнхөөгийн мөрөн дээр гараа тавиад:

	— Энэ ертөнцөд гоё юм төрнө гэдэг өөртөө их л зовлонтой байдаг юм гэнэ билээ дээ. Чи ер нь хэчнээн бандийн зүрх шархлуулсан гэж санаж байна? гэлээ.

	— Одоохондоо хүнд гэм хийгээгүй л гэж бодож яваа даа.

	— Худлаа байлгүй. Лав л миний зүрх эрүүлгүй болсон. Чамайг хөдөө аваачаад орхичихно гэж бодохоос хэцүү л санагдаж байна.

	— Гайгүй байлгүй. Таны зүрх шархалсны тэмдэг ер харагдахгүй л байна.

	— Ямар шинж тэмдэг байх юм?

	— Ядаж өрөвслийн таван шинж байх байлгүй.

	— Сэтгэл шархалсан бол гэр шинжүүд чинь байхгүй шүү дээ.

	Бид хоёрыг дэмий ярилцсаар Сүмбэрийн гол руу орж ирэхэд голын зүлэг ногоорон, "зуун хурга" гэж манай нутгийнхны нэрлэдэг баясгалант жигүүртэн янз янзаар дуу алдан агаарт наадаж, залхуу нь хүрсэн янзтай хэсэг адуу усны захад бөөгнөрөн зогсоод, самбаатай зарим нь усан дотор орж, бие биеийнхээ сэрвээн дээр эрүүгээ тавин, өндөр дүрсээ усанд тольдон ялаархаж байв. Урд уулын араар хонь бэлчиж яваа харагдана.

	Бид хоёр голын захад бууж нүүрээ угааж морьдоо усаллаа.

	Би голын эрэг дээрээс ус руу ширтэж жаал сууснаа:

	— Чи ус харах дуртай юу? гэж асуулаа.

	— Юуг нь харах юм?

	— Мяралзаж байгааг нь. Чи хар л даа.

	Өдөр шөнийн 24 цагийн огт тасралтгүй ингээд л мяралзаж байдаг гэж бод! Ямар их тэвчээр вэ! Дээгүүр нь шувуу нисэж байсан ч урсаж л байдаг. Дэргэд нь хүн ирээд суусан ч урсаж л байдаг. Дээрээс нь зуны нар, хүн юм бол ёолтол нь шарж л байдаг. Урсаж л байдаг. Хаана хүрч юутай уулзах гэж ингэж цуцалтгүй урсан аа?! Би гайхах юм.

	Мөнхөө толгойгоо боосон алчуурыг авч зүлгэн дээр тавиад миний яриаг чагнахын завсар нойтон гараар үсээ илээд самнаж суув.

	Би алгаараа хутган хүйтэн ус уулаа. Голын ус сайн халж амжаагүй дотор луу хүйтэн татан сэнгэнэж байв.

	— Чи хөдөө гарчихаараа сумын төвд бид хэдтэй шуугилдаж байснаа санах уу? гэж асуулаа.

	— Чи санах уу? гэж асуув.

	— Саналгүй яах вэ.

	— Би ч гэсэн хүн шүү дээ. Санамаар юмыг бол саналгүй яах вэ гэв.

	Гэнэт бодох нь ээ би Мөнхөөг нэг их санамаар бодогдлоо.

	— Мөнхөө чи хараач! гэж би дэргэд нь очиж суугаад чи миний өвдгийг түшээд суу даа. Уухайс ингээд... гэтэл Мөнхөө миний цээжийг налж суугаад,

	— За ингээд яах вэ? гэв.

	— Ингээд хоёулаа зургаа авхуулах юм сан гэж би хэлэв. Гэтэл Мөнхөө зүүн урагшаа саравчилж хараад, 

	— За явъя! Хүн ирлээ гэсээр бослоо. Нээрэн нэг бараан морьтой хүн айсуй харагдана. Бид хоёр морьдынхоо олмыг чангалж аваад мордлоо.

	Бид хоёрын унасан морь алхаа гишгээгээ нийлүүлж хэв хэзээнээс нэг эгнээнд жагсаж явсан сургуультай амьтад шиг бараг хөл алдалгүй зэрэгцэн хатирсаар Жаргалантын ам өөд гарч ирэхэд зуслангийн айлууд харагдав. Заримдаа бид хэд хэдэн айлаар дайрч дөрөө мултлаад, нар гудайж сэрүү унахын хэрд хүрэх газраа хүрлээ. Манай хотынхон гэж миний нэрлэж явсан дөрвөн айлаас Палам гуайнх тасарч, бусад дөрвөн гэр хамтдаа зусланд буусан байна.

	— Намайг ирэхэд тэд танимгайрхан дотносож, миний ирэхийн бараанаар Дүгэржав гуайнд цуглан сонин сайхнаа ярьцгаалаа.

	— Би өөрийнхөө оронд нэг сайхан охин та нарт авчирч өглөө шүү. Хайрлаж тусалж байж үзээрэй! гэж намайг захихад "Бидний хүүхдээс ялгаа юу байх вэ. Нялхаараа амьтан байна шүү дээ" гэж их л дотно угтаж авав. Би айлаас айл дамжин ярьж шуугилдсаар бүхэл оройг энд өнгөрөөгөөд, үдэш нь явлаа.

	Намайг явуулахгүй хонуулна гэж манай хотынхон их хоргоосон боловч, би энд хонож нэг л болмооргүй санагдаад,

	— Өнөөдөр амжиж багийн даргатай уулзахгүй бол нөгөөдрийн хурал хожигдоно гэж зүтгэсээр явлаа. Үнэндээ ч ажил маань болохгүй байлаа. Би явахдаа

	— Нөгөөдрийн хуралд чи заавал очоорой! гэж Мөнхөөд захилаа.

	Мөнхөө "За" гэснээс өөр ганц ч үг хэлсэнгүй. Дүгэржав гуай зүүн хойморт гайхсан царай гарган суусаар хоцорлоо.

	Би энэ шөнө багийн даргынд очиж, хамгийн хол нутагтай айлуудад хурлын зар хүргэх хүмүүсийг шөнөдөө багтааж гаргалаа.

	Маргааш нь багийн агентыг дагуулан хөөвөр хялгас дутуу айлуудаар нэлээд хэсээд орой нь сүүний тасаг дээр очиж сүү тушаалтын судалгааг айл айлаар хийлээ.

	Багийн хуралд тавиад хүн цуглав. Багийн хурал болоход эхлээд багийн дарга төлөвлөгөөт ажлынхан явцыг уйтгартай нуршин ярьж зарим хүмүүсийг нэр заан зэмлэж, тэрнээс болоод үе үе маргаан гарч, даргын илтгэл нь яваандаа илтгэл ч биш, яриа ч биш баахан шаардлага шахалт болж төгсдөг жамтай. Манай хурал мөн л тийм хурал болов. Дарга илтгэл тавьсны дараа сумын төлөөлөгчийн үг хэлэх ээлж болно. Би мөдхөн болох гэж байгаа Улсын Их Хурлын сонгуулийн учир, журам, түүнээс өмнө амжуулж хийвэл зохих ажлын талаар ярилаа. Энэ сонгууль огт шинэ журмаар явагдах учир түүний талаар таниулж ярьсаар би бараг сонгуулийн илтгэгч болтлоо мэргэжсэн байв. Хүмүүс тамхи татаж, хааяа шивнэлдэн хөлсөө арчих боловч миний яриаг анхааралтай чагнацгаав. Хурал бараг гурван цаг үргэлжиллээ. Сонгууль болтол үлдээд байгаа арваадхан хоногт хүн бүхэн дор дороо хичээж багийнхаа ажлыг сайн амжуулж их хурлын энэ сонгуулийг угтъя гэсэн үнэн санаа байгаа нь илэрхий байв. Хуралд үг хэлэгсэд нэг санаатай ярьж залхуу юм уу, багийнхаа ажилд оролцоо муутай, манаа тавьдаггүй хүмүүсийг нүүрэн дээр нь зэмлэж ширүүн үг хэлэх боловч уурлаж хараасан, босож хашхирсан, гараа зангидаж зангасан хүмүүс байсангүй. Ажлаа бодсон хүмүүсийн тайван яриа ярилцаж байв. Хурал төгсөх ойртож, сонгуулийн байрны чимэглэлийн талаар ярилцаад дууссаны дараа би хуралд ирэгсдэд шинэ эмчээ танилцууллаа.

	— Миний оронд танай багийг хариуцаж ажиллах эмч ирээд байна. Танилцацгаа! Ажилд нь сайн тусалж байгаарай. Нэр нь Мөнхөө гэж намайг хэлэхэд Мөнхөө сууж байсан орон дээрээсээ аяархан босож ичиж халууцсан улаан царайгаа амьтанд хальт харуулаад буцаж суув. Амьтан хоорондоо хөөрөлдөн шуугьж эхэллээ.

	— Манай багт чинь эмч нар цуглаад байгаа хэрэг байх нь ээ.

	— Бадам гуай юу хэлэх гээд байна?

	— Ердөө л хоёрхон үг

	— Битгий их удаж үзээрэй!

	Үрчийж арчийсан хар царайтай, өргөн шанаатай үс нь их ургасан дөч гаруй насны эр ганс тамхиа барьсаар босож ирээд Мөнхөө рүү харж, тал засах янзтай инээсээр ярилаа.

	— Энэ хүүхдийг таньж байна. Хоршооны мал дээр зогсож байсныг нь харсан. Нөгөө хөх дээлтэй яваад байсан мөн өө дөө, янз нь гээд хажуу дахь хүн рүүгээ харсан боловч тэр нь цай уугаад тоосонгүй.

	— Мөөн мөн! гэж би баталж өглөө.

	— Тийм шиг байна аа. Одоо их л сайн эмч гэж би санасан даа. Намжилжавын үнээний хээлийг бол нүгэлтэй сайн мэдсэн шүү. Хүү минь ээ! гэж Мөнхөө рүү хараад, — Одоо тугал их үхэх янзтай байна. Арга ширэг юу байна? Манай дөрвөн үнээ тугалласнаас хоёр тугал өвдөж, нэг нь үхчхээд байна. Амьтны ярихыг чагнавал "Давхартай" гэлцэх юм. Засчихвал сайн байдаг юм гэхээр нь төмсийг нь хаячихлаа. Нэмэр болох янз ч алга. Үүнийг эмнэлгийн ёсонд байхгүй өвчин гэж хашир улс ярьж байгаа дуулдах юм. Энэ үнэн байна уу гэж асуув.

	— Тугал хааяагүй л үхэж өвдөж байна. Эмчилгээгүй өвчин юм гэх чинь билээ. Би Сундуйн үгийг өөрийнхөө чихээр сонсож байсан гэж тулганы хажуугаас нэг хүн хэлэв.

	— Эхийнх нь нуруун дээгүүр гэдсээр нь хөрөөдөх шиг сайн юм байхгүй гэж нарийн дуугаар нэг хүн хэлэхэд

	— Үхэх дураа хүрвэл яасан ч үхнэ гэж нэг нь хариулав.

	— Энэ залуу эмч нар юу хэлэхийг сонсъё та минь. Тугал үхдэг тухай энэ яриаг би анх удаа сонсож байгаа биш. Энэ бол жил бүр ярьдаг, чихэнд дасчихсан, чихэнд дассаныхаа улмаас сэтгэл зовоодоггүй хуучин яриа байв.

	Сундуй эмчийг амьд байхад энэ тухай ярилцаж байснаа санаж байна. "Тугал яах вэ өвдөх нь өвдөж, үхэх нь үхэж л байдаг юм. Нэг их олигтой арга ч олддоггүй юм. Эм өгч явна биз. Эдгэрнэ байгаа гэж малчид ч нэг их итгэдэггүй юм даг. Эдгээнэ гэж ч нэг их амласны хэрэггүй" гэж ярьж байсан. Байдлыг нь ажиглахад малчид ч үнэндээ дасчихсан бололтой, хоорондоо "давхар хүйстэй тугал" гэлцэн ярилцаж, эдгээгээд аль гэж эмч нарыг төдий л шамдан хоргоодоггүй байв. Харин энэ удаад бидний янзыг туршиж байгаа бололтой, баахан ширүүн ярилцаж эхлэв. Хэрэв би Сундуй эмч шиг "Давхар хүйстэй байгаа бол яагаад ч арга олддоггүй юм. Малын эмнэлэг гэдэг өвчин бүгдийг эдгэрүүлж байх ёстой биш. Эмчилгээгүй өвчин зөндөө бий шүү” гэж хэлсэн бол яриа амархан дуусаж болох байлаа. Гэтэл үнэхээр эмчилгээгүй өвчин мөн бишийг мэдээгүй байж тэгж ярих эвгүй. Бас "давхар хүйс" гэж нэг айхавтар дарагдашгүй өвчин байдаг мэтээр ойлгож явдаг энэ улсад тэр буруу ойлголтыг засаж залруулж өгүүштэй байлаа. Урьд нь би энэ тухай хэчнээн ярьсан боловч хүмүүс намайг ер итгэж ойшоож байгаагүй гэж намайг ярихад:

	— Хээ мөн хачин юм даа гэж Дамчаа өвгөн толгойгоо бөнжгөнөтөл сэгсэрч байв. Миний яриа санаанд нь таарахгүй байгаа бололтой.

	Бид бас мал малласаар өдий хүрсэн улс. Яах вэ, давхар хүйс гэж байдаггүй юм болог. Тэгтэл энэ үхэж байгаа тугалуудыг эмчлээд л аль гэж Умбажаагийн хүү санал тавьж байна. Гэтэл хуралд байсан улс нилдээ санал нийлэв бололтой "Тийм ээ, тийм" гэлцэн шуугилдлаа.

	— Тэгвэл эмч нар минь одоо манайд яваад очицгоо! Хоногоо хүлээсэн, эмчээ хүлээсэн гурван тугал хүзүүгээ унжуулаад зогсож байна гэж хулгар Чүлтэм хүний араас хашхирав.

	Тугалын яриа хүмүүсийн сэтгэлийг хөөргөж орхив. Хурал тарахад хоёр хүн хоорондоо "Энэ чинь залуу ч болсон сүрхий эмч нар гэж дуулдсан. Яаж ч мэдэх шүү. Чүлтэмийнхээс янз нь танигдана даа" гэж ярилцаж байгаа дуулдав.

	Хурлын дараа Мөнхөө бид хоёр хулгар Чүлтэмийнд очиж тугалыг нь хамт үзээд, тодорхой юм хэлэхээс зайлсхийн, "Дараа эргэж ирж эмчилгээ хийнэ" гэж хэлээд л мордлоо.

	Мөнхөө маань намайг бодвол саяхан үйлдвэрээс гарсан машин шиг шинээрээ яваа хүн болохоор Сундуй эмч бид хоёроос арай оновчтой юм хэлэхийг яаж мэдэх вэ гэж битүүдээ найдаж би түүнээс,

	— Яах вэ? гэж асуулаа. Мөнхөөгийн нэг онцлог зан гэвэл надтай адил юмыг бодож боловсруулж байгаа нь энэ гэж дүлгэнэж түгдэрдэггүй, шууд санаж, санаснаа шууд хэлнэ. Энэ нь надад таатай санагддаг.

	— Тарья! гэж тэр хэллээ.

	— Юугаар?

	— Поливалентийн сывороткаар.

	Энэ тариаг би урьд нь хэрэглэж явсангүй. Мөн ямар үйлчилгээтэйг ч мэдэхгүй. Түүндээ ичисхийж, тэгье гэж ч чадсангүй, больё гэж ч чадсангүй. "Харин ээ!" гэж эргэлзсэн үг хэлээд бодол бодсон царай гарган явав.

	Бид хоёр сүүний тасаг дээр ирлээ. Арваад хүн оройн саамын сүү авчраад цувран зогсож сүүгээ хэмжүүлж байна. Бас сүүний тасгийн гэрийн хаяанд утаа манаран, хэдэн хүн том тогоотой усан дотор хувинтай сүү босоогоор нь тавин халааж, гэр дотроос сүүний машины дуу хүнгэнэн дуулдаж байв. Мөнхөө бид хоёрыг морио уяад цугларсан хүмүүс рүү хүрч очтол, гэрээс цагаан халаадтай нэгэн бүсгүй гарч ирлээ. Тос түрхэж байгаад галд ээчихсэн юм шиг хүрэн бор царайтай энэ бүсгүй, гэрээс гарч ирмэгц над руу хараад инээмсэглэж байгааг би шүдээр нь мэдэв.

	Бор царайн өнгөнөөс цагаан шүд эрс ялгаран харагдаж байна.

	Инээмсэглэсээр над руу ойртон ирмэгц нь би Цоомойг танилаа. Хэдхэн сар болоход тун их өөрчлөгдсөн байна. Нэлээд хүдэр чийрэг, тэнхлүүн болчихсон харагдана.

	— Танайхан сайн? гэж асуутал

	— Ээж өвчтэй байгаа гэв

	— Чи эндхийн ажилчин бол оо юу? гэтэл

	— Яах вэ дээ, ингээд л явж байна гэж доошоо харан инээмсэглэв. Түүний өмссөн халаад биед хэтэрхий томджээ. Тэр том халааднаас ичсэндээ юм уу, эсгүүл цагаан халаад өмссөндөө бахархсан юм уу, надтай ярилцаж байхдаа халаадныхаа энгэрийг шохоорхсон юм шиг ямагт доошоо харан ярьж байв. Над руу тун эгцэлж харахгүй байлаа. Доошоо харж инээмсэглэсээр гэр орныхоо байдлыг товчхон ярив. Энэ жилийн зуднаар гурван үнээгээ үхүүлсэн гэнэ. Улсын бэлтгэлийн мал ацаглаж цагаан тэмээгээ Чулуунд өгсөн гэнэ.

	— Хэдэн төгрөгийн нэмэр юм уу гэж энд ажилд орсон. Их халууцах юм гэж хэлээд мөн л чимээгүй инээмсэглэн гар луугаа харав. Юунд ингэж инээмсэглээд байгааг би тун ойлгосонгүй.

	Инээмсэглэж баярламаар юм ер алга. Эцэг эх гэж эрүүл өвчтэй хоёр хүн гэрт хэвтэж байдаг. Нүүе ээ ачлага байхгүй. Саалийн мал гэвэл хэдхэн хонь, ямаа, ганц үнээ. Ажилд хөдөлдөг ганц хүн нь энэ бүсгүй. Аргаа барахад сүүний тасгийн ажилчин болчхоод, өглөө оройд амсхийх зав байхгүй, хөлсөө урсган сүү машиндаж байдаг. Юунд инээнэ ээ?! Цаашдаа ийм улс яаж амьдарна?

	— Чи одоо юу бодож байна? гэж би асуув.

	— Яах вэ, ингээд л байж байна гэж түрүүн хэлсэн үгээ бараг давтан хэллээ.

	Надад гэнэт баярын жагсаал бодогдов. Хөгжим хангинасан зуны өдөр олон өнгө хосолж алагласан биеийн тамирчдын дунд Цоомой ганцаараа энэ лут цагаан халаадтайгаа жагсаж явах шиг санагдаад би инээв. Миний юу бодож байгааг тэр огт гадарлахгүй, толгойгоо яльгүй гилжийсхийн гунигтай инээмсэглээд зогсож байгаа нь надад өрөвдөлтэй санагдлаа. "Одоо ингэж байгаад нэг хүнтэй сууна. Сайн ханьтай суувал аз биз. Муу нөхөртэй суувал хохь минь биз. Тэгээд л амьдарна даа. Хүн л яаж амьдардаг байна, тийм л амьдралаар амьдарна" гэж бодоод зогсож байх шиг санагдана.

	— Яана даа Цоомой минь. Би чамд тун тус болж чадахгүй л байна гэв. 

	Мөнхөө бид хоёрын яриаг чагнан зогсож байлаа.

	 

	* * *

	 

	Дөрөв хоног хөдөө яваад сумын төв рүү би ганцаар буцлаа.

	Хоёулаа явсан замаар ганцаар буцах надад уйтгартай байв.

	Унасан морь чих нь солбин зөөлөн гэлдэрч, морины алхах аясаар эмээлийн мод чахран хяхтнаж, миний урдуур замын хажуугаар тавтиргүй шар зурмууд сүүлээ годойлгон харайлдсаар байв. Сэтгэлд элдэв муу юм бодогдлоо.

	Багийн хурал... Энд тэндгүй тугал үхэж байдаг. Бид аргаа олдоггүй, амьтныг хуурсхийгээд л яваад байдаг. Хэчнээн ч жил ингэж явах юм билээ! Тариа тарина л гэнэ. Тариад тус бол оо ч уу, үгүй ч үү. Бас Цоомойн байж байгаа тэр! Хэчнээн сайхан сэргэлэн ухаан байлаа ч тэрний хэрэг гээд амьдралд нь тус болж байгаа юм байхгүй. Дөнгөж өнгөрсөн шөнө сонгуулийн байр шалгаснаа бодоход бүр ч сэтгэл гутрав. Багийн даргыг дагуулаад бараг цагаан гэгээ тасраагүй байх үеэр сонгуулийн байранд очтол жижүүр хийж байсан хүүхэн байраа эзгүй орхичхоод зүлгийн хонхорт гудас дэвсчихсэн нэг хар хүнтэй хэвтэж байсан билээ.

	Ингэж хэвтэх хооронд хүн байрыг нь шатаавал яана! Манайд тийм дайсан даан ч байхгүй нь сайхан. Гэсэн ч аравдугаар багийн сонгуулийн байрыг эзгүй байхад хүүхдүүд орж сонгогчдын нэрсийн жагсаалтыг гэртээ аваачиж ар дээр нь гэр байшин зөндөө юм зурчихсан байсан удаатай.

	Ийм явдал гарахыг хэн байг гэх юм. Улс төрийн чухал ажил гэдгийг тэр хүүхэн тун ойшоосонгүй. Бас нөхөртэй хүүхэн гэж байгаа. Бодоод байхад ер нь бүтэлгүй юмнаас л их юм алга аа. Сургуульд орохын хүслэн болж хоёр жил өргөдөл өглөө. Мөн л бүтсэн юм байдаггүй. Бүтэлгүй юм бүхнийг түүж бодоод байвал толгой гудайж явах өдөр амьдралд олон байх бололтой. Гэвч сайн муу, сайхан муухай юм хослон байж, хүний сэтгэл нэг өдөр хөгжим шиг хангинаж, нэг өдөр зэлүүд нугын цэцэг шиг дүнсийж байдаг хойно яах вэ?

	Эргэн тойрны газар нутгийг харахад зуны нар гэрэл илчээрээ харамгүй мялааж, зүлэг хөндий нил ногоорч, мал адгуус бэлчээртээ байгаа нь нар ногоо ус гурав л байвал бидний жаргал энэ гэсэн шиг нозоорон налайж, Жаргалантын голын нулимс шиг тунгалаг усаа газрын нам руу баясгалантай элдэж голын зүлгээр шар хөх цэцэг нүд баясган алаглаад турьгүй бяцхан жигүүртнүүд хүртэл өөртөө ахадсан цовоо дуугаар жиргэн наадаж, хөх тэнгэр миний дээрээс амьсгал даран ажиглах мэт чив чимээгүй тунаран мэлрэх нь сэтгэл тайтгаруулж, ийм цагаар элдэв бараан бодолд дуунирч явахад ч яах вэ дээ гэсэн шиг санагдана.

	Би сумын төвд ирж ганц хоноод зургаадугаар багт явлаа. Намайг хөдөө явсан хойгуур Мөнхөө төвд ирж эм аваад явсан байлаа. Малын эмч нар хаана юу хийж юу хэлж ярьж яваа нь сум даяар цахилгаан шиг түргэн яригддаг болсныг би гайхаж явав.

	Миний явсан газар өвдсөн үхсэн тугал нэлээд дайралдлаа.

	Хүмүүсийн яриаг сонсвол залуу эмч нар эмчлэх гэж байгаа гэнэ, наймдугаар багийн хурал дээр өвчтэй тугалыг эмчилнэ гэж ярьж гэнэ, гэхчлэн бидний алхам бүрийг мөрдөн хянаж байгаа янзтай ярилцаж байв. Өнгөрсөн зун тугал үхээд байхад манай сумынхан энэ жилийнх шиг ийм их яриа дэгдээж байгаагүй. Заавал нэг арга олох хэрэгтэй байлаа. Гэтэл нэгэн урагшгүй яриа гэнэт сонсогдов. Хулгар Чүлтэмийн гэдэг айлын дөрвөн тугалыг малын эмч нар тариад бүгдийг нь үхүүлчихсэн гэнэ гэж дуулдана!" "Болгоомжтой байх нь яагаа вэ дээ" гэж бодон Мөнхөөд уур хүрсээр би сумын төв рүү буцлаа.

	Сумын төвд ирээд сонсвол, тэр хулгар Чүлтэм, хэдэн тугалыг минь малын эмч нар алчихлаа гэж шүүхэд очиж баахан зарга хийгээд буцах замдаа "малын эмч нараар тугал битгий эмчлүүлээрэй” гэж уулзсан дайралдсан бүхэндээ зар тарааж яваа дуулдав.

	Мөнхөөгийн хэрэглэсэн тэр тарилгаас болж тугал эдгэрэхгүй байлаа ч гэсэн үхэхгүй гэдгийг би мэдэж байлаа. Өөрөө туршиж үздэг хэрэг. Яаралтай туршиж үзэх хэрэгтэй боллоо. 

	"Малын эмч нараар тугал эмчлүүлж болохгүй" гэсэн яриаг сум даяар тархахаас ямар боловч өрсөх хэрэгтэй байв.

	"Амгаа чавганцын хэдэн тугалыг очиж тарьдаг хэрэг" гэж дотроо нэг орой шийдээд, шийдсэн дороо хоёр шил тариа, шприц зүү богцонд хийж мөрөн дээрээ тавиад сумын төвөөс гарав. Амгаа чавганцынд хоёр тугал өвчтэй байхыг нь би замдаа мэдсэн юм.

	Түүнээс гадна Амгаа чавганцынх төвд хамгийн ойр байлаа.

	Бас гэртээ ганц жаахан хүүхдээс өөр хүнгүй, ганц гэрээрээ байгаа айл болохоор амьтны сайн муу яриаг сонсоогүй байгаа болов уу гэж санагдав. Ингээд явах гэтэл сумын төвөөс унаа олдсонгүй. Өөрт унаа байдаггүй. Маргаашийг хүлээж байснаас явган алхчихвал шулуун санагдаж, богцтой юмаа мөрөн дээрээ тавиад амьтны нүдэнд харагдахгүйг хичээн ийш тийш сэрэмжлэн харж гуйх алхах хольж сандарсаар арай хийж сумын төвөөс гарлаа. Гэсэн ч арай нэг хүн намайг хөөж яваа юм шиг дахин дахин эргэж харсаар явав.

	Халууцаж шанаа руугаа хөлс дусалтал алхаад, амьсгалаа жаал дарахаар зогсож ийш тийшээ харав. Ашгүй ойр хавьд хүний бараа юу ч алга. Алхаад байлаа. Би л хэчнээн түргэн явбал миний ажил төчнөөн сайн бүтэх юм шиг тун шургуу алхав. Миний алхах аясаар богцон дотор байгаа шилтэй тариа л пөл пол хийж явснаас өөр чимээ байсангүй, баруун мөрөө чилэхээр богцтой юмаа зүүн мөрөн дээрээ тавьж, зүүн мөрөө чилэхээр баруун мөрөн дээрээ тавьж ханцуйгаараа хааяа хөлсөө арчин алхалсаар Өрөвтэгш рүү орж ирлээ.

	Хулгар Чүлтэмд тун их уур хүрч явлаа. Хүмүүсийг бидний эсрэг ятгаж яльгүй юмаар далимдуулан нэр төрийг минь нэг мөсөн гутаах гэж чармайгаад явааг нь бодохоор уур хүрэхгүй байж огт болохгүй байв. Бодсон бодол түргэн алхаа хоёртоо хамаг бие халууцаж, хормой хүртэл хөлд орооцолдоод байх шиг санагдахаар зогсож хормойгоо шууж бүсэндээ хавчуулаад, хэнхдэгээ яран алхав.

	Яльгүй салхитай байсан боловч салхи миний араас үлээж байсан болохоор биеийг минь олигтой сэрүүцүүлж чадахгүй байна.

	Ганц нэг мал дээр урьдаар туршиж үзэлгүй шууд хэд хэдэн тугалд зэрэг тарьдаг нь юу вэ? гэж минутын урьд Мөнхөөд уур хүрч явснаа, уур тайтгарч бас л өөртөө итгэсэн хүн энэ зэргийн юм хийж болмоор санагдлаа. Санаснаа зөв гэж итгээ биз.

	Итгэсэндээ зоригтой хийгээ биз. Хүн зориг гаргахгүй бол яаж шинэ юм санаж сэдэх билээ. Үнэнийг хэлэхэд олонд нэр алдартай яваад одоо талийгаач болсон Сундуй эмч маань юманд зориг гаргадаггүй байсан даа. "Эдгэрдэггүй өвчин” гэдэг үгээр олон хүний ам тагладаг байсан. Бид малын эмч улс. Малыг эмчлэхдээ л сайн хүнийг сайн эмч гэнэ. Гэтэл Сундуй эмч надад захихдаа "Хүний эвийг олж, олон түмэнтэй зөв харьцаж сур” гэж л дандаа сургадаг байсан. Хүний эвийг олно гэдэг их учиртай. Ажлаараа тааруухан хүн л өөрийн мууг хаацайлах гэж гол юм нь дээр биш, жишээ нь малын эмч хүн мал эмчлэх ажил дээрээ биш, харин хүнд 10 кг гурил олоод өгөх ч юм уу халуураад байгаа хүүхдэд гурван боодол аспирин боогоод өгөх жишээтэй, мал эмнэлэгт огт холбогдолгүй олон гэгчийг хийдэг байна. Бид хүний эв олохыг хичээсэнгүй юмны үнэн учрыг ярьсан. Харин Мөнхөөгийн тарьсан тугал үхчихсэн гэдэгт би үүнд одоо миний хөл дор гишгэгдэж яваа газрыг газар гэж итгэж байгаа шигээ итгэж байна.

	Стерлизатороо авсан бил үү? гэж надад гэнэт бодогдов. Бушуухан богцтой юмаа газар тавиад задлан үзтэл ашгүй авсан байна. Юмаа гэнэт задалсных цаасанд боож хийсэн хэдэн боорцгоос хоёрыг гаргаж идээд бас хоёрыг өвөртөө хийж авлаа. Гэдэс маань жигтэйхэн өлсчихсөн байна. Өвөртөө хийсэн хоёр боорцгийг явуут идэж дуусаад бараг арваад минут зогьсуулж алхлаа.

	Замд баахан үхэр харагдана. Бодвол тууварчин энэ хавьд буусан бололтой. Сумын төвөөс гарах үед оргилж дэвэрч байсан хүч тэнхэл маань нэлээд суларч гутал хүртэл хүнд оргиод "Одоо ингээд бороо цутгачихвал яадаг юм билээ?” гэж бодож явлаа. Тэнгэрийн царай тун омогтой харанхуйлж, одоохондоо бороо дуслаагүй ч баруун уулаас цаагуур тэнгэрийн дуу үе үе нирхийсээр байв. Ойр борооноос хоргодож болмоор эрэг хад юу ч алга. Алхсаар явтал хэсэгхэн сайхан зүлэг дайралдахаар нь хоёр гутлаа тайлж сугавчлаад хөл нүцгэн гүйлээ. Шалбаагийн ус халуун шахуу байна. Гэвч салхи ширүүсэж, өдрийнх шиг дулаан амьсгалаар бус, нуруу өөд хүйт оргиулах жихүүн амьсгалаар бараадвал дээр болов уу? гэсэн шиг санагдаж гутлаа өмсөөд бэлчиж байгаа олон үхрийг чиглэн алхав.

	Бэлэн гэр оронтойгоороо үлийний бор оготнууд л санаа амар ийш тийш сүлжилдэн гүйнэ. Энд тэнд ганц нэгхэн дусал унаж, чийг шорооны үнэр хольцолдон ханхалж түр зуур салхи намдан чимээ тасарснаа цахилгаан цахин тэнгэр нархийгээд ширүүн борооны түрүүчийн дуслууд оготнын нүхний хуурай бор шороог манарган, үсэрч бутарч, дуу чимээгүй асгарч эхэллээ. Би дорхноо нэвт цохиулав.

	Гэвч борооны ус бараг бүлээн байсан тул огт даарсангүй, тайван алхалсаар, хэсэг үхрийн дунд орж иртэл, гэнэт миний толгой дээр тэнгэр нурчхав уу гэлтэй их дуу нирхийж нүд гялбатал цахилгаан цахив. Ганцхан хурмын хугацаанд тэр их чимээ, их гэрэл хоёр намайг дотор харанхуйлтал цочоосон тул би бодож санахын завгүй түрүүлгээ харж нойтон газарт элгээрээ унасан байлаа. Чимээ намдмагц толгойгоо өндийлгөөд харвал үргэж сандарсан үхэр хэсэг хэсгээрээ бутран сарниж, сүүлээ сөхөн цамнаж тонгочсоор газрын нам руу пижигнэлдэн орж яваа харагдлаа. Тэдний зарим нь зогтусан зогсоод эргэн харж намайг ажиглана. Тэнгэрт агаар байхгүй дан ус байгаа юм шиг зүсрэн асгарах бороон дунд би өндийж явган суугаад энгэрийнхээ шороог цэвэрлэж байтал нэг том хар юм нүдний буланд харагдах шиг болов. Ахиулж харвал надаас арваадхан алхмын зайд нэг хар үхэр газрын өөд дөрвөн хөлөө харуулаад ойчсон байна. Өеөдөө юу гэж бодоод очсон минь үхчхэж. Үхлийн аюул гэгч надад ийм ойрхон байж шүү гэж бодогдон гэнэт үс зарсхийж, голд ортол хүйт татсан боловч, борооны дундуур ийш тийшээ нэг хараад аянгад ниргүүлчхээгүйдээ сэтгэлд минь туяа татан гийж, бороонд нэвт цохиулснаа ч хайхралгүй хамаг бие дулаацаад, урьдынхаа ядарсныг ч мартаж гар хөл чангаран, цаашаа тун шийдмэг алхлаа. Гэтэл миний өөдөөс урт улаан цэмбэн цув өмссөн бараан морьтой хүн гарч ирэв. Энэ хүн аянгад ниргүүлсэн үхрийн эзэн байв. Би явган яваагаасаа ичиж "мориноосоо ойчлоо" гэж худал хэлээд танай нэг үхрийг аянга ниргэчихлээ гэтэл "Хээ гэгээн минь ээ!" гэж нүдээ том болгон дуу алдаад "Хаана тэр вэ" гэж нүдээ том болгон дуу алдаад "Хаана тэр вэ" гэж асуув. Би үхрийг нь зааж өглөө. Тэр хүн үхрээ үзэж, амандаа юм уншин хэд хэд залбирснаа ийм юм бас байдаг аа! Одоо яана аа? гэж надаас асуув.

	— Яах вэ дээ, би л акт хийж өгөхөөс биш гэлээ.

	— Намайг малын эмч гэж мэдмэгцээ, ерөөлтэй юм боллоо гэж их баярлан намайг сундлуулж майхандаа аваачаад гал өрдөн хоол хийж өглөө. Бороо ч зогсов. Би маргааш нь эдэнд акт авчирч өгөхөөр хэлэлцэж хур дэлтэй тарган хээр морийг нь эмээллэж аваад мордлоо. Сайн ч морь байлаа. Жолоо таталгүй давхисаар Амгаа чавганцын хаяанд нар шингэхийн өмнөхөн, гаднаа нойтон хувцастай ч сэтгэлдээ чухам л бөөн гал дөлтэй буув шүү. Гэвч миний зорьж ирсэн хэрэг миний санаснаар даанч болсонгүй. Амгаа гэдэг энэ чавганц намайг уг нь таньдаг байсан юм. Би хөдөө явах ирэхдээ эднийхээр дайрч, худал үнэн уулга алдуулж давс аагтай шар цайг нь ууж, хариуд нь "Беломороор" тамхилж их л дотносуу инээж наадаж явдаг байсан юм.

	Энэ удаа Амгаа гуай, хэр барагтай уулга алдах янз байхгүй, царай нь гөлийж, үрчлээтэй уруулаа жимийж суугаад утас ээрч байв.

	— Өнөө хоёр тугал чинь ямар байна? гэж асуутал

	— Гайгүй байна. Одоо зүгээр болох нь шиг байна.

	— Тариад үзвэл яана? гэтэл

	— Хэрэггүй, Хашбат минь. Үхсэн ч сэхсэн ч өөрийнхөө зөнгөөр байг. Таривал үхдэг юм гэнэ билээ гэв.

	— Зүгээр! Та айгаад яах вэ? Би тарьчихъя. Ингэж хэлээд би богцоо уудалж тарианыхаа хэрэгслийг гаргав. Амгаа гуай намайг жаал ажиглаж сууснаа сэмээрхэн гараад явчихлаа. Би зүү шприцээ буцалгах санаатай нэлээд удлаа. Амгаа гуай гэртээ орж эргэж хараад явааг нь би ажиглаж ер нь яадгийг нь үзэх санаатай зэлэн дээр очоод уяатай байсан нэг тугалын дэргэд явган суулаа. Амгаа гуай над руу хараад зогсчихлоо. Эргэлзэж байгаа бололтой. Тэгснээ буцаад алхлаа. Хүрээд ирлээ. Ирээд

	— Чи яаж байна? гэв.

	— Би тугалыг чинь тарих гэж байна гээд нэг тугалыг нь хүзүүдэн автал, Амгаа үүрч явсан аргаа зэлэн дээр мулт татан шидээд:

	— Хүү минь хэрэггүй. За эмээгийнхээ үгэнд ор! Битгий тарь! Үүнийг чинь үхчихвэл эмээ нь, Амгаа нь сүү сааль... гэсээр над руу хүрч ирээд тугалынхаа хүзүүвчнээс барьж авав. Би тугалын чагтыг мултлаад өөр лүүгээ татсан чинь тэр,

	— Байг дээ хүү минь! Муу эмээгээ өрөвд! Байг! Байг! гэж нэг гараараа тугалын хүзүүвчнээс татаж сүрхий зангидсан нөгөө гараараа миний магнай руу тулаад намайг гэдийтэл түлхэв.

	— Харин би таныг өрөвдөөд л тугалыг чинь хамгийн урьдаар эмчлээд өгье гэж байна. Та яасан хүн бэ? Олон юм битгий яриад бай! Харин наад тугалаа сайн бариад бай! Би гэрээс шприц аваад ирье! гэж би гэр лүү орлоо. Шприц аваад гэрээс гарч иртэл, Амгаа гуай нөгөө барьж байсан тугалаа буцаагаад уячихсан ханцуйгаа шамлаад зогсож байна. Тэгснээ миний гарт байсан шприцийг харуут дуу нь чангарав.

	— Хашбат аа чи миний хүүтэй ялгаагүй шүү. Мөчийг чинь хуга цохих вий гээд чулуу шүүрэн авлаа. Арай ч цохичихгүй болов уу гэж бодоод зэл рүү алхтал хоёр гурав дараагаар над руу чулуу нүүлгэв. Голдуу хөл рүү чиглүүлж шидээд байхаар, чулуу шидэх тоолон нь би өөдөө үсэрч, шидсэн чулуун дээгүүр нь харайгаад байсан чинь нэг том чулуу мөрөн дээгүүр нүүж өнгөрөв. Үнэхээр уур нь хүрч байх бололтой. Хөгшин хүн уурлуулж байж толгойгоо хага цохиулчихвал яршиг гэхийн хажуугаар энд тэндээс биднийг хүн харж, Амгаа чавганцтай үхрийн зэлэн дээр зодолдож байсан гэдэг яриа сум даяар тарчихвал амьтны доог болно гэсэн санагдаад,

	— Тоглосон юм даа Амгаа гуай минь гэж хэлээд буцлаа

	— Тоглох оо ч хат!

	Хүмүүс ийм болсон байна.

	Бараг чавганц болчихсон томоотой хүн чулуугаар шидтэлээ уурлаж байхыг бодоход бидний нэр тун ч доройтсон бололтой. Яадаг билээ? гэж бодсоор явтал надад гэнэт нэг мэргэн арга бодогдлоо.

	 

	* * *

	 

	Юуны түрүүн Мөнхөөтэй уулзах хэрэгтэй болж, түүнийг түргэн ир! гэж хэл явуулаад сумын төвд хоёр хоног хүлээлээ.

	Ноднин манай сумын нэгдүгээр багийн сайн малчин Чойнхор гэдэг хүн удирдаж, өөрийнхөө багийн арваад хүмүүстэй санал нийлэн манай сумын анхны нэгдлийг байгуулж, амьтныг их л шуугиулж байв. Гэхдээ нэгдэл энэ байна гээд заах юм юу ч байхгүй, бараг нэр төдий, нэгдэлд орсон айл бүр хэд хэдэн толгой мал нийгэмчлэхээр амласан боловч тэр мал эзэн эзнийхээ гар дээр байлаа. Нэгдлийн даргаар сонгогдсон Чойнхор өөрөө бараг үсэг бичиггүйн дээр нэгдэл чухам ямар зохион байгуулалттай байвал зохихыг ч мэдэхээргүй баахан томоотой нь дэндсэн налгар, заримдаа залхуу ч юм шиг, авхаалж самбаа муутай хүн байсан юм.

	"Нэгдэл" гэсэн ийм нэг хоосон нэр бараг жил шахам байж байгаад энэ хавар нэгдэлд нийгэмчилсэн малаа айл айлаас ялган нэгтгэж, данс бүртгэлтэй болж, нэгдлийн удирдлагыг шинэчилж Чойнхорын оронд Данзан гэдэг хүнийг нэгдлийн даргаар сонгож овоо нэг байгууллагын шинжтэй болсон билээ. Нэгдлийн гучаад үхрийг ялгаж нэг суурь болгон Агьтын голын аманд Цэрэннамжил гэдэг хүнд маллуулав. Амгаа чавганцад чулуугаар шидүүлээд буцаж явах замдаа би нэгдлийн тугалыг таривал яана? гэсэн санаа төрсөн юм. Сумын төвд ирээд энэ бодлоо сумын намын үүр, захиргаанд ярьж бас нэгдлийн дарга Данзан гуайтай илэн далангүй сайхан ярилцав. Данзан гуай миний ярьсныг бодож бодож зөвшөөрсөн боловч бас л хаширлаж:

	— За чи хэдэн тугалыг минь битгий бүгдийг нь хядчихаарай! Хулгар Чүлтэмийн ярьж явааг үзвэл та нар чинь горьгүй л улс шиг дуулдах юм гэв.

	Мөнхөө намайг хоёр хоног хүлээлгэсний дараа арайхийж ирэв. Гадаа их халуун байгаа бололтой, нүүр нь минчийж улайчхаад, муухан инээмсэглэсээр орж ирснээ.

	— Дуудсан ёсоор ирлээ гэж хэлэв.

	— За чи ямар балаг тариад явна? Суу! Суу! гэж би хэллээ.

	— Баларч явна аа гэж тэр дуу алдсанаа, — Уух юм байхгүй биз? гээд алчуураа гарган нүүр лүүгээ сэвж эхлэв. Нүүр нь нэлээн борлож, уруул нь бага зэрэг омголтсон харагдана.

	— Хөдөөгүүр сонгууль сайхан болж өнгөрөв үү? гэж асуутал,

	— Тун сайхан боллоо. Сонгууль гэдэг чинь баахан баяр л болж өнгөрдөг юм байна гэв.

	— Чи яагаад тэр олон тугал үхүүлчхэв ээ гэтэл,

	— Би хэзээ үйлстэй явлаа.Тариад л үхүүлчихлээ гэж ер санаа зовсон янзгүй хэлэв. Яаж тарьсныг нь би бүр нарийвчлан асуулаа.

	Надад хамаг учир бараг ойлгогдох шиг санагдав.

	Чи тэгээд өөрөө тариагүй, Дүгэржав гуайгаар тариулсан болж байна уу гэтэл,

	— Хэн ч тарьсан ямар ялгаатай юм бэ?

	— Тариа хийхээс өмнө тэр тугалууд чинь хэр зэрэг хүнд байсныг чи шалгаж үзсэн үү?

	— Үзээгүй.

	— Чи өөрөө тариагүй чинь тун харамсалтай байна даа гэж намайг хэлтэл,

	— Хэн ч тарьсан ямар ялгаатай юм бэ гэж нэлээд уцаартай дуугарав.

	Мөнхөө мэдэхгүй байж болох юм. Санитар хүн тарилга яаж хийдгийг би сайн мэднэ. Адгийн наад зах нь зүү шприцээ буцалгахыг мэддэггүй улс. Гэтэл нялх малын бие тун хэврэг. Өчүүхэн ч атугай хайхрамжгүй зан гаргахыг ер андахгүй.

	— Тусгүй байна даа, Мөнхөө минь. Бид хоёр балрах гэж байна шүү, гэтэл Мөнхөөгийн зовхи нь бууж шанаагаа тулан хана руу харж суув.

	— Ядахдаа ганц нэгхэн тугал тарьж урьдаар туршиж үзэхгүй юу? Шууд л нэг их мэдэмгий зан гаргаад тэр олон тугал тариулдаг чинь яаж байгаа юм? Тэрний чинь гайгаар энэ сум даяар ямар их яриа шуугиан болж байна. Амьтны нүүр харахаас ичдэг боллоо.

	Тугалыг чинь таръя гээд очиход зарим хүн өөдөөс чулуугаар шиддэг болж байна. Юу гэсэн үг вэ, энэ чинь!

	Мөнхөө шанаагаа тулж хана руу гөлрөөд сууснаа, хацар луу нь нулимс урсаж эхэллээ. Би баахан ширүүн зэмлэчихсэндээ зовж,

	— За уйлаад яах вэ? Жаахан хашир явахгүй юу гэж хэлтэл тэр ширээн дээр гараа зөрүүлэн тавьж гар дээрээ магнайгаараа дэрлээд мэгштэл уйлав.

	— Хүүе Мөнхөө чи яаж байна?! гэж би дэргэд нь очоод мөрөн дээр нь гараа тавьж шанаа руу нь тонгойж харлаа. Уруулаа долоогоод л уйлаад байх юм. Миний хамаг бие хүйт оргиж гүйцэв.

	— Чи ус уух уу? гэтэл толгойгоо сэгсэрч байна.

	— За өндий! гэж мөрнөөс нь татлаа. Өндийдөггүй. Би хэд ширүүн алхаж цонхоор гадагш нэг харснаа эргэж суудал дээрээ ирлээ.

	Дахиад цонх руу очлоо. Ер уйлаад болдоггүй. Надад тун эвгүй санагдлаа. Би албан хаагч хүн уйлж байхыг ер үзээгүй. Тэгээд конторт шүү. Мөр нь чичрээд л уйлаад байх юм. Хаашаа хүн бэ? Уур ч хүрмээр юм шиг.

	— За боль доо! гэж ханцуйнаас нь татаад байсан чинь өрөөсөн гар нь толгой доороосоо гараад ирлээ. Тонгойгоод нүүр өөд нь харлаа. Хамрынх нь үзүүр хүртэл нороод улаан болчихсон байна. Шал хүүхдээрээ юм. Би Мөнхөөг арай ч ийм гэж санаагүй. Чаддаг сан бол ”Боль нөхөр минь! Чи ямар хүүхэд юм уу. Ажлын хариуцлага алдчихаад уйлаад байдаг чинь. Чамайг уйлуулах байтугай шүүхэд өгнө" гэж загнамаар байв. Би даанч чадсангүй. Хажуугаас нь сэмхэн гараа явуулаад хамрыг нь чимхсэн чинь гялсхийтэл эргээд цаашаа харчхав.

	Тэгэхээр нь араар нь тойрч цаана нь гараад нүүр лүү нь тонгойтол буцаад урагшаа харчихлаа. Бас араар нь тойроод урд нь гартал инээд алдаад дахин хойшоо харлаа. Ингэж байхыг нь хараад дотор овоо уужирч:

	— За Мөнхөө уйлаад яах вэ. Би чамд шүлэг уншиж өгье! гэж хэлээд ширээнийхээ ард гараа өргөн зогсож:

	 

	Манай доктор Мөнхөө

	Магнай халзан зурвастай

	Мянган охидын дундаас

	Би хармагц таньдаг

	Мярс мярс уйлсаар

	Намайг чиглээд ирдэг

	Дун цагаан алчууртай

	Дуран хар нүдтэй

	Түмэн охидын дунд

	Түүнээс хөөрхөн амьтангүй” 

	 

	гэж чанга уншив.

	Мөнхөө алчуураар нүдээ дарж нүүрээ надаас нуусаар гараад явчихлаа. Инээд нь хүрсэн бололтой хүүхэд шиг ийм албан хаагчийг чинь аргадахаас өөр нөхцөлгүй юм байна. Би ч гэсэн сургууль төгссөн жилээ уйлах шахаж л явсан даа. Арга ч үгүй биз. Мөнхөө гадаа гарч жаал байж байгаад огт юу ч болоогүй юм шиг:

	— Хашбат аа, хэн чамайг чулуугаар шидсэн юм бэ гэсээр орж ирэв.

	Би Амгаа чавганцад чулуугаар шидүүлснээ бас зовоод хэлж чадсангүй.

	— Хэн ч шидээгүй. Чамайг айлгах гэсэн юм. Юу боллоо гэж сумын малын эмч хүнийг чулуугаар шидэж байх юм. Тийм хүн гарвал дор нь шүүхэд шилжүүлэхгүй юу гэж хэлэв. Ингэж Мөнхөөгөө нэг уйлуулж аваад хойшид юу хийхээ сайн ярилцаж авлаа. Эцэст нь

	— Чи ямар боловч хэдэн шил тарилга нэмж аваад гар! Би нэгдлийн тугалыг тариад ямар болсон тухай чамд хариу өгнө.

	Хэрэв чи тарилга хийхэд хүрвэл зүү шприцээ сайн буцалгаж тарих газраа ариутгаж, бүх юмыг яг л дүрмээр хийгээрэй! Харин одоохондоо өвчтэй байна биз. Ер нь шинж тэмдгийг нь харгалзаад л эмчилж бай! гэж хэллээ.

	Мөнхөөг явуулаад би контортоо үлдэж энэ өдрийнхөө хийх ажлыг бодлоо. Ойрын хэд хоног хувцсаа ч угаах завгүй явсаар хиртээ баригдсан тул энэ орой юуны урьд хувцсаа угааж усанд орж авууштай байлаа. Бас бууз хийж идмээр санагдаж байна.

	Ажлаа эртхэн дуусгах санаатай, төл бойжилтын мэдээ гаргаад сууж байтал намайг намын үүрийн дарга дуудсан байна.

	Бушуу ир! гэснийг бодоход ямар нэг яаруу ажил гарсан бололтой. Цаас харандаа бэлдэж аваад очтол намын үүрийн дарга Аязана гуай өрөөндөө ганцаараа инээмсэглэж их л баяртай сууж байна.

	Намайг орж ирмэгц ширээн дээр тохойлдон цээжээ урагш нь түхийлгэж суугаад:

	— Юу бодож байна даа хө? гэж асуув.

	— Таныг ямар тушаал өгөх бол? гэж л бодож байна.

	— Тушаал биелүүлэх дур их байна уу?

	— Жигтэйхэн.

	— Сайн байна. Өнөөдөр хөдөө явна даа хө. Ажилдаа явуулахаасаа өмнө нэг баяртай мэдээ сонсгоё. Чамайг энэ жил их сургуульд явуулж шалгалт өгүүлэх зөвшөөрөл ирсэн. Гэхдээ чиний ажил байдлыг харж байж бид шийднэ. Одоогоор шийдсэн юм алга. Хэрэв явуулахаар болох юм бол долоодугаар сарын 25-наас амралтыг чинь өг гэсэн. Бид өгч чадахгүй. Ямар боловч тоо бүртгэл өнгөрөөнө. Ийм нэг явдал байна. Бас нэг явдал гэвэл чи нэгдлийн тугал тарих гээд байна гэв үү?

	— Тийм.

	
— Түүнийгээ болино байгаа. Тариад үр дүнтэй болно гэж яг итгэж байгаа бол тарь! Түүнээс турших гэж байгаа бол урьдаар ганц юм уу, хоёроос илүү тугал тарьж ерөөсөө болохгүй. Би зөвшөөрөхгүй. Мэдэв үү?

	— Тэгье тэгье

	— Гэхдээ тугал тарих ажилдаа нөгөөдрөөс явна биз! Өнөөдөр амжвал өнөөдөр л сайн байна, тавдугаар багт явж, тэр багийн агент Мягмарыг таних байх аа, тэрний бэлэн байгаа бараа, мөнгө хоёрыг гэнэтийн тооллого хийгээд ирмээр байна. Үүнийг хүнд мэдэгдэж ерөөсөө болохгүй. Овооны голд хамгийн дээд захын хот, тэндээс Ядмааг аваад хамтдаа тоолох хэрэгтэй. Сумын дарга өөрт чинь бичиг хийж өгнө гэв.

	Сургуульд явуулах гэдэг үг сонссоноос хойш миний зүрх амаараа гартал дэлсэж баярласандаа олон ч юм ярьж чадсангүй.

	— Явъя, явъя гэж хэлээд гарлаа. Захиргааны даргын өрөөгөөр орж нэг бичиг аваад, шууд өртөө рүү гүйлээ. Надад сайн морь өг гэж сумын дарга хэлсэн тул миний боддогоор өртөөний морьдын сор болсон өндөр цавьдар морийг барьж өглөө.

	Нар орой болсонд би яарч, хоол идэж амжсангүй шууд морио эмээллэж аваад гарлаа. Замын турш дуулж явав. Сумын төвөөс гараад ер жолоо таталгүй цавьдар морийг усан хулгана болтол хөлөргөж чийгтэй бор шороог морины туурайгаар пижигнэтэл цацаж, эмээлийнхээ хоёр тал руу ээлжлэн хазгай сууж, хол ойрын нутаг газрыг бахархан бахархан давхилаа. Уулын сүүдэр газар бууж, шингэж байгаа нар уулын оройгоос алтан саа шиг туяараад, замын дагуу үе үе дайралдах бэлчээрийн үхэр адуу хүртэл, миний их яаруу явааг гайхахын хажуугаар "дайрчих нь уу даа!" гэсэн янзтай замаас зугтан зайлж байв. Нуурын уснаас ангир ганганан байгаа дуулдана.

	Миний унасан цавьдар морь ч миний сэтгэлийн баярыг хамт эдэлж, надад унуулж яваадаа бахархсан юм шиг, давхих тусмаа гангарч, үе үе толгой хаялан амаа булаалдаж, замаас хадуурна.

	Сумын төв рүү явж байгаа гурван хүн замд дайралдаж, мэнд амрын төдий хэдэн үг солиод зөрөхдөө цавьдар морины пижигнэн ухасхийх чимээгээр эргэн харцгааж байв. Холын бараа харж яваад хааяа доош харахад жижигхэн хайрга тачир ногоотой зэгэлдүүхэн газар миний хормой доогуур долгиолон хөвж байх шиг санагдаад, салхигүй хэр нь зөөлөн дулаан агаар цээж рүү минь сэрүү татуулан үлээж агь шавгийн үнэр мэдэгдэхийн төдий ханхална.

	Ямар ч хэрэггүй хэр нь замын хажууханд байсан дөрвөн гэрт дөрөө мултлаад гармаар санагдаж, жолоогоо түр татан зөөлөн хатиргасаар баруун урд гэрийг чиглэн очлоо. “Энэ гэрээс нэг их гоё хүүхэн гарч ирээсэй!” гэж санасан чинь, элдэж байгаа хурганы арьс гартаа барьсан, янхир том эр гарч ирээд үүдэндээ байсан нохойны идүүрийг хоёр гурав өнхөртөл нь өшиглөв.

	Гэрт орж иртэл дөрвөн залуу шагай шүүрч сууна. Би аяга цай ууж тавагтай өрмөөс ёс төдий эмтэлж амсаад:

	— Танайх чинь тавдугаар баг байх аа гэж асуув. Тоглож байсан дөрвөн залуу намайг юу ярих гээ вэ гэсэн янзтай тоглоомоо орхиж миний ам руу харан сууцгаалаа.

	— Ядмаа дарга гэртээ байгаа болов уу? гэж асуутал

	— Өнөө өглөө л байсан даг. Хоёр морь барьж аваад шон дээр уячихсан байсан. Бодвол юманд явсан ч байж болно доо. Та хаана хүрнэ? гэж дөрвөн залуугийн нэг ярив.

	— Холдохгүй. Мягмар агентынх суугаа болов уу? гэж би асуулаа. Суугаа гэнэ.

	Намайг явах болж ханхар өвгөн нохой хорьж өгөхөөр гарч ирэхэд гэрт байсан залуучууд цөм дагалдан гарч ирлээ. Би зөөлөн алхуулсаар гэрийн гаднаас холдмогц цавьдар мориныхоо сайхныг гайхуулж жолоогоо сул тавин ухасхийгээд эмээл дээрээ зогсож хатиргалаа. Нар жаргаж, голын дагуу байгаа айлуудын гадуур адуу үхэр бөөн бөөнөөр бараантан, гэрүүдийн яндангаар утаа суунаглаж зуны богино шөнийн нойронд бэлдэж амсхийсэн янзтай, уулын ар, алсын бэлчээр нилдээ эл хуль хөхрөн харлаж байв. Ялангуяа уулын асга хадыг харахад оройн сэрүүн шөнийн харанхуйгаар анд гарах өлөгчин чоно үүрнээсээ гарч ирээд энэ эзгүй тал хөндий рүү ажиглан эвшээлгэж суугаа болов уу гэмээр санагдлаа.

	Багийн даргынд хүрээд иртэл дарга гэртээ байдаггүй. Хүлээж баахан суулаа. Залуухан бор эхнэр нь:

	— Хашбат аа, чи морио аргамжих юм биш үү? Ядмаа өнөөдөр аягүй бол ирэхгүй дээ. Үгүй бол чи заавал шөнө явах тийм нууцгай ажилтай хүн юм уу? гэж намайг дооглон аальгүйтсээр байлаа.

	— Ядмааг ирэхээр нь миний хойноос оч гээрэй! Би Мягмар гуайнд очоод байж байя. Харин заавал өнөө шөнө явуулна шүү. Чи яах вэ, маргааш өвөрт нь унтаарай! гэж хэлээд би мордлоо.

	Зуны дунд сар дуусаж байсан цаг. Саргүй салхигүй, энд тэнд тангаралцаж байгаа морьдын чимээ нохдын хуцах дуу алсаас сонсогдож, замын дагуу ганц нэгхэн болжмор жиргэнэ. Мөдхөн хөдөө нутгаа орхиод хүн машин шуугилдсан их хотод очно байх даа гэж бодохоос миний цээжин дотор тавин хувь түгшүүр холилдон байх шиг сэтгэл минь янз янзаар займран эргэлдэж явав.

	Гэтэл миний бодлыг сарниах гэсэн юм шиг нэгэн бүсгүй дуу дуулж эхэллээ. Зуны шөнө морины нуруун дээр дуулан давхицгаадаг нь манай нутгийнхны заншил. Ялангуяа согтуу бол бүр их дуулна.

	Ийм хүмүүсийн дууг чагнахад “Хүн дуулж байна” гэхээс цааш юм бодогддоггүй. Гэтэл энэ эмэгтэйн дууг сонсмогц дүрс нь нүдэнд харагдах шиг санагдлаа. Залуу бүсгүй байна. Гэхдээ тун цээл уужим хоолойтойг бодоход бас ч нэг их бага хүн биш бололтой. Улаан торгон тэрлэгтэй, хормойгоороо гуяа ороож, эмээл дээрээ хөндлөн суугаад морины илчинд халууцсандаа нүүр нь улайж, гар хөлийнх нь хурууны үзүүр хүртэл халуу оргиж, хамаг биеэс нь халуу дүүгж яваа даа гэсэн санагдана. Зовлонтой хүн хэрхэвч ингэж дуулахгүй билээ. Цээжин дотор нь нар гарчхаад, баярын улаан туяан дотор зүрх нь цохилж яваа хүн л сэтгэлийнхээ хамаг сайн сайхныг хангай дэлхийдээ хэлэх гэж ингэж дуулдаг биз. "Цомбон туурайтай хүрэн" гэж дуулж явааг бодоход үнэхээр нэг дүүхэлзсэн хүрэн морь эрдэнийн дагиныг нуруун дээрээ суулгачхаад түүндээ бахархсан юм шиг толгой хаялан, хазаар булаалдаж, хурц ирмэгтэй туурайгаар энэ голын чийгтэй зөөлөн хөрсийг ховх ховх шидлэн дэгдэж яваа байж болох юм. Дуу надад улам ойртсоор явааг чагнахад миний өөдөөс сөрж яваа нь илэрхий. Би энэ дууг чагнаж яваад ганцаараа инээв.

	Тал нутагтаа монгол бүсгүй хэчнээн сайхан дуулж чадна вэ!

	Гэхдээ өдрийн цагт олон хүний дунд ороод энэ эмэгтэй яасан ч ийм сайхан дуулж чадахгүй гэдгийг би мэдэж байна. Яагаад ч ингэж дуулахгүй. Хэрэв гурван ийм хүүхэн нийлээд ингэж дуулах юм бол алсын уул толгод сэмхэн гэтэж Овооны гол руу ойртож ирээд чагнана байх. Энэ эмэгтэйн дууг чиний чихнээс илүү зүрх минь шимтэн чагнаж цээжин дотроо тогтвор алдан түгшиж явав.

	Дуу над руу бүр ойртон ирлээ. Морьтой хүний дүрс мөдхөн нүдэнд торолзож харагдана гэж харанхуйд дундуур нүд хурцлан урагшлан ширтсээр явлаа.

	Уулзаад яах вэ? гэж би өөрөөсөө асуулаа.

	— Эр хүн яах ёстой вэ. Ямар боловч халуун гарыг нь атгаж, зүсийг нь нэг сайн харна даа. Боломж олдвол ганц сайхан үнсээд явуулах сан.

	— Хэрэв хүн биш байвал яах вэ?

	— Нээрэн хүн биш байж ч болох юм шүү. Гол усны савдаг энэ тэр гэж хүмүүс ярилцдаг юм. Зүрх минь дууг нь сонсоод даанч уяхан эмзэг цохилоод байна. Хүн биш байх аа. Надад бөөн аюул ирж яваа ч юм бил үү?

	— Сүжигтэй чавганц шиг юм бодоод ч яах юм билээ. Хүн л байна. Гал шиг уруултай, жигтэйхэн сэргэлэн хар нүдтэй бүсгүй байгаа даа.

	— Намайг ингэж бодолхийлэн явтал өнөөх дуу алга болчхов.

	Би морин туурайн чимээ сонсох санаатай амьсгал даран чагнаж явснаа, мориноосоо буугаад чагналаа. Огт чимээ байдаггүй. Голын ус ч анир багатай болчих шиг санагдлаа. Надад байтугай надаас арай соргог миний морины чихэнд ч чимээ сонсогдохгүй байгаа бололтой, амгайгаа тайван хэмлэж, толгой хаялан зогсоно.

	Хүйтэн ч болчих шиг санагдан мориндоо мордтол, өнөөх дуу дахин сонсогдлоо. Энэ удаа тэр дуу миний өмнө биш ард, нэлээд холдчихсон бололтой сонсогдлоо.

	Надтай зөрөөд гарчихсан байна. Гүйцэхдээ л гүйцнэ дээ гэж би мориныхоо хүзүүг илээд жолоогоо эргүүллээ. Тэгснээ “энэ их яаруу ажлын хажуугаар яршиг ч юм уу даа, учрахын төдий ч атугай ерөөл байсан бол амьдралын урт шар замд нэг дайралдах л байлгүй. Сэтгэлдээ чамайг нэг хадчихъя, гайгүй” гэж бодсоор буцлаа.

	Гэхдээ энэ дуу дуучин хоёр сэтгэлээс минь гарахгүй намайг баахан дагав. Цавьдар морь минь зориг мохсон янзтай байн байн тургиж, хоёр чихээ сортолзуулан зөөлөн сайварлаж явав. Гэтэл гэнэт араас минь морин төвөргөөн сонсогдлоо. Ядмаа ирж яваа бололтой. Ханьтай болсондоо баярлаж жолоогоо татасхийгээд гэлдрүүлж явтал миний хойноос шогшуулсаар ойртон ирсэн хоёр хүний морь араасаа үргэсэн бололтой пижигнэн ухасхийж миний хоёр талаар давхин орж ирлээ. Миний морь ч мөн үргэн ухасхийлээ. Гэтэл миний зүүн шанаа руу гэнэт нэг том юм мөргөөд авах шиг болсноо өрөөсөн дал руу бүх бие доргитол цохиж байгаа нь мэдэгдээд би мориныхоо буруу тал руу толгойгоороо шурган уналаа. Цааш нь юу болсныг мэдсэнгүй.

	Хүн шивнэлдэх чимээгээр нүдээ нээгээд хартал харанхуй дунд чухам юу болох нь эхлээд сайн танигдсангүй, хэдэн бараан дүрс харагдлаа. Би хөдөлсөнгүй, тэднийг тогтоон ажиглавал толгойгоо цагаан юмаар боосон хоёр хүн надаас таван алхмын хэр зайтай морьдоо барьж зогсоод хоорондоо хэдэн үг шивнэлдсэнээ ямар нэг юм хэлэлцэж шийдсэн бололтой мордон давхицгаав. Нэг нь баруун тийшээ, нөгөө нь хойшоо давхилаа.

	Хоёр тийшээ салж давхисныг бодоход тэд ямар боловч нутгийн хүмүүс. Би тэнэг юм хийснээ шууд ухаарав. Хүнд мэдэгдэж болохгүй гэж намын үүрийн дарга захисаар байхад замдаа айл дайрч хоёр ч газраас Мягмарынхыг сурагласандаа тун их гэмшив. Миний тархи дүүрч ширүүн хөдөлбөл огиулмаар санагдаж байна.

	Гэхдээ тархи хүчтэй доргисон янз байсангүй. Хөдлөлгүй түр хэвтээд босоход болмоор байв. Харин баруун гар хөдөлгөж огт болохгүй байлаа. Баруун гар өчүүхэн хөдлөхөд мөр эгэм дал нэлдээ яснаасаа хөндүүрлээд булчин чичрэн гар салганаж, зориг гаргаад баруун гараа цээж рүүгээ ойртуулж татахад нүднээс оч бутартал эмзэглэж байв. Би мориноосоо ойчихдоо гараараа тулж амжилгүй нүүрээрээ харуулдан унажээ. Аажим эргэсээр зүүн талаараа хажуулдан хэвтээд нүүрээ зөөлөн илж үзвэл магнай, хамрын үзүүр нэлээд зулгарсан байна. Би зүүн гараараа газар тулан дэмнэсээр өндийж суулаа.

	Зуны шөнийн бүдэг цагаан одод нүдний үзүүрт харагдаж, ойр тойронд чимээ анир тасраад "ингэж ч суух гэж дээ” гэсэн гунигтай бодол сэтгэлд түрхэн зуур бодогдов. Өврөө дараад үзсэн чинь хоосон байна. "Эвлэлийн батлах” гэж гэнэт бодогдов. Ар өврөөрөө тэмтрээд үзсэн чинь юу ч алга. Би мориноос унаад, тэр дороо сэргэх шиг санагдсан. Гэтэл зангиа шиг даавуун оосор хийгээд зүүж явдаг батлахыг минь аваад явсныг бодоход, би нэг хэсэгтээ ухаангүй байсан болж таарч байна.

	Батлах тэдэнд ямар хэрэгтэй юм бэ? Эсгүүл Мягмар агентын хамаатан сүлбээтэн байж таарлаа. Манай хөдөө нутагт, хаа очиж, хүн цохиж луйвар хийдэг зан хэзээнээс байхгүй. Би бүр гайхаж гүйцэв. Гэнэт миний хажууханд морь янцгаалаа. Өнөөдүүл чинь буцаад ирэв үү гэсэн санагдаж, энэ байрнаас шалавхан зайлахаас аргагүй болов. Зүүн гараараа баруун гараа барьж элгэндээ дараад бослоо. Хаашаа явахаа эргэлзэж гайхсангүй. Шууд Мягмарынхыг чиглэн гэлдэрлээ. Түрүүчийн морь янцгаасан зүг рүү шамдан чагнасаар явсан боловч тэр зүгээс дахиад чимээ ер сонсогдсонгүй. Хэвтэж байсан байрнаасаа нэлээд холдоод бүсээ цуулж, хагасаар нь баруун гараа ороож хүзүүнээсээ сойж уяад алхлаа. Би хэдийгээр хол газар яваагүй ч хөл гишгэхийн аясаар янгинаж шаналгаж байгаа бэртэлтийн улмаас бүх бие ядран, ялангуяа хөлийн үе тун их суларч өвдөг маань бараг сөгдтөлөө чичирч явав.

	Ингэж явна гэдэг надад гутамшигтай байлаа. Тун гутамшигтай байлаа. Тийм сайн морь унаж явж, ядахдаа зугтаж амждаггүй байна шүү. Ажил дээр чинь харж байгаад сургуульд явуулаад өгье! гэж сайхан санаа гаргаж надад ажил даалгасан Аязана гуайн нүүрийг яаж харна. Ядахдаа ийм чухал цагаар шүү! Би өнөө маргаашгүй намын батлах авах гэж байгаа хүн. Намд орлогчоор элсээд батлахаа авч амжаагүй байж, эвлэлийн батлахаа алддаг байна.

	Гэнэт надад "эжий минь сайн л суудаг байх даа” гэж бодогдон түүний улмаас, хоёр жилийн өмнө нас барсан аав минь санагдаж тэссэнгүй нулимс гарлаа. Миний аав тун сайхан хүн байсан даа. Жаргал гэдгийг даанч үзээгүй. Ядуудаа амьтанд шоовдорлогдож ачилга уналга гуйж, хоршооны мал хариулж тууж, амиа аргацаасан арилжаа наймаахан хийж зүтгэсээр яваад л үхсэн. Архинд дуртай юм сан. Би албан хаагч болсных гээд ядаж ганц шил архи авч өгч амжаагүй үхүүлсэн шүү. Хорин хоёр оны эсэргүүнүүд хүртэл аавын минь ажил хийж байсан орон гэрийг шатаачхаад өөрийг нь алах гэж уул хадаар хөөж явсан л юм гэнэ билээ. Энэ муу батган нүүрт Мягмар ч гэсэн улсын өч төчнөөн мөнгө идчихсэн л байгаа биз. Чамайг өнөө шөнө очиж бужигнуулахгүй бол би юуны хүү болох бол! Ингэж бодохоос амьсгал давчдаж хоолой зангирах шиг санагдав.

	Барагцаалбал цаг гаруйхан яваад би Мягмарын хотын гадна ирлээ. Тэгээд нэлээд зайтайхан газраас тэднийхийг сайн ажиглав.

	Хэдэн үхэр зэлнийхээ ойролцоохон зогсож, зарим нь зүлэг зулгааж байна. Амьтан ид нойрондоо байгаа бололтой. Ноход хүртэл миний ирснийг мэдээгүй таг чимээгүй байлаа.

	Би хэдэн алхам ахиж бүр ойртож ирээд дахин ажиглалаа.

	Мягмарын гэрийн үүдэн тушаа эмээлтэй хазаартай өндөр бор минь чөдөртэй сойлттой, хааяа толгойгоо хаялан зогсож байгаа харагдана. Ноход гэнэт шуугиулахгүйн тулд би сэмхэн хэд алхаад зогсож нэлээд байзнасны дараа дахин хэд алхаж гэрт ойртсоор байлаа. Мягмарын хураалттай барааны ёроолд нэлээн том биетэй хар нохой хэвтэж байгаа харагдав. Түүнийг хараад би дороо суулаа.

	Тэгээд суугаагаараа ганц нэг алхам ахисаар байв. Мягмарын гэрт хүн ярилцаж байгаа дуулдлаа. Дараа нь гэрэл аслаа. Би аяархан ханиалгаж чимээ өгтөл барааны ёроолд хэвтсэн хар нохой толгойгоо гэнэт өндийлгөж над руу харснаа босож урт суниагаад газар үнэрлэн шинжилсээр над руу хүрч ирлээ. Доголон нохой байна. Би суусан байрнаасаа хөдөлсөнгүй. Гэтэл миний дэргэд ирээд хоншоороо миний хамарт бараг хүртэл өлийлгөж хэд дахин их чимээтэй үнэртэж үзлээ. Би өөдөөс нь амьсгал гаргасангүй. Гэтэл сонирхол нь буурсан янзтай амаа ангайж завжаа нэг долоогоод миний дэргэд оцойн суув. Надаас юм горьдож суух бололтой. Би алган талаар нь гараа нэг үнэрлүүлээд бослоо. Гараа үнэрлүүлдэг маань минийхээр бол одоохондоо надад, чамд өгчихмөөр юм ч алга, зав ч алга гэж тэр нохойд мэдэгдсэн хэрэг. Гэвч тэр араатан миний дохиог ойлгосонгүй "за тэр ч яах вэ" гэсэн янзтай өнгөрөөчхөөд намайг босмогц миний сууж байсан газар луу горьдсон, эргэлзсэн, лавласан, гайхсан янзтай толгойгоо хоёр тийш нь ээлжлэн гилжийлгэж сайн ажиглаж аваад, намайг явмагц хойноос хазганан дагав. Би гэрийн эсгий үүдний сэжүүрийг гартаа баттайхан атгаж байгаад ганцхан ухасхийж ортол баруун мөр бараг тасарчих шиг янгинаж би босгонд бүдрээд үүдний дотор талд өвдгөөрөө сөхрөн уналаа. Мягмар гэртээ байсангүй. Миний чармайлт талаар болж өнгөрснийг бодмогц урам хугаран хамаг бие суларч үүдэнд унаад төдий л удаагүй мөртөө тэр чигтээ босолгүй унтчихмаар санагдав. Гэвч бослоо. Гэрт лаа бариастай, зүүн талын өргөн орон дээр Мягмарын эхнэр энэ шөнө ер унтаагүй янзтай гуталтайгаа, нөмгөн сууж байна! Орны урд талд хорь хүрээгүй насны хархүү сая гаднаас орж ирсэн нь илт мэдэгдэхээр зэвэргэн цагаан царайтай, дэргэдээ дутуу идээд орхисон аягатай тараг тавьчихсан сууж байна. Намайг орж ирмэгц тэд их цочсон бололтой, намайг үүдэнд унаад дахин өндийх хүртэл байрнаасаа огт хөдлөлгүй, нохой харсан ямаа мэт гөлөрцгөөсөөр байв.

	— Танайх унтаагүй байгаа юм уу? гэж намайг асуухад, Мягмарын эхнэр чимээ багатай санаа алдаад

	— Сая энэ саахалтын хүүхэд ирэхээр босчхоод байна, гэсээр орон дээрээс бослоо.

	— Би ч харъя даа гээд залуу хархүү мөн босов.

	— Та надад нэг сайхан цай чанаад аль! Би мориноосоо унаад сандарч явна гэж би Мягмарын эхнэрт хэлээд, нөгөө залуу руу хандаж, — Чи нааш ир! Миний энэ шархыг эмчилж надад боолт хийж өг! гэлээ. Энэ залууг явуулахгүй саатуулж байх хэрэгтэй боллоо.

	Гал түлж гэр дулаацаад ирмэгц миний нүд анилдан хүний хэлж байгаа үг нэг хол, нэг ойр сонсогдож, духнаас хөлс цувж, халуурсандаа хамаг бие дагжиж эхлэв. Шанааны судас цохилж байгаа нь бараг тархи доргиотоод байх шиг санагдана. Өөрийгөө өөдтэйхөн эмчилмээр эм олдсонгүй. Мягмарын эхнэрээс

	— Танайд иод байна уу? гэтэл бөглөө нь түлэгдчихсэн жижиг шилтэй юм авчирч өглөө. Нөгөө залуу нарийхан модны үзүүрт хөвөн ороож байгаад миний дал мөрийг дагуулан иод түрхэж өгөв. Иод нь дэндүү өтгөн байсан бололтой мөр лүүгээ эргээд харахад өнгө нь хүрэн хар болж, иод түрхсэн газрын арьс нь нэлдээ чимчигнэн хорсож байна. Бас ганц боодол сульфидин олж уулаа. Одоо чи марганц сулхан найруулаад миний нүүрийг шавшиж өгөөрэй. Их сулхан найруулаарай гэж залууд хэллээ. Залуу цагаан шанагатай усанд марганц найруулж суухдаа надаас сэжиглэсэн янзтай холхон суугаад миний нүүр лүү ярвайн ажиглаж байв. Миний нүүр их муухай харагдаж байгааг би мэдэж байв. Шархтай цустай шороотой хүрэн юм л байгаа. Хэрэв яаралтай чухал ажилгүй сэн бол би ийм нүүртэй байж харанхуй шөнөөр айлд хэрхэвч орохгүй.

	Тэгээд энэ Мягмарынх шиг айлд бол бүр ч орохгүй. Мягмарын хүүхнийг би энэ суманд ижилгүй гоё хүүхэн гэж санадаг. Залуу, бас цагаан царайтай, аймхай хар нүдтэй, хүн рүү байтугай хонь ямаа руу хараад зогсож байхдаа ч өрөвдсөн юм шиг хайрласан юм шиг. Энэ хүүхний хараанд өртсөн бүхэн шагнал авсан юм шиг баярлаж явууштай тийм дулаахан харцтай. Нэрийг нь Долгор гэдэг юм. Минийхээр бол Саранцэцэг, Удвал юм уу, эсхүл Эрдэнэтуяа, Одончимэг гэх зэрэг нэг л онцгой сайхан нэртэй баймаар хүүхэн.

	Гэтэл Долгор шүү! Долгор гэж юугаа ч хэлж байгаа юм. Боорцог гэж ч байгаа юм шиг. Ийм сайхан хүүхнийг айлгаж цочоож шөнийн цагаар цустай нүүр гаргачхаад айлд орно гэдэг бодвоос ч балай. Гэвч ажил бол ажил. Яая гэх вэ. Би, марганц найруулж суугаа залууд:

	— Бушуулаарай! Аюул боллоо шүү. Харав уу, тэр гал гарч байгааг! гэж хэлээд үүд рүү заалаа. Залуу миний нүүр, гэрийн үүд хоёр луу гайхсан харцаар ээлжлэн харав.

	— Бушуул, бушуул! Цаана чинь сүйд боллоо. Яана? гэж би хэлэв.

	Би солиортол халуураагүй боловч энэ залууг даажигнаж эрхшээлдээ байлгах гэсэн юм.

	Шанагатай эмийг залууд бариулаад Долгор миний нүүрийг марганцтай хөвөнгөөр шавшиж эхлэв. Долгорын гар нь хүртэл хөөрхөн хүүхэн. Ийм сайхан гартай сайхан хүнийг өөрийнхөө муухай нүүртэй ноцолдуулах болсондоо сэтгэл минь тун зовуурьтай байлаа. Цаг явсаар байсан боловч гаднаас ямар ч чимээ сонсогддоггүй. Түүний улмаас миний дотор улам давчдаж байв.

	— Доктоор! Одоо хүйтэн усанд даавуу базаж ирээд миний магнай дээр жин тавиарай! гэж би залууд хэллээ. Сайх залуу үүд рүү явснаа нэг хартал гартаа сүх барьчихсан над руу мярааж яваа харагдана.

	— Яаж байна чи? гэж хашхираад би өөдөөс нь ухасхийж өрөөсөн гараа далайтал тэр нүүрээ дараад ухрав. Хартал сүх биш үнэхээр л нойтон даавуу барьж явсан юм санж. Энэ удаа аргагүй миний алдаа боллоо.

	Долгор миний өмнө аягатай цай авчирч тавиад

	— Та болбол жаахан халуун цай уугаач! гэв. Надад цай уух дур байсангүй. Харин нөгөө залуу миний магнай дээр нойтон даавуу тавьж орхиод явах гэж байгаа бололтой.

	— Хүүе доктор! гэж би дуудлаа. Залуу үүд рүү алхсанаа зогсож

	— Аан? гэж дурамжхан дуугарав.

	— Одоо чи миний судсыг барьж үз дээ! гэж би хэллээ. Тэр гайхсан янзтай, Долгор луу харав.

	— Чамайг судас барьж үзэхгүй бол би баллана шүү. Сайхан мэдээрэй! гээд би Мягмарын шалны өр дээр байсан урт хутгыг авч дэргэдээ тавив.

	Залуу миний өмнө сөхөрч суугаад миний судсыг барилаа.

	— Намайг буруу эмчилсэн байвал би ч баллана шүү, баллана. Би юу ч хийхээс буцдаггүй хүн шүү гэж би хэллээ. Ингэж байтал нохой хуцан, морин төвөргөөн сонсогдож, багийн дарга Ядмаа давхиж ирлээ. Түүнийг орж ирмэгц миний дотор уужирч, “доктор” залууд:

	— Чи одоо явж болно оо. Харьж унт! гэв. Тэр уяанаас алдуурсан нохой мэт ухасхийн гарав.

	Ядмааг дагуулж гадаа гараад би болсон бүх явдлыг ярьж:

	— Чи одоохон морд! Саяхны явсан залуугийн хойноос дага! Мягмарын байгаа газар л очно байх. Хаана байгаа газраас нь тэр “оргодлыг” өнөө шөнө олоод ир! гэж хэллээ. Ядмаа явав.

	Би хувцсаа ч тайлалгүй, ширдгэн дээр дэр тавиулаад хэвтлээ.

	Мягмарын эхнэр надаас айсан юм уу, хэвтэртээ ч орж чадалгүй, орныхоо өмнө лаа асааж тавиад шөнөжин намайг ажиглаж суув. Өрөвдөлтэй юм. Ийм сайхан хүүхэн яаж мунгинаж яваад ч Мягмар шиг ийм үйлсгүй юмтай нийлж өдийд ингэж дагжиж бүлэгнэж, суудаг юм? Долгорыг бодвол би л энэ айлаас шалавхан яваад өгмөөр байв.

	Гэвч энэ сайхан хүүхний сэтгэлд юу байгааг хэн мэдэх бил ээ!

	Түүний нөхөр Мягмарыг би сайн танина. Бие биедээ муу юм хийж яваагүй. Харин ч надтай сүрхий найзархуу явдаг хүн.

	Гэтэл энэ бол зөвхөн өнгөний хэрэг байж. Амин ашгийн тооцоон дээр тулахад би түүнд дайсанд тооцогдож явна. Миний оронд өөр ямар нэг хүн байлаа ч гэсэн ийм явдал болох л байсан.

	Мягмарын өнгө хуурамч байсан шиг Долгор гэдэг дагина шиг сайхан энэ хүүхний сэтгэл уурлаж хилэгнэсэн ирвэс шиг ч байгаа юм бил үү! Ингэж бодоход Долгорын намайг ажиглаад байгаа нь аймшигтай ч юм шиг санагдав. Тэр шөнөжин намайг ажигласныг би сайн мэдэж байна. Учир нь түүний яльгүй хөдлөх тоолон би цочин сэрж хар дарж, миний хөдлөх дуугарах тоолон Долгор мөн цочиж над руу давхийн харсаар суув.

	Үүр хариугүй цайх гэж байхад Ядмаа Мягмарыг олж ирэв.

	 

	* * *

	 

	Мягмарын хамаг бараа мөнгийг тоолж, тооллогын бүртгэл жагсаалтыг сумын захиргаанд явуулаад би өөрөө багийн дарга Ядмаагийнд ирж хэд хоног хэвтэв. Ядмаа сумын төв орж надад эм хэрэгсэл авчирсны ачаар бие удалгүй сайжирч аймгийн наадмын өмнөхөн төвдөө ирлээ. Өвчтэй байх хэд хоногийн хугацаанд хамаг ажлаа Мөнхөөд найдаж явсан юм. Гэтэл сумын төв ирээд сонсвол Мөнхөөг үндсэн ажлын нь хийлгэлгүй, концертын сургуульд явуулж байгаа нь энэ гэж мөн төвд авчраад суулгачихсан байв.

	Мөнхөөгийн улмаас Чойжилсүрэнтэйгээ муудалцаж

	— Нийгмийн кампанит ажил гээд намайг дандаа багт дайчилж байдгийг чи мэднэ. Тэгэхэд хоёр эмч хүний нэг нь яагаад үндсэн ажил хийж болдоггүй юм? Тэгвэл эмнэлгээ хаачихъя л даа! Ер нь Мөнхөөг уран сайханд явуулахыг хэн зөвшөөрсөн юм? Хэнтэй ярилцсан юм? гэтэл,

	— Эвлэлийн үүр шийдсэн юм. Товчооныхоо гишүүдтэй ярилцсан юм гэв. Намын үүрийн дарга дээр мөн зарга хийж орлоо. Аязана гуай сайхан инээж:

	— Хашбат минь өршөө! Цаадуул чинь надад ярьсан юм. Мөнхөөг уран сайханд явуулъя гэж. Их авьяастай охин гэх шив дээ, тэр чинь. Цаадуул чинь нэг концерт босгох гээд хүнгүй тун сандраад байгаа юм.

	Чамайг мөддөө багт явуулахгүйг би амлая. Чи мэргэжлийнхээ ажлыг сайн хийзнэж бай! Аргалж үз! Чамаас гуйя. Чи сайн хүү. Бид чамайг сургуульд явуулах санаатай байгаа шүү гэв.

	Би яаж ч чадалгүй арга мухардаад "хүний зовлон мэдэхгүй, ингэж аргалчхаад байдаг юм шүү” гэж Аязана гуайд дотроо цухалдсаар гараад өртөөнөөс нэг муу хашин морь унаж улигт хар богцоо ганзагалсаар дахин хөдөө явлаа. Агьтын голоор ид сайхан зун болж, айлууд наадамд бэлдэж гүүгээ уясан, морьдоо сойсон байна. Би замдаа зориуд хулгар Чүлтэмийнхээр дайрлаа. Эмнэлгийг маань муу хэлж амьтанд сурталдаад явсныг нь бодож жаал шөргөлцөлдмөөр санагдав. Хулгар Чүлтэм, хөмсөг зангидсан миний бараан царайг харж бодол санааг минь гадарласан янзтай.

	— Сайн явж байна уу, эмч ээ? гэж амар мэнд асууж, тэгснээ эхнэр лүүгээ харж 

	— Алив, Шомболой эмчид цай аягалж өг! гэж долгонцоглон суув.

	Урьд нь намайг эмч ээ, энээ тэрээ гэдэггүй, сайндаа л "Хашбат хаана хүрнэ?” гэж хүйтэн шавхруу авч өгдөг байсан юм. Сандраад байгааг нь гадарлаж би эхнэрийнх нь хийж өгсөн цайг уулгүй урдаа тавиад:

	— Та тугал тариад үхүүлчихлээ гэж эмнэлэгтэй их зарга хийж яваа дуулдав уу? Зарга хийх таны зөв өө! Харин "тугал битгий тариулаарай!" гэж ятгалга сурталчилгаа хийсний улмаас амьтан бидэнд малаа эмчлүүлэхгүй боллоо. Эмнэлгийн нэр төр уналаа. Та санасандаа хүрч. Төрийн нэг байгууллага энэ суманд байх хэрэггүй болж “Энэ байгууллагыг одоо устга!” гэж та надад энэ цаасан дээр бичээд аль даа. Би цааш нь дамжуулж ярилцана гэв.

	Чүлтэм их л сандарсан янзтай, би бодсоноо л ганц нэг хүнд ярьсан. Тэрнээс биш мал эмнэлэг хэрэггүй гэж ердөө ч яриагүй гэж мэлзэв.

	— Та ярьсан чинь л үнэн юм бол энэ нь дээр гарын үсэг зураад аль л даа гэж өврөөсөө цаас гаргав.

	— Би зурахгүй ээ. Би тийм юм яриагүй. Зурахгүй гэв.

	— Тэгвэл та одоо яв! Улс амьтанд зар тар аа! Би тугал тарих гээд явж байна. Битгий тариулаарай гэж амьтанд зарла! гэв.

	— Би зарлахгүй. Надад таны тугал тарих ямар хамаатай юм?

	— Харин ямар хамаатай юм? Та тэгвэл юу гэж эмнэлгийн нэр төрийг гутаах гэж хөөцөлдөж явсан юм. Эсхүл төрийн явуулж байгаа бодлого буруу байна уу? гэтэл.

	— Би төрийн бодлогыг буруу гээгүй. Та нарын явдлыг л... гэснээ, — Хүүе Шомболой миний малгай хаа байна? гэж ийш тийшээ тэмтрэн гэр дотроо цааш нааш алхалж эхлэв. Зугтах нь ээ. Би өврөөсөө гаргасан цаасан дээр их л чухал юм бичиж байгаа маягтай харандаагаар ширүүн ширүүн зурж "Чүлтэм оргохоор шийдэв” гэж огт хэрэггүй хэдэн үг бичтэл Чүлтэм миний бичиж байгаа юм руу нэг харснаа, малгайгаа ч ололгүй ухасхийн гарав.

	Би эднийхээс мордоод явж байхдаа өөрөөсөө хачин их ичив.

	Ууртай шартай, тэгсэн мөртөө зориггүй гэнэн ийм нэг амьтныг худал сүрдүүлж сандаргаад яана! Ямар хэрэг байна? Ёстой эрх тушаалаар хүн айлгаж саваагүйтэж яваа хэрэг. Одоо аягүй бол миний хойноос дурандаад сууж байгаа. Намайг ингэж айлгаж сүрдүүлснийг хүнд ярих байх гэх нь ээ өөрөө өөрөөсөө ичиж чихний үзүүр хүртэл халуу оргин загатнах шиг санагдаж явав. Тун ичмээр юм болжээ. "Энэнээс хойш л ийм юм бүү хийе, бурхан минь!" гэж дотроо дахин дахин бодож, амьтны нүүр яаж харна гэхээс яс хавталзаж, огт бодлогогүй ийм хачин юм хийчихсэн тэнэг толгойдоо өршөөлгүй гомдож явав. Гэвч нэгэнт хийчихсэн хэрэг яах ч арга байхгүй. Миний авирласнаар бол "бид ямар ч хэрэг хийж явсан малчид та нарт хамаагүй. Бид төрийн улс. Бидний хийж яваа юм бүхэн зөв. Та нар дуугүй л явж бай!" гэж хэлсэнтэй адил хэрэг боллоо. Ийм юм хийх гэж байх уу! Ингэж хөнгөн зан гаргасандаа би толгойгоо сэгсрэн сэгсрэн харамсаж явав.

	Би сүжигтэн хүн биш. Гэсэн ч миний энэ удаагийн явалт ер нь тун муугаар төгсөж мэдмээр санагдаж "Мордохын хазгай” гэдэг үг дахин санаанд орлоо. Бас намайг Агьтын ам өөд дөнгөж өгсөж явтал морь маань хоёр дахин бүдэрч яг миний толгой дээгүүр нэг хар хэрээ муухай гуагласаар өнгөрлөө. Үүнээс хүртэл сэжиглэж явав.

	Нэгдлийн үхэр маллаж байгаа Цэрэннамжилын гадаа хүрч ирээд хамгийн урдаар зэлэн дээр уяатай байгаа тугалыг тоолж ажиглалаа. Хоёр айлын зэлэн дээр нийтдээ арван дөрвөн тугал байснаас лав хоёр тугал өвчтэй байгаа бололтой. Мөн Цэрэннамжилын гэрийн ард тугалын арьс хэвтээ харагдана. Цэрэннамжилын эх Бадамсаа гэж сумандаа нэртэй аманцар шар авгай намайг үзмэгц инээд алдаж

	— Чи манайхаар юу хийж яваа юм? гэж асуув.

	— Мал эмчилнэ гэтэл

	— Чи юугаа эмчилж чаддаг юм? гэж дооглов.

	— Эмчилнэ дээ. Харж л байгаарай гэтэл,

	— Чи зүгээр мал эмчилнэ энэ тэр гэж хэнээрхэж явахаар санаа амар энэ архи айргийн цагаар айл хэсэж идээ цагаа эргүүлж жаал таргалж царай орооч! Хаврын борлон шиг царай гаргачхаад л тэнээд явах ямар хэрэг байдаг юм гэв.

	— Тантай адил арьсаа язартал таргалаад амьтан аашилж суух цаг зав надад ердөө алга гэтэл,

	— Хохь чинь дээ. Муу эр л тийм байдаг юм. Цай уух уу? Тараг уух уу? гэв. Цай ууж суух завсар.

	— Чи одоо хүн таньдаг юм шиг айл сураглаад явах гээ вэ?

	— Танай голынхны хүнийг байтугай нохойг хүртэл танина.

	— Тэгвэл манайх ямар нохойтой вэ?

	— Зүрх цагаан хар гөлөг бий. Бас нэг бүдүүн халтар нохой бий гэв. 

	Би эдний нохойг үнэхээр таньдаг байсан юм. Гэтэл Бадамсаа авгай,

	— Муу монди чинь мартаагүй байна шүү. Манай айл Далхсүрэнгийнх гэв.

	— Ямар Далхсүрэн?

	— Яагаад өнөө холдгор Адъяагийн хүү

	— Тэр чинь тийм айл гэр болчихоор том хүүтэй юм уу?

	— Юуны чинь айл гэр... Одоо арван гуравтай хүүхэд байхгүй юу. Эцгээсээ хойш хүүгээрээ нэрлэж яваа айл гэж Бадамсаа гуайг хэлэхэд нь би гайхаж:

	— Юу уу? Эцэг нь үхсэн юм уу? гэж асуув.

	— Аль хаврын өөд болсон шүү дээ. Айлын нохой мэдээд хүн мэдэхгүй. Ёстой л малын эмч байна даа чи. Эмч доктороо гайхуулаад энд тэндгүй давхиж явахдаа юм сонсож явах нь яадаг юм? гэж Бадамсаа намайг зэмлэв.

	— Аа тийм бий, хөөрхий. Би юу ч дуулаагүй юм байна шүү. Би өвөл танайд ирснээсээ хойш их турсан байна уу? гэж би асуулаа.

	— Хатсан борц шиг л болчихсон байна. Наад нүүр аманд чинь яагаад сорви тогтоо вэ?

	— Энэ их учиртай. Танд хэлэхгүй. Мартсанаас нэгдлийн тугал аль зэрэг сайн бойжиж байна?

	— Яах вэ дээ. Арваад үнээ тугалласан. Нэг тугал үхлээ. Яах ч арга олдсонгүй үхүүлчихлээ. Одоо хоёр ч тугал үхэх нь шиг байна.

	— Би тэр өвчтэй тугалыг чинь үзэж эмчилнэ дээ. Заримыг нь тарина.

	— Тэг ээ тэг. Миний мал биш, Яавал л яа!

	— Тариулсан тугал үхдэг гэсэн яриа энүүгээр дуулдаж байна уу?

	— Тэгж л ярилцах юм байна шүү дээ. Өөрийн нүдээр үзсэн ч биш.

	Цэрэннамжил хонинд яваад оройхон ирлээ. Түүнийг ирмэгц:

	— Хашбат миний тугалыг эмчлэх гэж ирээд байна гэж Бадамсаа авгай хэллээ.

	Цэрэннамжил бол дэндүү залуугаараа эхнэр авсан, одоо хорин нэгэн настай залуу. Бадамсаа авгай "Манай бэр эцэг эхийндээ айлчлахаар явсан" гэж хэлсэн боловч Цэрэннамжилын царайг харахад эхнэр нь айлчлахаар явсан биш, аягүй бол хэрэлдээд гэр лүүгээ явчихсан байх гэж илт бодогдож байлаа.

	Цэрэннамжил бид хоёр түүнийг эхнэр авахаас өмнө үерхэж муу ээжийг нь номгочлон эднийд өвөртөө унтаж, ээжид нь аашлуулан тамхи татаж, хүүхэн шуухан ярьдаг байсан юм. Эхнэр авснаас нь хойш бид хоёр хөндийрч, хааяа уулзахдаа огт юу ч ярилцахгүй өнгөрөхгүйг хичээсэн төдий шинжтэй:

	— Эхнэр авах сайхан юм уу? Мөд танайхаас хүүхэд гарна даа гэж би дооглоод өнгөрдөг болж, би ч эднийхээр хэрэг болгон зүтгэж ирдгээ больсон билээ.

	Би Цэрэннамжилаар бариулж байж эдний таван тугалыг тарив.

	Зүгээр ч тариад орхисонгүй, хүнд өвчтэй байсан хоёр тугалд цагаан стрептоцид нэмж өглөө.

	 

	* * *

	 

	Үнэнийг хэлэхэд тугал тарих гэдэг бидний хувьд ялангуяа эмнэлгийн ажил хэдэн жил хийчихсэн миний хувьд шинэ ажил огт биш. Үүнд сэтгэл хөөрч догдлоод байх ч юм байхгүй, ерийн нэг хэрэг. Гэхдээ энэ удаа урьдынхтай адил амарлингуй байж тун болохгүй олон шалтгаан байлаа.

	Энэ хэдэн тугал л үхэх юм бол бараг боож үхсэн ч ихэдмээргүй санагдаж байв. Урьд "та нарыг эмчилдгээрээ эмчиллээ. Үхвэл хохь чинь. Үхэхгүй бол аз чинь" гэж бодоод санаа амар унтаад өгөх байсан бол энэ шөнө унтахгүйгээр шийдлээ. Мягмарын руу явж байж санаандгүй "хальт ниргүүлснээсээ хойш би их муу анаатай болжээ. Намайг унтаж хэвтэх хоорондуур хүн ирээд тарьсан тугалын минь амыг барьчих ч юм бил үү "Юмыг яаж мэдэх вэ" гэсэн санагдаж байна.

	— Чи унтаач. Наад ном чинь яваад өгөхгүй. Маргааш уншиж үзээрэй! гэж Бадамсаа гуайг хэлэхэд,

	— Би унтахгүй. Та нар унтаж бай. Би шөнө тугалуудад эм өгнө. Тариа ч хийж магадгүй. Өнөө шөнө унтахгүй гэж би хэллээ.

	— Яршиг даа, хүн эмчилж байгаа юм шиг гэж хэлээд тэр авгай гэрлээс нүүрээ буруулж буруу харан хэвтэв. Цэрэннамжил юм бодоод байгаа янзтай, хааяа эвшээлгэн цээжээ ярж хэсэг хэвтсэнээ надтай жаал ярилцаж, ярилцах тусам дуу нь сульдсаар хурхирч эхэллээ.

	Би лааны гэрэлд ном уншиж нэлээд сууснаа, нүд чилээд байхаар нь дэр тавьж хажуулаад гэрийн дээврийг жаал ажиглав.

	Эднийх ноднин Цэрэннамжил, Олддоггүй хоёрыг гэрлэхэд шинэ гэр төхөөрсөн хэр нь унь тооныг утаа идэж, гэрийн дотуур цагаан бүрээс нь хир болж амжжээ. Эд залуу улс гэхэд гэрийнхээ утаа тоосыг арилгана гэдгийг мэддэггүй бололтой. Бас гэрээ барихад нүх толгой тааруулалгүй нэг унь илүү гаргаад сул өлгөчихсөн байв. Харин хэдэн авдар нь цоо шинээрээ байгаагаас гадна гал тогооны шүүгээн дээр нэг гуулин шанага өнгө үзэмжээ гайхуулах гэсэн шиг гялайтал шаргалтан харагдаж байлаа. Энэ айлын гэр дотор байгаа юмнаас тэр гуулин шанага л хамгийн хурц тод өнгөтэй байгааг харахад Олддоггүй өөр юу ч хийлгүй энэ шанагыг л зүлгээд суудаг байх гэмээр бодогдоно. Энэ хэдийгээр дэмий бодол боловч хүний нүүр харагдмаар гялтгар шар шанага бариад цай хутгаж байх айлын залуу бэрд үнэхээр сайхан санагддаг байхыг бас хэн байг гэх вэ.

	Урьд шөнө сайн унтаж чадаагүйгээс миний нойр хүрч, унтахгүй гэж бодсон хэр нь нүд анилдан, дотор балартаж эхлэв. Удаахан хэвтвэл унтчих янзтай. Босоод гадаа гарлаа. Мэлтийсэн цагаан шөнө болж сарны гэрэлд хоттой хонь, зэлний үхэр тугал нэгд нэггүй харагдаж байв. Би зэлэн дээр очиж хэдэн тугалаа үзлээ.

	Хамгийн түрүүн тарьсан жижиг бор тугалын дэргэд очоод амьсгаалах янзыг нь ажиглаж, нүд рүү нь харж жаал суув.

	Хүн юм бол нэг сайхан зүүд зүүдэлж байгаа байх гэмээр нүдээ аньчхаад, жижиг эрүүгээ бондгонуулан хивж хэвтэв.

	Миний ажиглаад байгааг ер мэдсэн шинжгүй хэсэг хивж байж сэвсээ нэг залгиад түр чимээгүй болсноо санаа алдах мэт уртаар амьсгал аваад дахин эрүү нь хөдөлж эхэлнэ.

	Хүзүүний чинь арьс руу зүүгээр шаасан гэж надад битгий гомдоорой. Би чамайг л бодсондоо тэгсэн шүү”

	Сэтгэл дотроо бор тугалд ингэж хэлээд суугаагаараа мөлхсөөр хамгийн хүнд өвчтэй байсан хар тугалын дэргэд очлоо. Бор тугалаас огт өөр байна. Хажуугаараа хавтгайлдаж хэвтээд биедээ их оёгтой байгаа янзтай яраглаж, ойр ойрхон огцом амьсгалж хоосорч хонхойсон гэдэг нь, амьсгалах тоолон үл мэдэгхэн түнхэлзэж, гараа явуулаад хамрыг нь арчихад хошуугаа ч зайлуулж чадахгүй хэвтэв. Бас зэлэнд татагдаж хүзүүвч нь түүний амьсгалыг боогоод байгаа шинжтэй. Би чагтыг нь мулталлаа. “Энэ ер нь үхэх байх шүү” гэж дотроо бодсон боловч би сэтгэлээ тайтгаруулан, хар тугалын хошууг илж "үхэж болохгүй ээ. Надад ч шившиг, чамд ч хайран амьдрал болно. Амьдрал гэдэг тоглоом биш. Чи нэг л удаа тугал болж төрснөөс биш дахиад энэ ертөнцөд амьдарна гэж байхгүйг мэдэж байгаа биз. Үхэж болохгүй шүү хө. Болохгүй. Эдгэрээд босвол чи хэчнээн сайхан юм үзнэ. Сүүлээ сөхөж голын ногоон зүлгэн дээгүүр давхина. Үеийнхээ нөхөдтэй мөргөлдөж тоглоно. Эхийнхээ цагаан сүүг завжаараа хөөсөртөл хөхнө. Бас Олддоггүй чамд сайхан дуу дуулж өгнө. Үхэж л болдоггүй юм шүү” гэж түүнтэй ярьж суулаа. Гэтэл тэр үнэхээр миний хэлснийг ойлгож сэтгэл санааны дэмжлэг аваад сэргэж байх янзтай над руу ёстой тугалын тугал хар нүдээр нэг харав. Тэгэхэд нь миний баярласан гэдэг жигтэйхэн.

	Би нүд рүү нь бүр ойртож байгаад бараг чихэн дээр нь:

	“Үхэж л болохгүй шүү. Үхэхгүй л гэж бодвол үхэхгүй. Зориг бүгдийг ялна, мэд ээ? Олддоггүй чамд сайхан дуу дуулж өгнө. "Заавал дуулж өгөөрэй" гэж би захина” гэв.

	Хэл мэдэхгүй адгуустай ингэж ярьж суугаадаа инээд хүрсэн боловч зуны шөнө айлын зэлэн дээр ганцаараа сууж байгаа хүн юунаас ичих вэ дээ. Тэнгэрийн сарнаас л ичихгүй бол... Үнэндээ цаг л нөхцөөж суугаа хэрэг.

	Хэрэв мал үнэхээр хүн шиг ухаантай бол энэ хэдэн тугал мөн их юм бодно доо. Тун хүнд өвчтэй сэхэх найдлага алдсан нэг нь энэ ертөнцөд удаан насалж чадаагүйгээ, жаргал гэдгийг амсаж үзэлгүй, хар нялхаараа нар ногооны энэ сайхан цагаар нас барах гэж байгаадаа тун их харамсаж, тугалынхаа хэлээр эхдээ салахын үг хэлэх байсан биз. Гэтэл өвчлөөд эдгэрч байгаа нэг хэсэг нь баярласандаа тэнд эндгүй зүлэг дагаж тонгочоод, нартай өдөр гол руу харайн орж ус үсчүүлээд, намайг сургуульд яваад өгвөл, амийг минь аварсан эмч гэж надад, зөндөө их баяр талархлын үгтэй захидал бичээд л... Аягүй бол "том болохоороо танай үнээ болж ариун цагаан сүүгээ танд өгье" гэхчлэн бичнэ дээ.

	Миний тарилга хийсэн энэ хэдэн тугал ямар боловч үхэхгүй байх ёстой. Энэ муу жижиг хар тугал ч сэхэх учиртай. Сэхээд гүйж яваа нь одоо миний нүдэнд харагдаад байгаа юм чинь. Тэр л гүйж явна. Ингээд л сэхэх ёстой байсан юм. Сэхэхээр барахгүй уралдах гэж байна... Уралдана гэдэг тугал шиг тэнэг амьтанд амаргүй хэрэг. Учрыг нь сайн хэлж өгөх хэрэгтэй.

	Бушуухан зэрэгцээд зогс! гэж би хэллээ. Миний үгэнд орж байна аа.

	— Хамаагүй гүйж болохгүй шүү. Нэг, хоёр, гурав! гэж хэлээд би улаан дарцгаар дохио өгнө. Тэгэхэд л ухасхийх хэрэгтэй! Миний хар тугал намайг л ажиглаад байна.

	— За анхаараарай! Нэг, хоёр! Болоогүй, Болоогүй шүү, Гурав аа!

	Зуны наранд нүд гялбамаар цагаан цагаан хувцастай тавиад тугал зэрэг ухасхийлээ. Тугал гэдэг мөн ч тэнэг амьтан юм даа.

	Тал тал тийшээ тараад явчих юм. Миний хар тугал л ганцхан чигт овоо харайж байгаа харагдлаа.

	Би хормойгоо барьж хашхирсаар хажуугаар нь гүйгээд байлаа.

	Миний хар гутал түрүүлэх нь ээ! Түрүүлэхээ мэдсэн юм шиг тэр л ганцаараа толгойныхоо орой дээр улаан цацагтай юм байна. Би тугалын хажуугаар хашхирч гүйсээр байтал барианы газар ч ойртлоо. Хариугүй хүрлээ! Хүрлээ!

	Миний хар тугал түрүүллээ! Тэр тугалын мөөрөх дуунаар харсан чинь айх шиг санагдлаа.

	Би зэлэн дээр унтчихсан зүүдэлж байв. Өндийгөөд харахад саяны хараад байсан шиг цагаан хувцастай, толгой дээрээ улаан цацагтай уралдаж явсан хар тугал маань хажууд толгойгоо унжуулаад зогсож байна. Би энэ тугалын тухай хэдийд сэрүүнээрээ бодож, хэдийд унтаагаараа зүүдэлснийг ялгаж санах гэж оролдлоо.

	Тугал уралддаг л хэмээн зүүдэлсэн байна.

	Би босож хоёр ташаагаа тулж суниагаад холын юм харахгүй бүргэлзэн байсан нүдээ дасгахын тулд хэд хэд аньж нээсний дараа хар тугалын дэргэд очиж чагнуураа гаргалаа.

	Үхэхэд тулж амь нь тэмцэхдээ босоод ирээ юү гэж бодож чагнаж үзтэл арай ч тиймдээ тулаагүй бололтой, амьсгал нь гүн, зүрхний нь цохилт жигд сонсогдож байв.

	"Ингэсээр байж л мал болдог юм. Ээ дээ сайн л тэсэх хэрэгтэй. Тэсвэр тун хэрэгтэй. Чамд Олддоггүй сайхан дуу дуулж өгнө!

	Тэсэж л үзээрэй

	Тариулсан бусад тугал янздаа л байна. Тэнгэр цэлмэг дулаан, сартай яг л өдөр шиг харагдаж дуу дуулаад тал дундуур давхиж явууштай байв.

	Надаас өөр сэрүүн байгаа амьтан энэ ертөнцөд янз нь алга аа. Унтдаг юм бил үү гэж бодон зэлний урдуур жаал холхиж яваад гэрт орлоо. Унтаж байгаа улс сэрээгээд яах вэ гэж харанхуйд жаахан суутал нэг л үүрэглэх янзтай. Цэрэннамжилын газар доргитол хурхирч байгааг чагнахад нүдний дээд зовхи хайлсан тос шиг доошоо гулсан анилдаж, агар хувинтай хоормогоос хий ялгарч шажигнан байгаа нь бас л нэг унтаа амьтны зөөлөн амьсгал шиг чихний үзүүрт бүүр түүрхэн сонсогдож байлаа. Тооноор туссан сарны гэрэл унины дунд хэр ирээд тээглэчихсэн юм шиг, хааяа нүдээ албаар нээгээд харахад, хөдөлгөөн ч үгүй, чимээ ч үгүй, тэртээ дээр сүүмийн харагдана.

	Би долоовор хуруугаар дээд зовхио норгож, тэсвэр хатуужлаа шалгахад хэлдэг үгээ өөртөө хэлж “Эр хүн л юм бол өнөө шөнө унтахгүй” гэж бодож суутал гадаа зэлний орчим гэнэт нэг их хүчтэй амьтад ноцолдоод унах шиг пижигнэсэн их чимээ гарлаа.

	“За тэр шүү” гэж гэнэт бодогдон, харанхуй дундуур тэмтэрч байж нэг муу сүх олж бариад гарч иртэл хоёр гурван тугал босчихсон байгаа харагдана. Хүн морь юу ч алга. Жаахан ажиглатал үнээ дагаж байсан бухын чимээ юм санж. Хэдэн жижиг чулуу түүж мухар тарлан бухыг хар үнээтэй нь цуг чулуугаар хэд хэд сайн цохиж зэлнээс холдуулж хөөгөөд нойр минь овоо сэргэлээ. Унтаж амарч байсан тугалуудыг минь бусниулаад босгочихсонд уур хүрсэн юм.

	Тугалууд маань ер нь сэргэсэн байгаа бололтой. Хүндхэн байгаа хоёр тугалын ам руу нэг нэг боодол эм хуурайгаар нь чихэж орхиод "Миний энэ унтахгүй байгаад байдаг зөв үү? Буруу юу?" гэж бодлоо. Зөв өө! Намайг энд ирээд байгааг салхины үнэрээр мэдсэн юм шиг хоёр ч хүн орой ирж эм авсан. Тэд ямар ч санаатай улс байсан юм билээ. Ганц шөнийн нойр яах вэ, ямар алдаж үзээгүй нойр биш.

	Би ер нь энэ Цэрэннамжилыг өрөвдөх юм. Юу бодоод унтаж хэвтээ бол? Аягүй бол Олддоггүйг зүүдэлж хэвтээ дээ. Амьдрал гэдэг ийм хачин. Би энэ хоёрыг нийлээд суучихна гэж даанч зүүдлээгүй. Олддоггүйг ноднин өвөл Галдан гуайн хотод алдсан хонио эрж хонь шүүх гээд ирэхэд нь анх харсан юм. Би Галдан гуайнд хоноод өглөө нүүр гараа ч угаагаагүй, нөмгөн гарч явтал, тэр жавартай өглөө үнэгэн малгайг эрүүвчилдэг ч үгүй, хазгайхан сөхөж тавиад, гартаа тэнзэн ташуур барьчихсан хүрэн торгон дээлтэй өндөр бор хүүхэн хотон дотор явж байсан. "Энэ сайхан хүүхэн хаанаас гараад ирэв" гэсэн шиг ажиглаж байтал Мишигийн хэрүүлч хөх авгай гарч ирээд түүнийг аашилсан. Тэгэхэд Олддоггүй,

	— Бие биеийнхээ малд алдсан малаа эрж шүүдэг чинь монголын ёс байх аа гэж морь луу явсан. Мишигийн авгай их хэрүүл хийх янзтай хойноос нь дагаж очоод:

	— Юу гэнэ ээ чи? Манайх л лав танай малыг идчихээгүй юм даг гэхэд хар морины жолоог хумьж өрөөсөн дөрөөгөө дөрөөлөөд хариугүй мордох гэж байсан Олддоггүй:

	— Танайх ч яаж ч мэдэх айл шүү гээд ухасхийн мордсон. Морь хүн хоёрын жавхаа өнгө тун адил байсан санагддаг юм. Тэр хар морь урьдын цагаар бол сайн эрийн унаа баймаар морь.

	— Битгий донгосож бай! Сөөвгөрийн галзуу минь! гэж Мишигийн авгай Олддоггүйн хойноос хашхирсан. Олддоггүй морин дээрээ эргэн харж,

	— Галзуугаа яривал та бид хоёр ч дээ их ялгаагүй байх аа? гэж хашхираад боорлож давхилдсан нохдод ч гүйцэгдэлгүй пижигнэн давхисаар далд орсон билээ.

	Намайг гэрт ороод ирэхэд Галдан гуай,

	— Чи авгайчуудын хэрүүл чагна аа юу? гэж асуугаад Олддоггүйн тухайн хэдэн үг ярьсан юм. "Хүний ганц эрх хүүхэн, нас нь одоо хорь гараад явна. Хүнтэй суудаггүй ээ. Хэчнээн амьтан хоргоож байна, нэгийг ч хавьтуулдаггүй. Чадал хүч, хэл ам гэдэг улаан галзуу. Хэр баргийн эр хүнийг дагуулахгүй. Өрөвдмөөр сайхан амьтан даа, хөөрхий" гэж ярьж суусан юм.

	Үнэхээр сайхан хүүхэн. Гэтэл явж явж өөрөөсөө хоёр насаар дүү энэ Цэрэннамжилтай суучих юм. Цэрэннамжилын хайртайг яана? Үдэш надад тугал тариулж суухдаа, бараг уйлан алдаж:

	— Олддоггүй минь явчихсан. Би тогтоохгүй юм шиг байна даа. Гэрээ саналаа гээд болохгүй болохоор нь аав ээждээ очиж уулзаад ир гээд явуулчихсан. Манай гаднаас мордонгуут нар нь гарсан байртай сайхан дуулаад л давхиж өгсөн. Аягүй бол эргэж ирэхгүй байх аа.

	Олддоггүй минь их сайхан дуулдаг юм шүү дээ. Миний чихэнд дуу нь үлдэж, би шөнө бүр хэд дахин зүүдэлж байна. Миний хамаг жаргал гэдэг ганцхан тэр л байна. Гэсэн ч чухам л нэртэйгээ таарсан "Олддоггүй" эд шиг байна. Би ингэсээр яваад яаж үхэхийг бүү мэд! Хүнээс нуугаад би уйлдаг шүү. Хашбат чи хүнд битгий яриарай! гэсэн билээ.

	— Чи гэр лүү нь явуулахгүй байхад яасан юм? гэж намайг асуухад,

	— Би Олддоггүйнхээ үгнээс гажиж чадахгүй гэж толгойгоо сэгсрэв.

	Олддоггүй "Цомбон туурайтыг” сайхан дуулдаг биз гэж намайг асуухад тэр:

	— "Жигтэйхэн!" гэж дуу алдлаа.

	— Цэрэннамжил минь "явчихсаан" гээд урвайж сууж ерөөсөө болохгүй хойноос нь оч! Хөөцөлд! Хүний жаргал гэдэг чинь тооноор нар тусаж байгаа юм шиг өөрөө хүрээд ирдэг эд биш. Тэмцдэг учиртай юм байхгүй юу! Бид цөм л тэмцэж заримдаа амиа алдтал тэмцэж явж тэр "Олддоггүй” жаргалыг чинь олж байгаа юм. Чи ядахдаа хамт явах аа яасан хүн бэ? гэж би хэлсэн юм.

	Би өнөө шөнө айлын зэл сахиад ганцаар нойргүй сууж байгаа маань ч үнэндээ тэр хүнд "Олддоггүй" шиг санагддаг жаргалыг чинь олох сон гэж л ингэж суугаа хэрэг шүү дээ. Ольё гэж л чармайж тэмцэж чадвал энэ ертөнц дээр "Олддоггүй" гэж угаасаа байдаггүй байх даа гэж би санаж явдаг даа.

	Сар шингэж үүрийн харанхуй болоод хүйтэрч байна. Мөдхөн үүр цайх нь ээ. Миний тарьсан таван тугал ямар боловч энэ шөнийг мэнд давах бололтой. Энэ шөнийг л давчихвал учиртай сан.

	Би Олддоггүйн нөхөр биш, Олддоггүйд Цэрэннамжил шиг хайртай, хайртайгаасаа болж уйлдаг хүн биш, гэхдээ түүнд хайртай.

	Энэ сумын сайхан хүүхнүүдийг би бүгдийг мэднэ. Сайхнаараа Мягмарын хүүхэн энэ суманд нэгдүгээрт орно. Дараа нь Олддоггүй орно. Дараа нь... манай Мөнхөө ч бас хөөрхөн охин доо. Би сайхан хүүхнүүдэд их хайртай. Ер нь сайхан юманд. Сайхан морь, хаврын яргуй, "Тариачин авхай", гялалзсан хромон гутал, нисэх онгоц, зуны тэнгэр бүгдэд нь хайртай. Гэхдээ л энэ удаа Олддоггүйд тун их хайртай болчихсон байв. Олддоггүйг гэртээ ирээсэй гэж Цэрэннамжилаас илүү их саналаа. Тарилга хийсэн анхны шөнө өнгөрч хэдэн тугал маань эдгэрэх нь илт болмогц бид тэднийг тоохоо больж, Олддоггүйг санаж эхэллээ. Олддоггүй л гэртээ ирээсэй гэхээс тун тогтож суух аргагүй боллоо.

	— Цэрэннамжил аа! Би чамд нэг их хэлье! Чи өнөөдөр яв! Олддоггүйгээ олж ир! Хоёр хоногоор ч хамаагүй яв! Гэр лүүгээ сэтгэл зовсны хэрэггүй. Гэр малын чинь ажлыг би хийгээд чамайг хүлээж байя! гэж хэллээ.

	Цэрэннамжил зөвшөөрч ээждээ хэлтэл ээж нь:

	— Энэ ажил сүйд болно оо. Маргааш хонины ээлж! гэж дургүйцэв.

	— Хонийг чинь би хариулна аа! Та Цэрэннамжилыг явуулж үз! гэж би хажуугаас нь гуйлаа. Ингэж Бадамсаа гуайг толгойг нь эргэтэл ятгаж байж Цэрэннамжилыг явуулах болгов. Цэрэннамжилыг явсан даруйхан би сумынхаа төв рүү буцлаа. Хэдэн тугал маань эдгэрсний баярыг сумын намын үүр, Мөнхөөдөө, нэгдлийн дарга Данзан гуайд, танил нөхдөдөө хэлэх сэн гэхээс сэтгэл маань ганц ч мөч тогтож чадсангүй.

	— Чи нөгөө Цэрэннамжилыг иртэл манай ажлыг хийж өгнө гэж бураад байсан чинь яалаа? Намайг даапаалж байгаа юм уу гэж Бадамсаа гуай уурлав. Миний ажил хийж өгнө гэдэг шал худлаа.

	Хойноо яаралтай өч төчнөөн ажилтай хүн яалаа гэж айлд хонь хариулж өгөөд сууж байх вэ дээ.

	— Эш, ээж минь өршөөж үз! Хүү минь цэрэгт явчихсан билээ гэж бодоод хоёр хоног аргал! Хүү чинь эхнэрээ дагуулаад мөдхөн хүрээд ирнэ. Та намайг худлаа хэлчихлээ гэж битгий уурла! Намайг өнөөдрийн дотор заавал ир гэж сумын захиргааны даргаас тамга дарсан бичиг ирж байна. Та өршөөж үз! Би танаас гуйж байна шүү дээ. Та хараач! гэж Бадамсаа гуайн өвдөгт сөгдөж гуйж байж нэг үнсүүлж аваад сумын төв рүү урьдын буухиа элч шиг дахилаа.

	 

	* * *

	 

	Би сумын төвд ирээд хамгийн түрүүн эмнэлгийнхээ ядуу цагаан байшинд орлоо. Мөнхөө ганцаараа юм бичээд сууж байна. Би шууд түүнийг барьж аваад хацар, дух, нүд, алчуур аль дайралдсан газраа үнслээ. Орилуулаад л үнсээд байлаа. Босоод зугтаалаа.

	Бүснээс нь барьж аваад чаргууцалдлаа. Над руу харж байгаа байдлыг нь үзвэл намайг галзуурч гэж санаж байгаа бололтой.

	— Мөнхөө минь! би галзуурчхаж яана аа? Чи хараач! гээд өрөөн дотроо хоёр гараа өргөж хэсэг дэвхэцлээ. Үнэхээр ч галзуурч гэж санаж байна аа. Анхан инээгээд байснаа сүүлдээ бүр ууртай хараад байна. Тэгэхээр нь улам хэтэргэж ширээн дээр гараа зангидаж шаагаад,

	— Олддоггүй биш олддог юм. Ингээд олддог юм. Чи хар! Миний алган дээр энэ байна! гэж баруун гараа, үнэхээр алган дээр нь юм тавьчихсан юм шиг, өөд нь харуулж бариад, Чи хараач! Энэ, энэ гэж хоёр гурав дахин хэлэв. Мөнхөө бүр гайхчхаж.

	Би ширээнийхээ ард суугаад,

	— За Мөнхөө суу! Ярих юм байна гэв.

	Мөнхөө миний нүүр лүү ажигласаар надаас нэлээн зайтайхан мухар сандал тавьж ирмэг дээр нь цомцойн суулаа.

	— Наашаа ойртоод суу! Надаас ер айх юмгүй. Энд суу! гэтэл тэр, миний нүүр лүү харсаар сандлаа над руу ойртуулсхийн чирэв.

	— Чи надаас мөн сүрхий айв аа! Хүн тугал тарьж эдгээчхээд баярласандаа хөл газар хүрэхгүй явааг чи мэдэж байна уу, үгүй юү? гэтэл,

	— Чи өөрөө нэг их галзуурсан амьтан шиг загнах юм байна шүү дээ гэв.

	Мал эмнэлгээс Мөнхөөгөө дагуулж морио хөтлөөд сумын захиргааны контор луу явлаа.

	Бид хоёрыг ороод очиход Аязана гуай ёжтой инээн бид хоёрыг ажиглаж ажиглаж,

	— Та хоёрыг чинь яадаг юм билээ дээ! Аз жаргалтай өнөр өтгөн айл болоорой гэж ерөөдөг юм бил үү! гэв.

	— Яагаад тэгж байгаа юм, дарга аа? гэж би асуулаа.

	— Хашир ах нь хүний нүүрийг хараад андахгүй. Сууцгаа! Гэртээ байгаа бол та хоёрт идээ таваглах сан гэв.

	Мөнхөө бид хоёр бие биеэ хараад инээлээ.

	— Бид хоёрыг та одоо л мэдэж байгаа юм уу? гэж би асуув.

	— Мэдэх нь ч мэдээд байсан юм аа. Та нарын өөрсдийн чинь хэлэх үгийг л хүлээгээд яваа юм. Нэг лут хурим хийх юм байгаа биз дээ.

	Намын үүрийн даргыг ингэж хэлэхэд Мөнхөөгийн хацар, лоозонгийн даавуу шиг улайв.

	— Дарга аа, хуримаас урьдаар гэр төхөөрмөөр байх юм гэж намайг хэлтэл, намын үүрийн дарга маань бүр итгэсэн бололтой,

	— Ийм сайхан хос залуус тун сайхан гэр төхөөрөх хэрэгтэй дээ. Гэгээтэй уужим... гэж ярив. Мөнхөө над руу харснаа,

	— Дарга аа, наадах чинь худлаа ярьсан юм гэв.

	Би хамаг учир тухайгаа үнэнээр нь ярилаа.

	Гэсэн ч намын дарга маань нэг хэлснээсээ ухардаггүй зантай хүн болохоор:

	— Хурим хийснээс дутуугүй л сайхан юм болж. Энэ тугал үхдэг өвчин чинь манай нутагт хэдэн жил болж байгаа юм. Та хоёр аргагүй л залуу эмч нар шиг, чадалтай улс шиг юм хийсэн байна.

	Үнэнийг хэлэхэд та хоёр ч хоорондоо учиртай л улс шүү. Хөгшин ах нь ажиглаад л яваа. Нэг л сайхан үг сонсгох байх... гэв.

	Намын үүрийн даргын контороос гарч яваад Мөнхөө,

	— Чи ичиж зовохгүй даргын дэргэд, тэгээд конторт дэмий юм яриад суух юм. Амыг чинь би завжнаас нь жаахан оёж хумьж, өгье! гэв.

	— Конторт ч гэсэн хүн л суудгаас цааш хүний амьдрал ярихад яадаг юм? Харин Аязана гуай чи бид хоёрыг сайхан хос залуус гэсэн шүү. Чи битгий мартаарай! гэж би хэлэв.

	Маргааш нь сумын улаан буланд концерт тоглох байлаа.

	Би ойрд угаагаагүй дотуур хувцсаа ханзарч урагдтал нь угааж, аль л өөдтэй гэсэн гутал тэрлэгээ өмсөж, өөртөө огт зохиогүй (тэр үед өөртөө зохиогүйг мэддэггүй байсан юм) өргөн хүрээтэй донхор цагаан бүрх хазгайхан тавиад улаан буланд очлоо.

	Манай сумынхан гялалзуулж байна. Эвлэлийн үүрийн дарга Чойжилсүрэн хийл хөгжмөөр сүрхий чадамгай тоглодог нэг шинэ юм үзлээ. Эмэгтэй хүн л барьж баймаар тэр жижиг хөгжмийг эрэгтэй хүн бариад тийм сайхан дуугаргаж болдог гэж би санаагүй юм.

	Бас Хорлоо гэж нэг гулзганасан нарийхан биетэй сайхан хоолойтой хүүхэн гараад ирж. Хотын дуучдаас ер нь ялгарах юм алга аа. Суртлын бригадын дуучин шиг элгэн дээрээ гараа зөрүүлж, номхон царайлж байгаад "Янжуур тамхийг" дуулсан чинь сүйдлэх дөхөв. Гурав дахиуллаа. Гэтэл тайзан дээр манай Мөнхөө гараад ирдэг байна. Миний нүүр халуу оргив. Хажуугийн хүн харсан бол лав их улайгаа даа. Дуу дуулдаг юм болов уу гэсэн чинь шүлэг уншдаг юм байна. Эхийн тухай шүлэг уншлаа. Тун аятайхан уншлаа. "Заг байдрагийг хэрэн хэсэж..." гэж уншихад нь манай нутгийн яруу найрагч бичсэн юм шүү гэж өрөвдөж суулаа.

	Ер нь аятайхан концерт болжээ.

	Концерт тараад Мөнхөө бид хоёр хамт ярилцсаар явж гэртээ харилаа. Харин энэ удаа би Мөнхөөг гэртээ ортол нь дагаж хүргэв.

	— Би чамайг маргааш бас гэрт чинь энэ хүртэл хүргэж өгнө шүү! гэж би хэлсэнд Мөнхөө:

	— Тэгээрэй! гэв.

	Маргаашийн өдөр биднийг юу хүлээж байхыг бид урьдаас мэдсэнгүй. 

	Өглөө ажилдаа ирэхэд биднийг морьд хүлээж байв. Манай хашааны үүдэнд хэдэн морь уяатай, гурван хүн хашааны үүдэнд тамхи баагиулан ярилцаж сууна. Биднийг байшинд ормогц тэд хойноос дагаж ирээд нэг нь “Би түрүүлж ирсэн шүү эмч ээ” гэж байгаа дуулдана.

	Учрыг дуулбал тугал эмчлүүлэх гэж яваа улс юм гэнэ. Нэгдлийн хэдэн тугалыг тарьсан чимээ тун шуурхай тарж байгаа бололтой. Одоохондоо Агьт, Тээлээс хүн ирж байна. Маргааш сумын баруун талынхнаас ирнэ гэдэг нь илэрхий байлаа. Энэ үед ганц хоног ч атугай төвдөө суурин байх сан гэсэн хүсэл надад байсан тул би "Өнөөдөртөө надад унаа байхгүй" гэж шалтаг заалаа. Гэтэл Аюуш гэж нэг овжин нөхөр:

	— Эмч ээ, би морь хөтлөөд ирсэн гэж байна. Миний инээд хүрэв. Морь хөтөлж ирээд малын эмч залж байхыг би эмч болсоор төдийгүй хүн болсоор анх удаагаа үзлээ. Өвчилсөн малыг хаана байгаа газраас нь олж эмчлэх гэж явган нүцгэн хүртэл зүтгэдэг улс, эмээлтэй морь хөтлөөд ирж байхад яах гэж буцаах вэ.

	Би:

	— Би явах уу? гэж Мөнхөөгөөс нэг асууснаа больж — Би явъя! гэлээ. Заллагын унаагаар морилж нэг үзье дээ. Ийм боломж алдчихвал хийморьт муу байх гэж санагдав.

	 Гэтэл ээрүү Пунцаг Мөнхөөгийн ханцуйнаас бариад:

	— Хүү минь чи манайд нэг очоод ирэхгүй юу! Манайх энүүхэн Артэгшид байгаа. Ахынхаа мориор давхиж оччихоод ир! Би төвд үлдье. Миний морь номхон. Унахад сайн гэж гуйж эхэллээ Мөнхөө над руу харав. Би “Яв!” гэсэн дохио өгч нүдээрээ ирмэлээ.

	— За та нар гарч бай! Бидэнд яриа байна гэж малчдыг гаргаад би Мөнхөөтэй конторт үлдэж, анх тугал тарихдаа тэр өөрөө явалгүй санитар явуулж, хугацаа хэтэрсэн тариагаар багаж хэрэгсэл, тарих газраа ариутгалгүйгээр тариулсан зэрэг дутагдал гаргасныг түүнд тайлбарлан ярьж, одоо хэрхэн таривал зохихыг нарийн хэлж өглөө.

	Ингээд бид хоёр үдээс өмнө хоёр зүгт мордож би нэгдүгээр багийн Аюушийнд ирлээ. Гэтэл тэндээсээ чих Ёндоныд очих хэрэг гардаг байна. Намайг Аюушийнд ирсний сургаар Ёндон гуай хүүгээ явуулж "Манайхаар заавал ирж уулзаад яв. Чухал хэрэг байна" гэж хэлүүлжээ. Чих Ёндон гэдэг маань дээхэн үед нэлээд баян яваад сүүлдээ ядуурсан хүн. Дээр үед чихээрээ их мөрий авч баяжсан хүн гэлцдэг. Түүний чихийг харвал хүнээс гоц өөр юмгүй боловч ямар янзын чихтэй хүн тэгж баяжиж болдог байна гэж бүр нарийвчлан ажиглавал бас жаахан ялгаатай. Арьс мөгөөрс нь нэлээн зузаан хулгардуу жижиг хүрэн чихтэй. Хүний чих голдуу шанаандаа ойрхон хэвтээдүү янзтай байдаг бол Ёндон гуайг чихдээд хэдэн хормын зуур ч тогтоож дийлдэггүй байж. Сүүлдээ хүмүүс Ёндон гуайн чихийг тогтоох гэж мөрий тавин нааддаг нэг шинэ тоглоом үүсжээ. Энэ тоглоомд улам улам олон хүн оролцдог болж тоглоом маань сүүлдээ хүч сорих нэгэн янзын тэмцээн болж хүчит бөхчүүд, арга зальтай эрс, гартаа бүл чадалтай гэдэг эрчүүд Ёндон гуайд өөрт нь мөрий тавьж бас хоорондоо мөрий тавин тэмцэлддэг болжээ. Хүмүүс Ёндон гуайн чихийг тогтоох гэж гарынхаа хөлсийг арилгаж, гартаа болон тэр чихэнд үнс шороо түрхэж яаж ч барилаа гэсэн Ёндон гуайг толгойгоо цочирхон эргүүлж шудран зүтгэхэд цөм алддаг байжээ. Тэр чих хүний гарт тогтдоггүйн хажуугаар хэчнээн ч хүчтэй чангаалгаад өвддөггүй гэнэ. "Ёндоны чихийг би ханз татаад хоцорно” гэж олон хүн их мөрий тавьж алджээ. Өвддөггүй дийлддэггүй болохоор зарим хүн өрөлбөөр хавчиж татъя гэж хүртэл гуйдаг байж. Үүнийг Ёндон гуай хаанаас зөвшөөрөх вэ дээ. Эрхбиш амьд махбод байна. Ёндон гуайн энэ түүхийг сонсоод би олзны төлөө юу ч хийхээсээ буцахгүй хар царайт байх гэж боддог байлаа. Гэтэл өнгөрсөн өвөл эднийд хоног таарч нэг шөнө хонолоо.

	Өглөө босоод тэр миний эмээлийг нэг харснаа "Эр хүн тэгээд бас сумын албан хаагч хүн ийм янгиа тохож явахаасаа чи ичдэггүй юм уу? Өөрийнхөө нэрийг боддоггүй юм гэхэд аавынхаа нэрийг бодохоо яасан юм?” гэж сормуусгүй догшин алаг нүд эргэлдүүлж байгаад загнасан билээ.

	Түүний энэ догшин хар нүд, ясан шанаа, том угалзтай налмагар хүрэн хамар, хүрз шиг гар хөлийг нь харахад яахаас ч буцмааргүй зоригтой, болдог сон бол хил дээр аваачиж байлдах дайсанд элч болгож явуулж байгууштай хүн. Нэг үгээр хэлэхэд би түүнээс айдаг юм.

	— Олигтой эмээл аваад тохох мөнгөний боломж олдохгүй л явна гэж намайг хэлэхэд,

	— Май! Үүнийг тохоод яв! гэж шар ширэн гөлөмтэй ясан хяртай хүрэн цэмбэн оломцогтой эмээлийг тохомтой чөдөртэй нь өгсөн билээ. Үнийг нь асууж лавлатал "Чи намайг панзчин гэж сана аа юу? Олон юм ярилгүй тохоод яв!” гэсэн юм. Өнгөн дээрээ ширүүн хэрцгий юм шиг мөртөө надад ийм сайн байдаг хүн ир гэж байхад би очилгүй яах вэ? Бодвол надаар тугал л тариулах гэж байгаа болов уу гэж бодсоор гадаа нь давхин очтол эхнэр нь нохой хорьж өгөхөөр гарч ирлээ. Гэрт ортол Ёндон гуай баахан царай муутай мэндэлж байна. Үүнийг нь би тоосон ч үгүй. Ёндон гуай хэзээ сайхан царайтай байлаа.

	Мэнд амрын төдий хэдэн үг сольсныхоо дараа:

	— Чи энэ намар сургуульд явах гэж байгаа гэв үү? гэж асуув.

	— Та хаанаас дуул аа вэ?

	— Төв дээгүүр л ярилцаж байна. Би өнөөдөр төв ороод чамайг наашаа явсан гэж дууллаа. Нэг уулзмаар хэрэг байсан юм. Хоёулаа гарья! гэв.

	— Би Ёндон гуайг дагаад гарлаа.

	— Энэ хээлтэй юм уу, үгүй юу? Чи нэг сайхан үзээд өгөөч! гэж өндөр сэрвээтэй хүрэн хайнагийг заагаад өөрөө тэр хайнагийн шилэн дээгүүр сур хаяж барьж авлаа. Би түүнийг нь үзэв.

	— Хээлгүй л юм байна гэж хэллээ. Гэтэл тэр

	— Тийм байх аа! Чи ингэж мал шинжилдэг юм уу? гээд намайг чихдэн авч бараг нулимсыг минь гартал мушгив. Миний чих тасраад явчих шиг санагдлаа. Өвдсөндөө би “Ёо!” гэж чанга хашхирч газраас бүр дээр хөөртөл цовхроод буулаа.

	Зэлний тэнд үхрийн баас гишгэж явсан Ёндоны эхнэр Найдал

	— Цус аа! Чи хүүхэд аллаа гэж муухай хашхирснаа, наадах чинь чиний гарын аяыг яаж даадаг юм. Хачин мангар лүд шүү. Энэ бүр нэг ингэх гээд байсан юм. Аль хэдийнээс л яриад... гэсээр бид хоёр луу бараг гүйхээрээ ойртон ирлээ. Гэтэл энэ үеэр, эмэгтэй хүний хамаг юмыг мартуулдаг хэрэг гарч үнээ тугал нийлсэн тул бидэнд дээр ирж чадалгүй тэр, "Аа туучий, хөөе Яндааг!" гэж хашхирсаар замаасаа буцаж гүйлээ. Тарган бүдүүн эмэгтэй хүн хормойгоо шууж гартаа бариад хар гүйхээрээ хөл нүцгэн харайна гэдэг нэг их харууштай зүйл биш. Гэвч үнээ тугал нийлсэн хойно яая гэх вэ!

	Гэтэл Ёндон гуай эхнэрээ шоолсон юм уу, эсгүүл намайг шоолсон юм уу, салхи руу харж амаа том ангайн хүд хүд хийтэл том инээснээ над руу хазайж хараад:

	— Би чамайг алах аа шахав уу, чих өвдөөд өвдөөд юу базаах вэ дээ, за гэрт оръё! гэв.

	Би гомдсон гөлөг шиг царай гарган, доош харж духан доогуураа түүний хормойг ажигласаар гэрт дагаж орлоо.

	— Суу! Хоёулаа архи ууна аа. Явтлаа чи манайхаар ирж амжихгүй байх. Чамайг уг нь би нэг сайн алгадах байсан юм даа. Надаас өмнө чамайг хүн алгадаж, батлах матлахыг чинь дээрэмдсэн дуулдана билээ. Тэгээд би чамайг алгадсангүй. Одоо миний сэтгэл онгойсон гээд миний өмнө ширээ тавьж түүн дээрээ хувинтай архи авчирч тавилаа.

	Би чихдүүлчихсэндээ уур хүрээд магнайгаа баахан атируулж суусан боловч "Батлах” гэдэг үгийг сонсмогц, бусад хамаг юмыг мартаад:

	— Миний батлахыг хэн дээрэмдсэн юм? гэж асуулаа.

	— Шатарч Жамсрангийн хүү авсан гээ биз дээ? Би худлаа дуулсан уу?

	— Та хаанаас дуулав?

	— Хаанаас дуулах гэж дээ? Тэр хэргээс чинь болж Мягмар шүүхэд байцаагдаад байгаа юм биш үү? Өнөөдөр төв дээгүүр тэгж л ярилцаж байна гэв.

	Юмны учир надад сайн ойлгогдлоо. Шатарч Жамсран гэдэг нь Мягмарын хадам эцэг, өөрөөр хэлбэл Долгорын эцэг. Тэд цөм хуйвалдсан байж таарч байна. 

	Долгорыг би энэ сумын хамгийн сайхан хүүхэн гэж бодож явдаг сэтгэл доторх данснаасаа хаслаа.

	Муухай хүүхэн байна. Тийм дээ ч Мягмартай суугаа биз дээ.

	Батлахынхаа сургийг дуулж баярласандаа би Ёндонд уурласнаа дороо мартаж нэг аяга архи уув. Дотор ч сайхан болж байна.

	— Чамайг наашаа гарч гэсэн сургаар би тогоо нэрүүлж чамд бэлдээд байгаа юм шүү дээ. Дөнгөж сая нэрсэн юм. Чи үүнийг хар л даа гэж Ёндон гуай архитай хувингаа заалаа. Тэр хувин үнэхээр ёроол нь халуун ээдэмтэйгээ байлаа. Тогоо нэрж, янз бүрийн хоол төхөөрч, түвэг удсаныг нь харахад Ёндон гуай намайг монгол хүний сайхан сэтгэлээр аль байдгаараа зочилъё гэж хичээсэн нь илт байна. 

	Ёндон гуайн яриаг чагнаад миний урам тун хугарлаа.

	— Би чамайг сайн эмч гэж санадаг шүү. Энэ хавар амьтан чамайг хэчнээн магтсан. Малын хээл танихдаа бараг далдыг хардаг нүдтэй юм шиг хүүхэд байна гэж магтаад хэвтэхээр нь баярлаж л байлаа. Тэгсэн чинь, чи муу хөгшин ахыгаа бүр сүйдлээд хаячих юм. Тус алга аа. Чиний хээлтэй гээд гаргасан гадаах хүрэн хайнагийг би хойтон хоршоонд өгөх байсан ганц эр соёолон дээрээ нэг морь зуун цаастай өгөөд авсан. Энэ жил сүү их дутна.

	Аргаа барахад энэ жилийн сүүг аргалчихвал хойтон арга нь олдох байгаа гэж бодоод авсан юм. Уг нь сайхан хайнаг л даа. Энэ заавал сүү ихтэй байгаа. Энэ хайнагийг авчирчхаад нэг бурхан залаад ирсэн юм шиг л баярлаж, өглөө босоод л дэлэнг нь үздэг байлаа. Байдаггүй. Арьс буулгаж явна уу? гээд л чавганцаас асууна. Байдаггүй. Сүүлд нь бух дагаад уналаа. Миний урам хугарч уур хүрнэ гэдэг хачин. Сүүлдээ чамайг яаж нэг алгадъя даа гэж гарын алга хорсоод явсан юм. Өнөөдөр нэг дотор онгойлоо гэж Ёндон гуай ярилаа.

	Ийм яриа сонсож суух надад даанч хэцүү байлаа.

	Хүн намайг хэчнээн их итгэж явж вэ? Ёндон гуай ил шулуун зантайгаараа ингэж намайг чихдэж байна. Чихдээд тогтсон нь их юм. Ёндон гуай шиг намайг чихдээд авч чадахгүй сэтгэлдээ гомдлоо хадгалсан хэчнээн хүн байгаа би яаж мэдэх вэ, “Хээл сайн таньдаг” гэж онгирч явж хэчнээн ч алдаа хийгээ билээ! Янз бүрийн зантай олон хүн, товч хэлэхэд ард түмэн маань намайг хэчнээн янзаар хүмүүжүүлж явна. Би тун томоождоггүй хүн юм. Бодохоос гашуун байлаа

	Ёндон гуай миний царайг ажиглаж сууснаа.

	— Гэвч эр хүн энэ зэргийн алиныг тэр гэх вэ.

	— Уу! Сайхан ууна шүү өнөө шөнө гэв. Би чухам мал болтлоо согтжээ.

	Би өглөө босоод нүүр хийх газраа олохгүй ичиж суув. Ёндон гуай бас их согтсон гэнэ.

	— Би дассан сурсан нутаг, ижил дасал болсон та нарыгаа орхиод явлаа шүү. Захиа их бичиж байгаарай гэж би уйлж Ёндон гуай,

	— Бичилгүй яах вэ. Яндагаараа би чамд өдрийн нэг захиа бичүүлж байна. Чи манай муу чавганцад зүрхний сайн эм олж явуулж байгаарай гээд намайг үнсэж байсан гэнэ.

	Тэгж тэгж Ёндон гуайн бүдүүн хүрэн эхнэр, намайг бараг үүр цайх гэж байхад унтуулсан юм байх.

	Архиныхаа балгийг сонсож ичсэндээ би өглөө нь эднийхээс бараг зугтаж далд орсон билээ. Төв рүү бултаж явахдаа “Ядахдаа энэ толгойн өвдөж байгааг! Юунд ингэтлээ уулаа! Түй” гэж би морин дээрээсээ дахин дахин нулимж явлаа.

	Би энэ өвөл Палам, Чулуун, Дүгэржав нарын дөрвөн айлтай хамт ном үзэж, аргал түүж, залуучуудтай элдэв яриа дэлгэж байснаа яриад, хөдөө тасгаас төвд шилжсэнээр миний амгалан цагаан өвөл төгсгөл болсон тухай өгүүлсэн билээ.

	Хавар зуны улирал бол малын эмч хүн хэр зэрэг бөх хонготойгоо шалгуулдаг улирал. Энэ улирлуудад малын эмчийн амьдралыг ажигласан хүн "Малын эмч гэдэг чинь шинэ цагийн бадарчин" гэж нэрлэж бас болмоор. Тугал тарина гэж баахан давхихын зэрэгцээгээр боомын тарилга хийх, нохой туулгах, дараа нь хонь угаах ажил гэж би нэг сар хэртэй давхилаа.

	Уран зохиолын номын хуудаснаас бидний өдөр тутмын амьдралд байж болмооргүй адил, жигтэй явдал юм уу эсгүүл хайртай хүнээ хүлээж нуурын захад янагийн уянгат дуу аялсан, дурлаж явсан хүндээ хаягдаж хоцроод том том алчуурыг гүзээ болтол янагийн халуун нулимс асгаруулсан хүний тухай санаа алдан унших юм уу, заримдаа өөрөө ч боловч ганц нэгэн дусал нулимс унагааж суух дуртай хүнд бол боомын тарилга хийх, нохой туулгах мэт "уран зохиолын" бус үг ярих нь зодогтой бөхчүүдийн дунд салбаан банди гараад ирсэн юм шиг эвгүй л санагдах байх. Гэвч малын эмч хүний амьдрал иймээс цааш ярилгүй байж болсонгүй. Гэхдээ усны шувуу нууртаа, зэрлэг араатан ой тайгадаа жаргалтай байдаг шиг, малын эмч хүн өөрийнхөө "яруу” биш амьдрал дотор яруухан сэтгэлтэй хэнээс ч дутуугүй амьдраад явдгийг амьдрал мэдэх хэн ч бас гадарлах билээ.

	Хөдөөгийн ажлын чөлөөгөөр төвд нэг удаа орж ирээд явж байтал гудамжинд огт санамсаргүй нэгэн сонин хүнтэй уулздаг байна.

	Архангайн техникумд намайг суралцаж байхад эцэг эх шиг минь хайртай байсан миний багш Нямжав урт хормойтой монгол дээл өмсөж саравчтай малгай тавьчихсан явж байх юм. Эхээс гарахын орос хувцастай төрсөн юм шиг нүдэнд дасчихсан энэ багш маань монголын төвд явж байна гэдэг миний хувьд өдрийн од үзсэнээс арай л илүү сонин байлаа.

	— Багш аа! гэж дуудаад би түүнийг шууд сугадан барьж авлаа:

	Багш маань дооглон өхөөрдсөн янзаар инээмсэглэн миний хацрыг зөөлөн алгадаж.

	— За сайн? гэснээ, намайг ухраан түлхэж хараад

	— Чи чинь суга өс өө шив! Техникумын цагаан дээл ч таарахаасаа өнгөрчээ гэв.

	Би эцгээ дагасан хүүхэд шиг багшийгаа дахин дахин ажиглаж толгой руу нь нэг харж, хөл рүү нь нэг харж хамаг түүх үзсэн харсан бүхнээ давхцуулан ярьсаар явж багшийнхаа байгаа газар ирлээ.

	Сургуулийн байшингийн нэг жижиг өрөөнд ганцаараа байгаа юм байна. Багш маань өрөөндөө орж ирмэгц тэрлэгээ тайлж, цагаан цамцныхаа энгэрийг яраад

	— Танай энд чинь яасан золигийн халуун газар вэ? гэснээ цүнхээ уудаллаа. Надад юм өгөх нь гэж би мэдэв. Намайг сурч байхад багш маань шөнө жижүүр хийгээд ирэхдээ надад хэдэн ааруул юм уу, жаахан өрөм заавал авчирч өгдөг байсан юм. Гэтэл нэг удаа ааруул өрөм биш шилтэй архи гаргаж ирээд нэг аяганд хийж:

	— Идээ эзнээ таньдаггүй юм. Танай нутгийн архи, амьтан авчирч өгсөн юм. Одоо чи том болж архи уудаг бол оо биз дээ гээд надад өглөө.

	Багш өгч байгаа юм болохоор би ёс дуурайж уруул дүрээд буцаалаа.

	Би хүнд цохиулж эвлэлийн батлахаа алдаад орж авснаа ярилаа. Намын орлогч гишүүн болсноо ярилаа. Сургуульд явах санаатайгаар барахгүй хариугүй явах гээд байгаагаа ярилаа. Ёндон гуайнд архи ууснаа хүртэл ярьчихав.

	— Болж дээ. Харин чи битгий архичин болчхоорой! гэв.

	Багш маань ч сургуулийнхаа тухай ганц нэгхэн юм ярьж энэ жилийн шинэ элсэлт авахаар яваагаа ярилаа.

	— Манай сургуулийн хашаан дотор байдаг хэдэн мод бий юү гэж би асуулаа.

	— Бий. Сайхан ургаж байгаа. Хөгшин багш нь ч бас нэг сургуульд явах санаатай.

	— Ямар сургуульд?

	— Аа, одоохондоо шийдээгүй байгаа юм.

	— Баасанжав сургуулиа төгссөн үү?

	— Төгссөн. Одоо багшийн дээд сургуульд байгаа, Жамсран хаана байна.

	— Баянбулагт байгаа. Намсрайжав Гурван булагт байгаа. Манай төгсөлтийнхөн цөм л сайн яваа гэж би багшдаа яриад, дараа нь: 

	— Багш аа та надад нэг тус болооч! гэж би гуйв.

	— Ямар тус?

	Та нэг эмэгтэйг техникумд оруулж өгөөч! Долоодугаар анги төгссөн юм. Сургуульд орж чадалгүй явсаар одоо бүр хөөрхий боллоо.

	— Чиний юу юм?

	— Миний дүү юм. Манай ээжийн төрсөн дүүгийн хүүхэд.

	— Бололгүй дээ. Надтай уулзаарай! гэснээ инээмсэглэж:

	— Чамайг дуурайсан бол сурлагадаа сайн л байх юм байгаа биз! гэв...

	— Сайн байна багш аа. Их ухаантай хүүхэд. Харин хөдөө байгаа юм. Би тантай уулзуулж чадахгүй нь. Та сумын захиргаатай ярилцаад эндээс дуудуулбал дээр байх. Намайг хөөцөлдөхөөр аягүй бол амьтан намайг өөрийнхөө төрөл садны хүнийг сургуульд явууллаа гэж барьцах ч магадгүй гэж би хэлэв.

	Намайг ингэж ярьж суутал Мөнхөө гаднаас орж ирлээ. Багшийн ирснийг бас дуулчхаж. Багштай нүүр нь улайж байгаад мэндэллээ.

	Товч тайлангаа тавилаа. Гэтэл багш тэмдэглэлийн дэвтэр гаргаж ирээд,

	— За чи надад тэр хүүхдээ тэмдэглүүлээд орхи гэв.

	— Нэр Цоомой. Овог Палам Баянхонгор сумын ... дугаар баг. Одоо сүүний тасагт ажилчнаар ажиллаж байгаа гэж би бичүүлэв.

	Гурвуул жаал ярилцаж суугаад явахдаа би багшид

	— Та хичээгээрэй! гэж дахин захив. Багш маань:

	— Энэ талаар санаа зоволтгүй. Өөр хэлмээр юм юу байна? гэв.

	— Багш минь би таны сайн шавь байх сан гэж дандаа боддог. Хэрэв өөрийн болгоомжгүйгээс болоод ямар нэг буруу хэрэг хийчихсэн юм уу худал үнэн юм хэлчихсэн дуулдвал та намайг өршөөгөөрэй! гэж би хэллээ.

	— Чи их дипломат зантай болж дээ гэж багш маань инээгээд өврөөсөө тавьтын дэвсгэр гаргаж, — Чихэр авч идээрэй! гэж надад өгөв.

	Тэгснээ Мөнхөө рүү харж:

	— Би үүнийг чинь бацаан байхаас нь юм өгч муу зан сургачихсан юм. Чи бага бэлэг өглөө гэж битгий чамлаарай! гээд түүнд нэг "Красная Москва" гэдэг үнэртэй ус гаргаж өглөө.

	Бид хоёр гэртээ харин харьтал багшийнхаа тухай ярилцаж явав.

	Мөнхөө багшийн өгсөн бэлгийг чамласан бололтой, нэг л баяргүй царайтай яваад байхаар нь:

	— Чамайг эмэгтэй хүн болохоор багш архи л өгсөнгүй. Бусад нь яг л надтай уулзсан шигээ байсан. Одоо хоёулаа багшийнхаа өгсөн тавин төгрөгөөр чихэр авч иднэ ээ. Тавин төгрөгийн чихэр гэдэг дэндүү их юм. Гэсэн ч багш чихэр аваарай гэсэн болохоор яах вэ, хорин дөрвийн чихэр л хоёр килог авчихъя! гэж хэллээ.

	Мөнхөө дуугарсангүй.

	— Би тоо бүртгэл дуусгаж ирээд чамд нэг сайхан үг хэлнэ ээ, гэж би түүнд хэллээ. Сайхан үг гэж юугаа хэлж байгааг би өөрөө ч мэдэхгүй. Зүгээр л Мөнхөөгийн сэтгэлийг засах гэсэн юм.

	Мал тооллогоор би аравдугаар багт хуваарилагдлаа.

	Мал тооллого гэдэг сонин ажил байдаг. Мал тооллого болоход айл бүр гэр орноо гялав цалав болтол тордож, идээ цагааныхаа дээжийг дэлгэж тоочдыг угтана. Тоочид ирэхэд гэрийн эзэд угтан гэрээсээ гарч ирээд бидний морийг цулбуурдан авч, мориноос буухад хөгшид угтсан бол, сугадан буулгана.

	Хүндлүүлж заншаагүйгээрээ би, хүн угтаж мориноос сугадан буулгахад нь маш их ичихийн хажуугаар, гижиг хүрэх шиг болж, тун их зовно. Тиймээс ч айлын гадна ирэхдээ тоочдын сүүлд шиг ирж мориноосоо шалавхан буучихыг хичээдэг байлаа. Багийн захирагч тоо бүртгэлийн ажилд зориулж илүү гэр барьж, айраг мах хоёрыг муухан эрийн гэдэс дотор гэмтэхээр барахгүй, нас хорогдмоор базааж бэлдсэн байв. Гэвч би энэ их буянд булхаж суух арга байсангүй, сургуульдаа ганц өдөр ч болов бэлдэх сэн гэж яарахдаа тооллогын комиссынхныг өдөр шөнөгүй суулгаж байж, багийнхаа "хавтгай" дүгнэж аваад бусад ажлыг тэдэнд үлдээж сум руу буцлаа. Тооллогын нэгдүгээр маягт гарчихна гэдэг тооллогын ажлын ноён нуруу босно гэсэн хэрэг.

	— Чи нэгдүгээр маягтыг нь л гаргаж өгөөд ир! Тэгээд амраарай! гэж сумын намын үүр, захиргаа надад найман сарын таван хүртэл хугацаа өгсөн юм. Ажил хугацаандаа дуусаж надад арван тавхан хоног амрах зав гарлаа. Энэ хугацаанд би гэртээ харьж, ээж хэдэн дүү нартайгаа уулзаж, нутгийн ганц нэг айлаар оров. 

	Гэхдээ энэ хэд хоног надад амралт ч болсонгүй өглөө орой, өдөр шөнөгүй ном шагайж суугаад ирлээ. Найман сарын хорин гэхэд би аймгийн төвд бэлэн байх ёстой байлаа.

	Өөрсдөө чухам амь түүс амьдарч байлаа ч гэсэн намайг хэзээ хаана ч явахад саад хийдэггүй, бат сэтгэл барьж, амь зуухын аль хүндийг нуруун дээрээ үүрсээр, дөрөөг минь сүүгээр мялаагаад хоцордог миний баатар ээж, намайг гэрээсээ гарахад

	— Миний хүү сайн явж, их юм сураарай! гэж монголчуудын заншил болсон үгийг хэлж, баруун хацрыг минь үнсэж мордууллаа.

	"Төрийн буянд хүү минь сайн сайхан яваа” гэж сэтгэлээ баясгаж миний ээж намайг олон удаа ингэж үдэж явсан түүхтэй.

	Нутгаасаа гарч явахад сайн сайхан юм үзэж чадаагүй өөд болсон муу аавыгаа бодож, улаачаасаа хоцроод эмээл дээрээ ганцаараа жаал уйллаа.

	Намайг намд орж орлогчийнхоо батлахыг авсан өдөр Аязана гуай:

	— За чи намынхаа батлахыг эвлэлийнхээ батлах шиг бас битгий алдчихаарай даа. Одоо том боллоо. Дайсантай зад нулилцаж явах хэрэгтэй. Урьдынх шигээ муусайн жулдрай банди нарт цохиулаад мориноосоо ойчиж болохгүй шүү, намын хүн гэж дооглоход нь би

	“3а дарга аа би эмээл дээрээ бат сууж явъя!” гэж амласан билээ.

	Эр хүн эмээл дээрээ бат сууж явах ёстой. Миний төрж өссөн нутаг Тостын орой, Баянбулагийн сархиа, Яргайтын уул, Далангийн нуруу цувран далд орсоор ард хоцорлоо.

	Аймгийн төвд ирээд надад бэлдээд байх ч юм байсангүй. Хамгийн дотно хэдэн нөхдөдөө хэлж шуудан ирэхийн урьд орой идэж ууж, дуулж шуугилдаж нэг шөнийг нойргүй өнгөрөөв. Хөдөөгөөс Дүгэржав гуай эхнэртэйгээ, Ёндон гуай, Цэрэннамжил Олддоггүй хоёр, Чимидийн хүү Намжил, цөм л айраг, цагаан идээ ганзагалсаар ирсэн байв. Миний хуурай эгч Цогзол гадаа гал түлэн, том цагаан алчуур нэвтэртэл хөлсөө арчиж, гэр дүүрэн улс лааны гэрэлд замбараагүй хашхиралдан хултай айргууд уух эзэнгүй тунаран байсан үеэр Цоомой сүүдэр мэт анир чимээгүйхэн орж ирээд үүдэнд сэмхэн суулаа.

	Би түүнийг орж ирмэгц нь ажиглалаа.

	Царай нь тун цонхигор, зовхи нь буучихсан байна. Эх нь нас барчхав уу гэсэн бодол төрөв. Тиймээс би,

	— Цоомой сайн байна уу? гэж асуугаад хариултыг нь хүлээлгүй, — Наашаа суу! Айраг уу! Ямар сонин хүн хүрээд ирэв ээ. Ашгүй... гэж үгээрээ үймүүлэн цай, айраг аягалж өглөө. Тэгээд дэргэд нь ойртож сууж ярилцлаа. Гэтэл тэр:

	— Намайг сумын захиргаанаас дуудсан. Би яахаа мэдэхгүй байна гэж тун айсан янзтай ярив. Би баярлаж:

	— Чамайг сумын дарга сургуульд явуулна гээд байсан. Тэгээд дуудаа биз гэтэл Цоомойн нүд тормолзон сэргэж бодсон бодолдоо баярласан хүний аминч инээмсэглэлээр доош харан, чимээгүй инээв.

	— Чи Архангайд мал эмнэлгийн сургуульд явбал дургүйцэх үү? Мөнхөө шиг, над шиг эмч болоод л явна биз гэж асуутал тэр:

	— Над шиг хүнийг тоож явуулахгүй байлгүй дээ гэв.

	— Тоож гэнэ! Чи хүнээс юугаараа дутуу юм? Сургуульд явах болсон гэж бодоод баярлаж яв! Алив, архи хийгээд ир! Сургуульд явах гэж байгаагаараа хоёулаа хундага тулгана гэж би хоёр шаазан аяга дүүрэн архи хийж байгаад түүнтэй тулгав.

	Цоомойг архи уухгүй биз гэж бодсон чинь, нүдээ аньж байгаад цөмийг нь нэг амьсгалаар залгилж орхив. Манай Цоомой зоригтой хүүхэд байна. Хүүхэд ч гэж хүүхэн байна.

	Шуудан үдээс хойхно ирлээ. Надтай хамт дандаа Улаанбаатар орох дунд дээд сургуулийн эрэгтэй эмэгтэй хориод залуус явах юм байна. Шуудангийн жолооч хэзээний хүмүүс хүлээлгэж шарлаадаг зангаараа биднийг шарлааж, аймгийн холбооны үүдэнд тэргээ хүмүүст нь орхичхоод алга болсон тул бид явах гэж байгаа явуулах гэж байгаа баахан улс наранд шарагдаж, шалавхан машин хөдөлж сэтгэл амрахын хүслэн болцгоож байлаа. 

	Би ч мөн олон сайхан нөхөдтэй юм даа гэж надад гэнэт бахархах сэтгэл төрөв.

	Миний нөхөд дандаа л сайхан улс харагдах юм.

	— Намайг нээрэн сургуульд явуулах болов уу? гэж хэлээд Цоомой үсний нь угаар нэл хөлөрчихсөн, бидний сууж явах машиныг тойрон ажиглаж байв.

	Чойжилсүрэн ч гэсэн:

	— Гайгүй ээ, би мөдхөн хойноос чинь давхиж хүрнэ. Чи харж л байгаарай! гээд нуруугаа үүрчихсэн их бардам зогсож байв.

	Аязана гуай морьтой давхиж ирээд:

	— Машин явах болж байна уу? гэж асууснаа "Болоогүй" гэдэг хариулт сонсоод 

	— За би машин хөдлөхийг хүлээж чадахгүй ээ. Хашбатыгаа нэг үнсчихье! гэв. Тэгээд намайг үнсэх зуураа цаасанд боосон хэдэн төгрөг өгөөд миний чихэнд "Чамайг явахад Мөнхөө уйлна даа" гэж шивнэв. Яагаад ингэдэг юм, бүү мэд.

	Мөнхөө бид хоёрыг Аязана гуай нэг л учиртай гэж санаад явдаг юм.

	— За бүгдээрээ баяртай гээд Аязана гуай мордож ухасхийснээ жолоогоо татаж эргээд "Хүүе чи Хашбат, сургуулиа төгсөөд эндээ ирнэ шүү, нөхөр минь" гэж хашхирав. Би хойноос нь гараараа даллалаа.

	Мөнхөө хашааны ёроолд дунд сургуулийн Нацаг гэдэг эмэгтэйтэй ярилцаад зогсож байв. Цугларсан улсын дотор Олддоггүй бусдаас содон харагдана. Хүрэн торгон тэрлэгтэйдээ ч биш. Зүгээр харахад нэг л сайхан. Том цагаан шүд яралзуулаад хааяа инээнэ.

	Цэрэннамжилын мөрөн дээр гараа тавьж зогсоод алсыг харна. Тэгснээ урдаа зогсож байгаа хүний нүүр лүү жигтэйхэн, анхааралтай харж, хөмсгөө зангидан ярина. Түүний хөдлөх ярих байтугай зүгээр зогсож байх нь ч залуу насны гэрэл жавхаа аяндаа цацарч байх шиг нүд булаан сэтгэл баясгана. Цугларсан улсын дотор байгаа залуучууд, хөгшид ч гэсэн, хааяа түүн рүү харж, хот руу явах гэж байгаа нэгэн хээнцэр залуу түүнтэй үг солихыг хичээсэн янзтай ар өврөөр нь эргэлдэн байв.

	Би Цэрэннамжилыг дуудаад:

	— Аз жаргал гэдэг чинь чиний боддог шиг олддоггүй эд байна уу? Эсгүүл миний бодож явдаг шиг олддог эд байна уу? гэж асуув.

	— Олддог эд байна гэж тэр инээв.

	— Би сургуульд явна гээд л байсан. Өнөөдөр явах гээд л байж байна. Надад олдож уу? гэхэд

	— Олджээ, олдож гэв.

	Гэтэл Мөнхөө намайг дуудлаа. Очтол

	— Баяртай. Гар барьчихъя! Би явлаа гэв.

	— Яаж байгаа чинь энэ билээ? Хэдхэн минут хүлээх арга алга уу? гэтэл,

	— Алга. Харин чи энэ номыг замдаа юм уу, очоод уншаарай! гэж хавтас нь урагдсан нэг ном өгчхөөд явчихлаа. Би хойноос нь гайхаж харсаар хоцров. Түүнтэй би гар ч барьж чадаагүй хоцорсноо, түүнийг хашааны булан тойрсон хойно санав. Явах гэж хөөрч баярлаж, миний сэтгэл дотор бадарч байсан их гал руу Мөнхөө ус хийчхээд явчих шиг санагдлаа.

	"Жолооч ирлээ” гэдэг үг сонсогдмогц цугларсан хүмүүс соронзонд татагдсан төмрийн үртэс шиг бужигналдан гүйж машин тойрон овооролдлоо. Би үнсэхийг нь үнсэж үнсүүлэхэд нь үнсүүлж явсаар хамгийн сүүлд Ёндон гуайн өмнө очлоо. Ёндон гуай намайг үнсээд машин дээр гаргахад миний хажууд байсан залуу

	"Энэ таны аав уу?” гэж асуув. Би аавтай хүн шиг “Тийм” гэж хэлэхэд машин хөдөлмөгц Ёндон гуай руу гараа өргөж,

	— Баяртай, аав аа! гэж хашхирлаа.

	Гар далласаар үлдэж байгаа хүмүүсийн хамгийн эхний нүүрэнд Цэрэннамжил, Олддоггүй хоёр зогсож байна. Тэр хоёрыг хараад сэтгэл дулаацах шиг болж ”Аз заяа гэдэг чинь хүнд олддоггүй биш, олддог л эд байна даа. Олно, Санасан бүхнээ олно” гэсэн юм бодогдлоо.

	— Намайг үдэж гаргах нэг хүн дутуу байгааг нөхөх гэсэн шиг цугларсан улсын хажууд, хаанаас ч гарсан ирсэн юм, нэг хөх ямаа мөн машины хойноос ширтээд зогсож байгаа харагдана.

	"Эндээс би авдаг юмаа авлаа. Одоо хоргодох юм байхгүй шүү" гэсэн шиг шуудангийн машин донслон сэгсчин давхисаар алсын замдаа гарав. Одоо миний өмнө урт зам, өч төчнөөн өртөө буудал, нийслэл хот бий. Би олно. Эрсэн бүхнээ олно!

	Эх сурвалж: 1999 онд “Монгол уран зохиол” хэвлэлийн газраас эрхлэн гаргасан “Монголын уран зохиолын 108 боть” цувралын 53-р ботиос 

